
ᓇᒡᒐᔾᔭᐅ, ᒫᑦᓯ 21, 2022 

 

ᐃᖃᓗᐃᑦ, ᓄᓇᕗᑦ 

 

 

 

ᐋᖅᑭᒋᐊᕈᑎᑦ: 

  

  

  

  

  

  

  

  

  

  

 

ᐊᑏ ᐅᑎᖅᑎᓯᐅᒃ ᐋᖅᑭᒋᐊᖅᑕᐅᔪᐃᑦ ᑎᑎᕋᖅᑎᒧᑦ ᐅᕝᕙᓘᓐᓃᑦ ᑐᖏᓕᐊᓄᑦ 

ᒪᓕᒐᓕᐅᕐᕕᒻᒥ ᑲᑎᒪᔾᔪᑎᒥᓃᑦ ᓇᕿᔾᔪᑕᐅᓐᖏᓚᑦ ᑐᑭᓕᐊᖅᑕᐃᓐᓇᕆᓗᒋᑦ ᒪᓕᒐᓕᐅᖅᑏᑦ 

ᐊᐃᕙᓂᖏᑦ. ᓇᕿᑕᐅᓯᒪᑐᐃᓐᓇᖅᑐᐃᑦ ᐅᖃᐅᓯᐅᓪᓗᐊᑕᖅᑐᑦ. ᐅᖃᖅᑕᐅᒃᑲᓂᖅᑐᒥᒃ 

ᐊᓯᐊᑎᒍᓪᓘᓐᓃᑦ ᓲᕐᓗ ᓇᓗᓇᐃᖅᑕᐅᔪᖃᒃᑲᓐᓂᕆᐊᖃᖅᐸᑦ ᐋᖅᑭᒋᐊᖅᑕᐅᔪᓐᓇᖅᑐᑦ 

ᑭᓇᑐᐃᓐᓇᖅ ᒪᓕᒐᓕᐅᕐᕕᒻᒥ ᑲᑎᒪᔾᔪᑎᓂᒃ ᐅᖃᓕᒫᖅᑐᑦ ᓱᖅᑯᐃᒪᓂᐊᕐᒪᑦ ᐅᖃᖅᑕᒥᓂᕐᒥᒃ. 

ᑲᑎᒪᐅᑎᒥᓂᓕᕆᔪᑦ ᐅᖃᓕᒫᕋᓐᓂᒃᑎᑦᓯᔭᕆᐊᓖᑦ ᐊᔾᔨᒌᑉᐸᓐᖏᒻᒪᑎᒃ ᐅᖃᖅᑕᐅᔪᖅ 

ᑎᑎᕋᖅᓯᒪᔪᕐᓗ. ᐊᐃᕙᔾᔪᑎᒥᓃᑦ, ᓯᑎᐱᕆ 20, 1983, ᒪᑉᐱᑐᒐᖓ 27299. 

 

ᐴᓯᔅᓂᐅᑉ 6-ᖓᓐᓂᒃ ᓇᕿᑕᐅᔾᔪᑎᖓ, ᑎᓕᓯᔾᔪᑎᒃ 55  



 

 

 

 

ᓄᓇᕗᑦ ᒪᓕᒐᓕᐅᕐᕕᖓ 
 

ᐅᖃᖅᑎ 

ᐊᖓᔪᖅᑳᖅ ᑑᓂ ᐋᖁᐊᖅ 

(ᐅᖅᓱᖅᑑᖅ) 

 

ᐊᐅᓚᑦᑎᔩᑦ 

ᐊᓪᓚᑦᑎ 

ᔮᓐ ᑯᐊᒃ 
 

ᐊᓪᓚᑦᑎᐅᑉ ᐃᑲᔪᖅᑎᐊ 

ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 

ᒪᐃᑯᓪ ᓵᓐᑐᓗ 

ᐃᖅᓱᖅᑎ 

ᒥᓯᐊᓪ ᐋᓪᐳᑦ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 

ᐃᓐᓂᕐᕕᒃ ᐃᑲᔪᖅᑏᑦ 

ᑎᑎᖅᑲᒃᑯᕕᒃ 1200 

ᐃᖃᓗᐃᑦ, ᓄᓇᕗᑦ X0A 0H0 

ᐅᖄᓚᐅᑖ (867) 975-5000 ᓱᒃᑲᕈᑖ (867) 975-5190 ᐊᑭᖃᓐᖏᑦᑐᖅ (877) 334-7266 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 

(ᖁᑦᑎᑦᑐᖅ) 

ᒥᓂᔅᑕ ᐊᕙᑎᓕᕆᓂᕐᒧᑦ; ᒥᓂᔅᑕ ᒪᓕᒐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑐᓕᕆᓂᕐᒥᒃ 

 

ᓯᕗᓕᖅᑎ ᐸᐅᓗᓯ ᐊᕿᐊᕈᖅ 

(ᐃᖃᓗᐃᑦ-ᓂᐊᖁᓐᖒ) 

ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᓄᓇᖃᖅᑳᖅᓯᒪᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᒃ 

ᕿᒥᕐᕈᔩᑦ ᑲᑎᒪᔨᖏᓐᓂᒃ 

 

ᐹᐱ ᐊᓇᕕᓗᒃ 

(ᖁᕐᓗᖅᑑᖅ) 

 

ᐱᑦᓯᐅᓛᖅ ᐳᕉᔅᑐ 

(ᐃᖃᓗᐃᑦ-ᓯᓈ) 

 

ᐊᖓᔪᖅᑳᖅ ᐹᒥᒃᓚ ᑯᕌᔅ 

(ᐃᖃᓗᒃᑑᑦᑎᐊᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 

ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᓄᓇᕗᑦ ᓯᓚᑦᑐᖅᓴᕐᕕᒃᑯᓐᓂᒃ 

 

ᔪᐊᔾ Hᐃᒃᔅ 

(ᐃᖃᓗᐃᑦ-ᑕᓯᓗᒃ) 

ᐅᖃᖅᑎᐅᑉ ᑐᓪᓕᐊ ᐊᒻᒪᓗ ᐃᒃᓯᕙᐅᑕᖅ 

ᑲᑎᒪᔨᑐᐃᓐᓇᐃᑦ ᑲᑎᒪᔨᖏᓐᓂᒃ 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 

(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᓄᓇᓕᓐᓄᑦ ᒐᕙᒪᒃᑯᓐᓄᓗ 

ᐱᔨᑦᑎᖅᑎᒃᑯᓐᓄᑦ 

ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

 

ᒥᐊᓕ ᕿᓕᖅᑎ 

(ᐅᖅᑯᒻᒥᐅᑦ) 

 

ᐊᖓᔪᖅᑳᖅ ᖁᐊᓴ ᑯᓱᒐᖅ 

(ᑲᖏᖅᖠᓂᐅᑉ ᓂᒋᐊ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ 

ᓯᕗᒃᑲᖅᑕᖅᑎᖓ; 

ᒥᓂᔅᑕ ᐱᕙᓪᓕᐊᔪᓕᕆᓂᕐᒧᑦ 

ᐃᖏᕐᕋᔪᓕᕆᓂᕐᒧᓪᓗ; 

ᒥᓂᔅᑕ ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᓄᓇᕗᒥ 

ᐃᒡᓗᓕᕆᔨᕐᔪᐊᒃᑯᓐᓂᒃ 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ 

ᑮᓇᐅᔭᓂᒃ ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; 

ᒥᓂᔅᑕ ᐃᖅᑲᓇᐃᔭᖅᑐᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ ᐃᖅᑲᓇᐃᔭᖅᑎᓄᑦ 

ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᒃ 

 

ᐊᖓᔪᖅᑳᖅ ᐋᕐᓗᒃ ᒪᐃᓐ 

(ᐊᕐᕕᐊᑉ ᐅᐊᓐᓇᖓ-ᑎᑭᕌᕐᔪᐊᖅ) 

ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ 

 

ᓵᓚᒪᓐ ᒪᓕᑭ 

(ᐊᐃᕕᓕᒃ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 
 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ 

(ᐸᓐᓂᖅᑑᖅ) 

ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ 

ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐊᕐᓇᐃᑦ 

ᑲᑎᒪᔨᕐᔪᐊᖏᓐᓂᒃ 

 

ᑭᐊᕆᓐ ᓄᑕᕋᖅ 

(ᑐᓄᓂᖅ) 

 

ᑖᓂᐅ ᖃᕝᕕᒃ 

 (ᑕᓯᐅᔭᕐᔪᐊᖅ) 

  

ᐊᖓᔪᖅᑳᖅ ᔪᐊᓇ ᖁᐊᓴ 

(ᐊᒡᒍ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 

ᐅᖃᐅᓯᕐᓄᑦ; ᒥᓂᔅᑕ ᑲᒪᒋᔭᖃᖅᑐᖅ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ 

 

ᐃᓐᓇᖓᔪᖅ ᖂᑭᐊᖅ 

(ᓇᑦᓯᓕᒃ) 

 

ᐋᓕᒃᓵᓐᑐ ᓴᒻᒧᖅᑐᖅ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 

 

ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 

ᑲᑎᒪᔨᖏᑦ 

 

ᑯᕋᐃᒃ ᓯᒪᐃᓚᒃ 

(ᖃᒪᓂᒃᑐᐊᖅ) 

ᖃᕋᓴᐅᔭᑎᒍᑦ ᑐᕌᕈᑎᖓᑦ: www.assembly.nu.ca



 

 

 

 

ᐃᓗᓕᖏᑕ ᓇᓕᖅᑲᖏᑦ 

ᐃ. 

ᐅ. 

ᐊᖓᔪᖅᑳᑦ ᐅᓂᒃᑳᖏᑦ 
 

062 - 6(1): ᓄᓇᕗᑦ ᒐᕙᒪᒃᑯᑦ ᑲᑎᖅᓱᖅᑕᐅᓯᒪᔪᓂᒃ ᐊᐅᓚᑦᑎᓂᕐᒥᒃ ᐃᓕᓐᓂᐊᖅᓯᓐᓈᑦ ᑲᑎᒪᑎᑦᑎᓂᖏᑦ 

(ᖁᐊᓴ) .............................................................................................................................................................................. 1 

063 - 6(1): ᒥᖅᓱᕆᐅᖅᓴᕐᓂᕐᒧᑦ ᐱᓕᕆᐊᖅ ᐊᕐᕕᐊᓂ ᓄᓇᓕᓐᓂ ᒪᓕᒐᓕᕆᔨᒃᑯᓐᓄᑦ (ᐊᕿᐊᕈᖅ, ᑕ) ............... 2 

064 - 6(1): ᓄᓇᕐᔪᐊᓕᒫᒥ ᐳᕙᓪᓗᓐᓇᐅᑉ ᐅᓪᓗᖓ (ᒪᐃᓐ) ......................................................................................... 2 

065 - 6(1): ᐱᓐᖑᐊᖅ ᐱᓕᕆᐊᖅ (ᓇᑲᓱᒃ) ...................................................................................................................... 3 

066 - 6(1): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐆᒻᒪᖅᑯᑎᑐᓐᖏᓐᓂᖅᓴᓂᒃ ᐊᖅᑯᑎᒃᑯᑦ ᖃᐅᔨᒻᒪᖅᑯᑎᓕᖅᓱᐃᓂᖓ 

(ᖁᐊᓴ) .............................................................................................................................................................................. 4 

 

ᐊ. 

ᒪᓕᒐᓕᐅᖅᑏᑦ ᐅᓂᒃᑳᖏᑦ 
 

097 - 6(1): ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑐᓐᖓᕖᑦ (ᖂᑭᐊᖅ) ................................................................................... 4 

098 - 6(1): ᓯᕿᓐᖑᔭᐃᑦ ᖃᐅᔨᓴᐅᑏᑦ ᐊᓯᔾᔨᖅᑕᐅᖃᑦᑕᕐᓂᖏᑦ (ᓴᒻᒧᖅᑐᖅ) ............................................................ 5 

099 - 6(1): ᐃᓕᓐᓂᐊᖅᑐᓕᕆᓂᖅ ᖃᓄᐃᓕᖓᓕᕐᓂᖓ ᓄᓇᕗᒥ (ᓄᑕᕋᖅ) ............................................................ 5 

100 - 6(1): ᓇᓪᓕᐅᓐᓂᖅᓯᐅᑦᑎᐊᖁᔨᓂᖅ ᓄᓕᐊᖓᓂᒃ (ᓴᕕᑲᑖᖅ) .......................................................................... 6 

101 - 6(1): ᐃᖅᑲᐅᒪᔭᐅᑦᑎᐊᕐᓂᖓ ᐱᐅᓪ ᓚᐃᔭᓪ (ᑯᕌᔅ) ............................................................................................ 6 

 

ᐱ. 

ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ 
 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 065 - 6(1): ᑰᒑᕐᔪᒻᒥ Hᐋᒻᒪᓚᒃᑯᑦ ᓄᓇᓯᐅᑎᖃᕐᕕᖓ (ᔪᐊᓇᓯ) ................... 7 



 

 

 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 068 - 6(1): ᓄᖑᒍᓐᓇᓐᖏᑦᑐᒃᑯᑦ ᐃᑯᒻᒪᖅᑯᑎᓕᐅᕐᓂᕐᒧᑦ ᐱᒋᐊᕈᑕᐅᔪᑦ 

(ᖁᐊᓴ) .............................................................................................................................................................................. 7 

 

ᐳ. 

ᐅᖃᐅᓯᒃᑯᑦ ᐊᐱᖅᑯᑎᑦ 
 

136 - 6(1): ᓄᓇᕐᔪᐊᓕᒫᒥ ᐅᖅᓱᐊᓗᐃᑦ ᐊᑭᖏᑦ (Hᐃᒃᔅ) ............................................................................................ 7 

137 - 6(1): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓴᓗᒻᒪᖅᓴᐃᓂᖏᑦ ᓱᕈᖅᑕᐅᓯᒪᔪᑦ ᓄᓇᓂᒃ (ᓯᒪᐃᓚᒃ) ......................... 9 

138 - 6(1): ᐃᓄᓕᒫᖅᓯᐅᑎᓄᑦ ᐃᒡᓗᓄᑦ ᐱᓕᕆᐊᖅ (ᕿᓕᖅᑎ)............................................................................... 10 

139 - 6(1): ᓄᓇᕗᑦ ᒐᕙᒪᒃᑯᑦ ᐊᒥᐊᒃᑯᖏᑦ ᐊᑐᖅᑕᐅᓐᖏᑦᑐᑦ (ᓴᕕᑲᑖᖅ) ............................................................. 12 

140 - 6(1): ᑐᒃᑐᒍᓐᓇᕐᓂᖏᓐᓄᑦ ᓈᓴᐅᑎᐅᔪᑦ ᐊᒥᑦᑐᕐᒧᑦ (ᖃᐃᕐᓂᖅ) .................................................................... 13 

141 - 6(1): ᐊᑭᑭᓛᖅ ᐃᑲᕐᕋᖅᓯᐅᑎ (ᐳᕉᔅᑐ) ................................................................................................................ 15 

142 - 6(1): ᕿᓂᕐᓂᖅ ᐹᖅᓴᐃᓂᕐᓗ (ᒪᓕᑭ) ................................................................................................................. 16 

143 - 6(1): ᑐᔪᕐᒥᕕᒃ ᑰᔾᔪᐊᕌᓗᒻᒥ (ᓴᒻᒧᖅᑐᖅ) ............................................................................................................. 17 

144 - 6(1): ᐃᒪᓕᕆᓂᕐᒧᑦ ᐱᖁᑎᕐᔪᐊᑦ ᒥᑦᑎᒪᑕᓕᖕᒥ (ᓄᑕᕋᖅ) .............................................................................. 19 

145 - 6(1): ᖁᕐᓗᖅᑑᖅ ᐆᒻᒪᖅᑯᑎᓕᐅᕐᕕᖓ (ᐊᓇᕕᓗᒃ) ........................................................................................... 20 

146 - 6(1): ᓄᑭᓪᓚᐅᓯᖅᑕᐅᒐᓱᐊᕐᓂᖏᑦ ᖃᕋᓴᐅᔭᓄᑦ ᐃᑭᐊᖅᑭᕕᒃᑰᕈᓐᓇᐅᑎᑦ (ᖃᕝᕕᒃ) ................................... 21 

147 - 6(1): ᓯᓚᐅᑉ ᐊᓯᔾᔨᖅᐸᓪᓕᐊᓂᖓ (ᖂᑭᐊᖅ)...................................................................................................... 23 

148 - 6(1): ᐃᓄᖃᓐᖏᑦᑐᑦ ᐃᖅᑲᓇᐃᔭᖅᑎᓄᑦ ᐃᒡᓗᒃᓴᐃᑦ (Hᐃᒃᔅ) ........................................................................ 24 

 

ᐸ. 

ᓴᖅᑭᑕᐅᓂᖏᑦ ᑎᑎᖅᑲᐃᑦ 
 

025 - 6(1): ᐅᖃᖅᑎᐅᑉ ᑎᑎᕋᖅᓯᒪᔭᖏᑦ ᒪᓕᒐᖅᑎᒍᑦ ᒪᓕᒐᓕᐅᕐᕕᒻᒧᑦ ᓱᓕ ᓴᖅᑭᑕᐅᔭᕆᐊᓖᑦ (ᐅᖃᖅᑎ) .... 26 

 

ᑎ. 

ᐱᒋᐊᖅᑎᑕᐃᑦ 
 

011 - 6(1): ᓄᖅᑲᖓᑯᑖᕐᓂᖅ (ᒪᓕᑭ) ............................................................................................................................. 26 



 

 

 

 

ᑐ. 

ᒪᓕᒐᒃᓴᐃᑦ 
 

ᒪᓕᒐᒃᓴᖅ 01 - ᑮᓇᐅᔭᐃᑦ ᐊᑐᖅᑐᒃᓴᐅᑲᐃᓐᓇᖅᑐᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2022-

2023 - ᑲᑎᒪᔨᕋᓛᓂᒃ ᐃᓱᒪᒃᓴᖅᓯᐅᖅᑕᐅᓂᖓ ..................................................................................................... 27 

ᒪᓕᒐᒃᓴᖅ 03 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 2, 2021-

2022 - ᑲᑎᒪᔨᕋᓛᓂᒃ ᐃᓱᒪᒃᓴᖅᓯᐅᖅᑕᐅᓂᖓ ..................................................................................................... 29 

ᒪᓕᒐᒃᓴᖅ 04 – ᖁᔭᓈᖅᑕᐅᓂᖏᓐᓄᑦ ᐱᖁᑏᑦ ᐊᑭᓕᒃᓴᐃᓪᓗ ᒪᓕᒐᖅ, 2020-2021 - ᑲᑎᒪᔨᕋᓛᓂᒃ 

ᐃᓱᒪᒃᓴᖅᓯᐅᖅᑕᐅᓂᖓ ................................................................................................................................................ 35 

ᒪᓕᒐᒃᓴᖅ 01 - ᑮᓇᐅᔭᐃᑦ ᐊᑐᖅᑐᒃᓴᐅᑲᐃᓐᓇᖅᑐᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 2022-

2023 - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ ............................................................................................................... 40 

ᒪᓕᒐᒃᓴᖅ 03 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 2, 2021-

2022 - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ ............................................................................................................... 40 



ᓇᒡᒐᔾᔭᐅ, ᒫᑦᓯ 21, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  1 

 

 

ᐃᖃᓗᐃᑦ, ᓄᓇᕗᑦ 

ᓇᒡᒐᔾᔭᐅ, ᒫᑦᓯ 21, 2022 

ᒪᓕᒐᓕᐅᖅᑏᑦ ᐅᐸᒃᑐᑦ: 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᓯᕗᓕᖅᑎ ᐸᐅᓗᓯ ᐊᕿᐊᕈᖅ, ᐅᖃᖅᑎ ᑑᓂ ᐋᖁᐊᖅ, ᐹᐱ ᐊᓇᕕᓗᒃ, 

ᐱᑦᓯᐅᓛᖅ ᐳᕉᔅᑐ, ᐊᖓᔪᖅᑳᖅ ᐹᒥᒃᓚ ᑯᕌᔅ, ᔪᐊᔾ ᕼᐃᒃᔅ, ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, 

ᒥᐊᓕ ᕿᓕᖅᑎ, ᐊᖓᔪᖅᑳᖅ ᖁᐊᓴ ᑯᓱᒐᖅ, ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ, ᐊᖓᔪᖅᑳᖅ ᐋᕐᓗᒃ ᒪᐃᓐ, ᓵᓚᒪᓐ 

ᒪᓕᑭ, ᐊᖓᔪᖅᑳᖅ ᒫᒡᒍᓚ ᓇᑲᓱᒃ, ᑭᐊᕋᓐ ᓄᑕᕋᖅ, ᑖᓂᐅ ᖃᕝᕕᒃ, ᐊᖓᔪᖅᑳᖅ ᔪᐊᓇ ᖁᐊᓴ, ᐃᓐᓇᖓᔪᖅ 

ᖂᑭᐊᖅ, ᐋᓕᒃᓵᓐᑐ ᓴᒻᒧᖅᑐᖅ, ᔫ ᓴᕕᑲᑖᖅ, ᑯᕋᐃᒃ ᓯᒪᐃᓚᒃ.  

 

>>ᑲᑎᒪᓯᒋᐊᖅᑐᑦ 10:00ᒧᐊᖅᑎᓪᓗᒍ 

 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 

 

ᐅᖃᖅᑎ (ᐊᖓᔪᖅᑳᖅ ᑑᓂ ᐋᖁᐊᖅ): ᐱᒋᐊᕐᓂᐊᖅᕼᐋᖅᑎᓪᓗᑕ, ᑐᒃᕼᐃᐊᕐᓂᒃᑯᑦ ᐊᖕᒪᕈᓐᓇᖅᑭᐅᒃ, ᒥᔅᑕ 

ᐊᓇᕕᓗᒃ? 

 

>>ᑐᒃᓯᐊᖅᑐᑦ 

 

ᐅᖃᖅᑎ: ᖁᐊᓇᖅᑯᑎᑦ ᒥᔅᑕ ᐊᓇᕕᓗᒃ, ᑐᓐᖓᕼᐅᒋᑦᓯ ᑲᑎᒪᔨᐅᖃᑎᒃᑲᑦ, ᐅᑉᓗᒥᓗ ᓄᓇᖅᑲᑎᑦᑎᓐᓂᒃ 

ᐃᑲᔪᓐᓇᕼᐅᓐᓂᐊᕐᒥᒐᑉᑕ ᐊᒻᒪᓗ ᐃᒃᐱᒋᑦᕼᐃᐊᕈᒪᓪᓗᒋᑦ ᐅᖅᕼᐅᖅᑑᕐᒥᐅᖃᑎᒃᑲᑦ ᐅᓐᓄᐊᖅ ᐃᑲᔪᖅᑐᓚᐅᕐᒥᖕᒪᑕ 

ᓄᓇᖅᑲᑎᒥᓐᓂᒃ. ᖁᔭᒋᑦᕼᐃᐊᖅᐸᑉᕕ ᐊᖏᔪᒥᒃ. ᑕᐃᑉᑯᐊᓪᓗ ᑎᕖᒃᑯᑦ ᑕᐅᑐᒃᑐᑦ, ᑐᖓᕼᐅᒡᓕᑦ ᐊᒻᒪᓗ 

ᓈᓚᐅᑎᒃᑯᑦ ᑐᕼᐋᔪᑦ ᓈᓚᐅᒻᒥᓪᓗ ᑕᐅᑐᒍᓐᓇᕋᓗᐊᖅᕼᐅᑎᒃ. ᖁᐊᓇᖅᑯᕼᐃ. 

 

(ᑐᓵᔨᑎᒍᑦ) ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐃᓕᖅᑯᓯᓕᕆᓂᕐᒧᑦ, ᒥᔅ ᖁᐊᓴ. 

 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 

 

ᐊᖓᔪᖅᑳᑉ ᐅᖃᐅᓯᖓ 062 - 6(1): ᓄᓇᕗᑦ ᒐᕙᒪᒃᑯᑦ ᑲᑎᖅᓱᖅᑕᐅᓯᒪᔪᓂᒃ ᐊᐅᓚᑦᑎᓂᕐᒥᒃ 

ᐃᓕᓐᓂᐊᖅᓯᓐᓈᑦ ᑲᑎᒪᑎᑦᑎᓂᖏᑦ (ᖁᐊᓴ) 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ ᑲᑎᒪᔨᐅᖃᑎᒃᑲ ᓄᓇᕗᒻᒥᐅᓕᒫᓪᓗ.  

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᓯᔩ, ᑖᒃᑯᐊ ᐃᓕᖅᑯᓯᓕᕆᔨᒃᑯᑦ ᐱᓕᕆᓯᒪᖕᒪᑕ ᐃᑲᔪᕋᓱᒃᖢᑎᒃ ᐊᔭᐅᖅᖢᑎᒃ 

ᐱᕙᓪᓕᐊᑎᓪᓗᒋᑦ ᓄᓇᕗᑦ ᐃᓕᖅᑯᓯᓕᕆᓂᕐᒧᑦ ᑲᑎᖅᓱᐊᖑᔪᐃᑦ.  

 

ᐅᖃᖅᑏ, ᖁᕕᐊᓱᒃᑐᖓ ᑖᒃᑯᐊ ᑲᑎᖅᓱᖅᑕᐅᓯᒪᔪᐃᑦ ᐃᓕᖅᑯᓯᓕᕆᓂᕐᒧᑦ ᕕᓂᐸᒡ ᓴᓇᐅᒐᕐᓂᒃ ᑕᑯᔭᒐᖃᕐᕕᓂ 

ᒫᑦᓯ 22-26-ᒧᑦ, 2022. ᑖᒃᑯᐊ ᐃᓕᖅᑯᓯᓕᕆᔨᒃᑯᑦ ᐊᔾᔨᒌᓐᖏᑦᑐᓂᒃ ᐱᖅᑯᓯᓕᕆᔨᑐᖃᐅᔪᓂᒃ ᐊᔾᔨᒌᓐᖏᑦᑐᓂᒃ 

ᑕᒪᒃᑯᐊ ᖃᐅᔨᒪᓂᕐᒥᓂᒃ ᐅᖃᖃᑎᒌᖕᓂᒃᑯᑦ ᐃᓄᐃᑦ ᐱᖅᑯᓯᖏᑦᑎᒍᑦ ᐱᓂᐊᖅᑐᑦ.  

 

ᑖᒃᑯᐊ ᓄᓇᕗᑦ ᒐᕙᒪᒃᑯᑦ ᑲᑎᖅᓱᖅᓯᒪᔭᖏᑦ ᐃᑦᑕᕐᓂᓴᐃᑦ ᕕᓂᐸᒡ ᓴᓇᐅᒐᐃᑦ ᑕᑯᔭᒐᖃᕐᕕᖓᓃᑦᑐᑦ ᐊᕐᕌᒍᑦ 

ᑕᓪᓕᒪᑦ. ᐊᕐᕌᒍᐃᑦ ᐊᖏᕈᑦ, ᑖᒃᑯᐊ ᕕᓂᐸᒡ ᓴᓇᐅᒐᐃᑦ ᑕᑯᔭᒐᖃᕐᕕᒃᑯᖏᑦ ᐱᓕᕆᖃᑎᒋᓪᓗᒋᑦ. ᑖᒃᑯᐊ 

ᐃᓕᓐᓂᐊᖅᑎᑦᓯᓂᒃᑯᑦ ᐱᓕᕆᐋᖃᕐᓂᐊᖅᑐᑦ ᓄᓇᕗᒻᒥᐅᓄᑦ ᐊᑐᐃᓐᓇᐅᓗᑎᒃ ᑖᒃᑯᐊ ᐃᓕᑉᐸᓪᓕᐊᓂᕐᒧᑦ 

ᐱᖁᑎᑐᖃᓕᕆᓂᕐᒥᒃ. ᑕᒪᒃᑯᐊ ᐃᑦᑕᕐᓂᓴᐃᑦ ᐊᔾᔨᒌᓐᖏᑦᑐᐃᑦ ᐃᑦᑕᕐᓂᓴᐅᔪᑦ ᓄᓇᕗᒻᒥ. 

 

ᐊᒻᒪ ᑲᑎᒪᑎᑦᓯᓂᖅ ᑕᐃᑲᓂ ᕕᓂᐸᒡ-ᒥ ᓴᓇᐅᒐᐃᑦ ᑕᑯᔭᒐᖃᕐᕕᖓᓂ ᑖᒃᑯᐊ ᐃᓚᐅᔪᐃᑦ ᐳᓛᕈᓐᓇᕐᓂᐊᖅᑐᑦ 

ᑲᑎᖅᓱᖅᑕᐅᓯᒪᔪᑦ ᐃᓄᐃᑦ ᓴᓇᓐᖑᐊᖅᓯᒪᔭᖏᑦ ᖃᐅᔨᒪᔪᖅ ᑕᑯᔭᒐᖃᕐᕕᒃ. ᐅᖃᖅᑏ, ᐃᓕᖅᑯᓯᓕᕆᔨᒃᑯᑦ 

ᑮᓇᐅᔭᖃᖅᑎᑦᓯᖃᑦᑕᖅᓯᒪᔪᑦ ᓄᓇᕗᒻᒥ ᑮᓇᐅᔭᖃᖅᑎᑦᓯᓂᒃᑯᑦ ᐊᔾᔨᒌᓐᖏᑦᑐᓂᒃ. 

ᑕᒪᓐᓇ ᖁᕕᐊᓱᑦᑐᒍᑦ ᑲᑎᒪᔩᑦ ᕕᓂᐸᒡ-ᒥ ᓴᓇᐅᒐᑦ ᑕᑯᔭᒐᖃᕐᕕᖓᓂ ᐃᓕᓐᓂᐊᖅᑎᑦᓯᓗᑕ ᓄᓇᕗᒻᒥᐅᑕᓂᒃ 

ᐃᑦᑕᕐᓂᓴᓕᕆᓂᕐᒥᒃ ᑲᑎᖅᓱᐃᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐃᖅᑲᖅᑐᐃᔪᓕᕆᓂᕐᒧᑦ, ᑕᐃᕕᑎ ᐊᕿᐊᕈᖅ. ᒥᓂᔅᑕ 

ᐊᕿᐊᕈᖅ. 

 

ᐊᖓᔪᖅᑳᑉ ᐅᖃᐅᓯᖓ 063 - 6(1): ᒥᖅᓱᕆᐅᖅᓴᕐᓂᕐᒧᑦ ᐱᓕᕆᐊᖅ ᐊᕐᕕᐊᓂ ᓄᓇᓕᓐᓂ 

ᒪᓕᒐᓕᕆᔨᒃᑯᓐᓄᑦ (ᐊᕿᐊᕈᖅ, ᑕ) 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓄᓇᕗᒻᒥᐅᑕᕐᓂᒃ ᐸᖅᑭᑦᑎᐊᕋᓱᖃᑦᑕᖅᓱᑕ 

ᑖᒃᑯᓂᖓᓕ ᑐᑭᓯᐅᒪᑎᑦᑎᓇᓱᖃᑦᑕᖅᓱᑕ ᒪᓕᒐᓕᕆᓂᕐᒧᑦ. ᑖᓐᓇ ᐱᒻᒪᕆᕐᔪᐊᕌᓘᖕᒪᑦ ᐃᖅᑲᓇᐃᔮᕆᔭᐅᓪᓗᓂ 

ᒪᓕᒐᓕᕆᔨᒃᑯᓐᓄᑦ. ᓄᓇᓕᓐᓕᓂ ᒪᓕᒐᓕᕆᓂᐅᑉ ᐃᑲᔪᖅᑎᐊᓐᓄᑉᐳᑦ ᐱᓕᕆᔭᖏᑦ ᐊᒃᓱᒻᒪᕆᐊᓗᒃ ᐱᒻᒪᕆᐅᒻᒪᑕ.  

 

ᑖᒃᑯᐊᓪᓗ ᓄᓇᓕᓐᓂ ᐃᖅᑲᓇᐃᔭᖅᑏᑦ ᐱᓇᓱᔾᔪᐊᖅᓱᑎᒃ ᓄᓇᕗᒻᒥᐅᑕᕐᓂᒃ ᑐᓴᐅᒪᑎᑦᑎᓇᓱᒃᓱᑎᑦ ᑖᒃᑯᐊ 

ᐱᕋᔭᑕᐅᖃᑦᑕᕐᓃᑦ ᐱᕋᔭᑦᑕᐅᓂᕐᒧᑦ ᑐᑭᓯᐅᒪᑎᑦᑎᑦᑎᐊᕋᓱᒃᓱᑎᒃ, ᐊᒻᒪᓗ ᖃᓄᐃᑦᑐᓂᒃ ᐃᑲᔫᑎᓂᒃ 

ᓴᖅᑭᔮᖅᑐᖃᕈᓐᓇᕐᒪᒃᑭᐊᖅ ᓇᒻᒥᓂᖅ ᐸᖅᑭᔪᓐᓇᕐᓗᑎᒃ.  

ᓇᒻᒥᓂᕐᒧᑦ ᐊᒻᒪᓗ ᐃᓚᖏᓐᓄᑦ. 

 

ᐃᓚᒋᐊᒃᑲᓐᓂᕐᓗᒍ ᐊᒥᓱᐃᑦ ᓄᓇᓕᓐᓂ ᐃᖅᑲᓇᐃᔭᖅᑎᐊᓐᓂᑉᐳᑦ ᐊᔾᔨᒌᓐᖏᑦᑐᓂᒃ ᓴᖅᑮᖃᑦᑕᕐᒥᒻᒪᑕ 

ᐃᓅᑦᑎᐊᕋᓱᓐᓂᕐᒧᑦ ᐊᒻᒪᓗ ᐱᕋᔭᑦᑕᐃᓕᒪᓇᓱᓐᓂᕐᒧᑦ. ᑖᒃᑯᐊ ᐃᓚᒋᔭᐅᓪᓗᑎᑦ ᐃᓄᒃᓯᐅᑎᓄᑦ ᐱᓕᕆᐊᕆᔭᐅᔪᑦ 

ᐊᒻᒪᓗ ᓴᓇᐅᒐᕈᔪᖏᓐᓂᒃ. ᑕᐃᒪᓐᓇᐃᑎᓪᓗᒍ, ᑖᒃᑯᐊ ᓴᖅᑭᔮᖅᑎᑦᑎᓇᓱᖃᑦᑕᕐᒪᑕ ᐃᓅᑦᑎᐊᕋᓱᓐᓂᕐᒥᒃ ᐊᒻᒪᓗ 

ᐸᖅᑭᒃᑎᐊᕋᓱᓐᓂᕐᒥᒃ ᓄᓇᓕᖕᓂᒃ. 

 

ᑕᐃᒪᓐᓇᐃᑎᓪᓗᒍ, ᐅᖃᖅᑎᑦᑎᔩ, ᐅᐱᒍᓱᒍᒪᕗᖓ ᑖᒃᑯᐊ ᓄᓇᓕᖕᓂᒃ ᒪᓕᒐᓕᕆᓂᕐᒧᑦ ᐃᖅᑲᓇᐃᔭᖅᑎᐊᓐᓄᑉᐳᑦ 

ᐊᕐᕕᐊᓂᒃ ᐸᕐᓇᐃᓚᐅᕐᒪᑕ ᑖᒃᓱᒥᖓ ᓴᖅᑮᓪᓗᑎᒃ, ᑕᕝᕗᖓ ᓄᓇᓕᓐᓄᑦ ᐃᑲᔫᑎᒋᔭᐅᓂᐊᖅᑐᓄᑦ ᐊᒥᓱᓂᒃ. 

 

ᑖᒃᑯᐊ ᐃᖅᑲᓇᐃᔭᖅᑎᕗᑦ ᐋᖅᑭᒃᓱᐃᓚᐅᕐᒪᑕ ᒥᖅᓱᐃᓂᕐᒥᒃ. ᑖᒃᑯᓂᖓ ᕼᐊᒻᓚᒃᑯᓐᓂᒃ ᐊᕐᕕᐊᓂᒃ 

ᐱᓕᕆᖃᑎᖃᖅᓱᑎᑦ ᑎᓯᐱᕆᒥ. ᑖᒃᑯᐊ ᐱᓕᕆᔪᐃᑦ ᐃᓕᓚᐅᖅᑐᐃᑦ ᑖᒃᑯᓂᖓ ᒥᖅᓱᕐᓂᕐᒥᒃ ᐊᒻᒪᓗ 23-ᓂᒃ 

ᔭᐸᓂᒃ ᓴᓇᓚᐅᖅᓱᑎᒃ ᐃᓕᓐᓂᐊᖅᑐᓄᑦ ᐊᑐᖅᑕᐅᖃᑦᑕᕐᓂᐊᖅᑐᓂᒃ ᑕᒫᓂ ᐅᑭᐅᖑᔪᖅ 

ᐊᓐᓄᕌᖃᑦᑎᐊᖁᔭᐅᓪᓗᑎᑦ. 

 

ᑖᒃᑯᐊ ᓴᖅᑭᔮᖅᑎᑦᑎᖃᑦᑕᕐᒪᑕ ᐊᒻᒪᓗ ᐃᑲᔪᖅᑐᐃᓇᓱᖃᑦᑕᕐᒪᑕ ᐃᓅᓯᑦᑎᐊᕙᓕᕆᓂᕐᒧᑦ ᐃᓅᑦᑎᐊᕐᓂᕐᒧᑦ ᐊᒻᒪᓗ 

ᐊᔾᔨᒌᓐᖏᑦᑐᓂᒃ ᐱᐅᔪᒥᒃ ᐃᓕᖅᑯᓯᖃᕋᓱᓐᓂᕐᒥᒃ. 

 

ᐃᖅᑲᓇᐃᔭᖅᑎᐊᕐᓂᖅᐳᑦ ᐱᖃᑎᖃᖅᓱᑎᑦ ᕼᐊᒻᓚᒃᑯᓐᓂᒃ ᐊᕐᕕᐊᓂᒃ ᑕᐃᒪᓐᓇ ᓴᖅᑭᑎᑦᑎᔪᐊᐃᓐᓅᓚᕐᒪᑕ 

ᒥᖅᓱᕐᓂᕐᒧᑦ, ᑖᒃᑯᐊᓪᓗ ᐱᓕᕆᕝᕕᒋᔭᕋ ᑕᐃᒪᓐᓇ ᐃᑲᔪᖅᑐᖅᑕᐅᖃᑦᑕᖁᔪᒥᓇᖅᓱᑎᑦ ᑕᒪᒃᑯᓄᖓ ᐊᓯᖏᓐᓄᑦ 

ᓄᓇᕗᑉ ᓄᓇᓕᖕᓄᑦ. ᒪ’ᓇ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᖏᑦ. ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᑉ ᐅᖃᐅᓯᖓ 064 - 6(1): ᓄᓇᕐᔪᐊᓕᒫᒥ ᐳᕙᓪᓗᓐᓇᐅᑉ ᐅᓪᓗᖓ (ᒪᐃᓐ) 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐅᑉᓛᑦᓯᐊᖅ ᑲᑎᒪᔨᐅᖃᑎᒃᑳ.  

ᐅᖃᖅᑎᑦᓯᔩ, ᒫᑦᓯ 24-ᖑᓕᖅᐸᑦ ᓄᓇᕐᔪᐊᕐᒥᒃ ᐳᕙᒡᓗᒃᑐᓕᕆᓂᕐᒧᑦ ᐅᑉᓗᕆᔭᐅᓂᐊᖅᐳᖅ. 

ᐋ’ᓂᐊᖅᑕᐃᓕᑎᑦᓯᔨᒃᑯᑦ ᐃᓕᑕᖅᓯᓯᒪᔪᑦ ᑕᒪᓐᓇ ᐳᕙᓪᓗᓐᓂᐅᑉ ᐊᖏᓂᖓᓂᒃ ᐊᒻᒪ ᐊᒃᑐᖅᑕᐅᖅᑕᕐᓂᖏᑦᑕ 

ᒥᒃᓵᓄᑦ ᓄᓇᕗᒻᒥᐅᑦ. 

 

ᐳᕙᒡᓗᒃᑐᓕᕆᓂᕐᒧᑦ ᐱᓕᕆᔨᒋᔭᕗᑦ ᐊᒃᓱᕈᖅᖢᑎᒃ ᐱᓕᕆᓱᖅᐳᑦ ᐳᕙᒡᓗᖕᓂᖅᑕᖃᓕᕌᖓᑦ ᓄᓇᓕᖕᓂ, ᐊᒻᒪᓗ 

ᓄᓇᕗᒻᒥᐅᑦ ᑐᓴᐅᒪᑎᑕᐅᑦᓯᐊᖁᑉᓗᑎᒃ ᖃᐅᔨᓴᖅᑕᐅᓂᐅᑉ ᒥᒃᓵᓄᑦ, ᐃᖢᐊᖅᓴᐅᑎᑐᕐᓂᐅᑉ ᒥᒃᓵᓄᑦ, ᐊᒻᒪ ᖃᓄᖅ 

ᓇᐅᒃᑯᑦ ᐱᑖᖅᑕᐃᓕᓂᐅᑉ ᒥᒃᓵᓄᑦ. ᐅᖃᖅᑎᑦᓯᔩ, ᐊᒥᓱᓂᒃ ᐊᔾᔨᒌᓐᖏᑦᑐᓂᒃ ᐃᑲᔫᑕᐅᓇᔭᖅᑐᓂᒃ 

ᐳᕙᓪᓗᑦᑐᓕᕆᓂᐅᑉ ᒥᒃᓵᓄᑦ ᐱᑕᖃᖅᐳᖅ ᓄᓇᕗᒻᒥ. ᐃᓚᒋᔭᐅᑉᓗᓂ ᑕᒪᓐᓇ ᑐᓴᐅᒪᑎᑦᓯᓂᖅ, ᖃᐅᔨᒪᑎᑦᓯᓂᖅ. 

 

ᐅᖃᖅᑎᑦᓯᔩ, ᓄᖅᑲᓱᑐᐃᑦᑑ’ᒪᑕ ᐋ’ᓂᐊᖅᑕᐃᓕᑎᑦᓯᔨᒃᑯᑦ ᐱᓕᕆᔨᖏᑦ ᐅᑭᐅᑉ ᐃᓗᐊᓂ ᐊᑐᐃᓐᓇᕈᐃᑉᓗᑎᒃ 

ᓄᓇᕗᒻᒥᐅᓄᑦ ᑐᑭᓯᕚᓪᓕᕈᑕᐅᓂᐊᖅᑐᓂᒃ ᐊᒻᒪᓗ ᖃᓄᖅ ᐱᑖᖅᑕᐃᓕᓂᐅᑉ ᒥᒃᓵᓄᑦ, ᐊᒻᒪᓗ ᑐᕌᖓᑉᓗᑎᒃ 

ᓇᐅᒃᑯᑦ ᐃᑲᔪᖅᑕᐅᔫ’ᓗᐊᕐᒪᖔᑖ ᓇᓂ, ᖃᓄᕐᓗ ᐃᑲᔪᖅᑕᐅᔫ’ᓗᐊᕐᒪᖔᑖ ᓄᓇᕗᒻᒥᐅᑦ. ᑕᒪᓐᓇ ᐱᓕᕆᐊᕆᔭᕗᑦ 

ᐃᑲᔪᖅᑕᐅᒻᒫᖅᖢᑕ ᓄᓇᕗᑦ ᑐᓐᖓᕕᒃᑯᓐᓄᑦ ᐃᑲᔪᖅᑎᒋᕐᔪᐊᖅᑕᕋᑉᑎᒍᑦ ᑐᓐᖓᕕᒃᑯᑦ ᑕᕝᕘᓇ ᑕᒪᓐᓇ 

ᐱᓕᕆᐊᖑᑎᖦᖢᒍ. 

 

ᐅᖃᖅᑎᑦᓯᔩ, ᐱᕕᖃᓚᐅᕐᓂᓐᓂ ᒫᓐᓇ ᐃᓕᑕᕆᖦᖢᐊᖅᖢᒋᑦ ᐃᖅᑲᐅᒪᕼᐅᐊᖅᖢᒋᓪᓗ ᐳᕙᓪᓗᒃᑕᕐᓂᑯᕕᓃᑦ 

ᒪᒥᓯᒪᓕᖅᑐᑦ. ᐊᒻᒪᓗ ᒫᓐᓇ ᓄᓇᕗᒻᒥᐅᑦ ᐃᖢᐊᖅᓴᐅᑎᑐᖅᑐᑦ ᐳᕙᓪᓗᓂᐅᑉ ᒥᒃᓵᓄᑦ. ᒪ’ᓈᖅᐳᒍᑦ ᐃᓕᑉᕼᐃ’ᓂᒃ. 

ᐃᑲᔪᕐᓂᓗᒃᖢᑎᒃ ᓄᓇᖅᑲᑎᑉᕼᐃ’ᓂᒃ ᑕᒪᓐᓇ ᐊᑐᕋᑉᕼᐃᐅᒃ.  

 

ᐅᖃᖅᑎᑦᓯᔩ, ᐳᕙᒡᓗᖕᓂᖃᕈᓐᓃᕋᔭᕐᓂᖓᓂᒃ ᓄᓇᕗᑦ ᑕᐅᕗᖓ ᓇᓛᓄᑦ ᐱᓕᕆᓂᓗᒃᖢᑕ ᐃᓄᖅ ᐊᑕᐅᓯᖅ 

ᐃᑲᔪᖅᑕᐅᔭᕌᖓᑦ ᑕᐃᑯᖓ ᑐᕌᖅᑕᑉᑎ’ᓄᑦ ᖃᒡᓕᕚᓪᓕᖅᑕᖅᐳᒍᑦ ᐳᕙᒡᓗᖕᓂᐅᑉ ᒥᒃᓵᓄᑦ ᑕᒪᓐᓇ ᐅᖃᐅᓯᕆᕙᕋ. 

ᒪ’ᓇ, ᐅᖃᖅᑎᑦᓯᔩ. 

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᐃᓄᓕᕆᔨᒃᑯᓐᓄᑦ, ᒥᔅ ᓇᑲᓱᒃ. 

 

ᐊᖓᔪᖅᑳᑉ ᐅᖃᐅᓯᖓ 065 - 6(1): ᐱᓐᖑᐊᖅ ᐱᓕᕆᐊᖅ (ᓇᑲᓱᒃ) 

 

ᐊᖓᔪᖅᑳᖅ ᒫᒡᒍᓚ ᓇᑲᓱᒃ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓛᒃᑯᑦ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ ᓄᓇᕗᒻᒥᐅᑦ 

ᐅᓪᓛᒃᑰᖅᑲᒃᑲ.  

 

ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔪᖓ ᑐᓴᖅᑎᑦᑎᔪᒪᓪᓗᖓ ᑖᓐᓇ ᑲᔪᓯᓂᖃᑦᑎᐊᖅᑐᒥᒃ ᐃᖏᕐᕋᓯᒪᔪᖅ ᐱᓪᓗᒍ 

ᖃᕋᓴᐅᔭᒃᑯᑦ ᐅᖃᓕᒫᕆᐅᖅᓴᓂᕐᒧᑦ ᑎᑎᕋᕆᐅᖅᓴᓂᕐᒧᓪᓗ. ᐱᓕᕆᐊᔅᓴᖅ ᑲᑐᔾᔨᖃᑎᒋᔭᐅᓪᓗᑎᒃ ᑖᒃᑯᐊ ᐱᓐᖑᐊᑦ 

ᑲᑐᔾᔨᖃᑎᒌᖏᑦ.  

 

(ᑐᓵᔨᑎᒎᓕᖅᑐᖅ) ᑖᓐᓇ ᐃᓕᓐᓂᐊᖅᑎᑦᓯᓂᐅᔪᖅ ᑐᕌᖓᔪᖅ ᐃᑭᐊᖅᑯᑎᒃᑯᑦ ᐃᓐᓇᕐᓄᑦ ᐊᒻᒪ ᒪᒃᑯᑦᑐᐃᑦ 

ᐃᖅᑲᓇᐃᔭᕈᓐᓇᒃᑲᓐᓂᕐᓂᕐᒧᑦ ᐊᒻᒪ ᐊᑐᐃᓐᓇᐅᕙᓪᓕᐊᔪᐃᑦ ᐃᑭᐊᖅᑯᑎᒃᑯᑦ ᐃᓅᓯᓕᕆᓂᕐᒧᓪᓗ 

ᖃᕆᑕᐅᔭᓕᕆᓂᕐᒥᒃ. ᐃᓅᓯᓕᕆᓂᕐᒥᒃ ᐃᖅᑲᓇᐃᔭᖅᑐᓕᕆᓂᕐᒥᒃ ᐃᓅᑦᓯᐊᕐᓂᕐᒥᒃ ᐊᒻᒪ ᐃᖅᑲᓇᐃᔭᕈᓐᓇᕐᓂᕐᒥᒃ 

ᐃᓐᓇᐃᑦ ᐃᓕᓐᓂᐊᖅᑎᑕᐅᓚᐅᖅᑐᐃᑦ. 

 

ᑖᒃᑯᐊ, ᐅᖃᖅᑏ, ᒫᓐᓇᒧᑦ ᓄᓇᓕᖕᓂ 20-ᓂᒃ ᓄᓇᓕᖕᓂᒃ, 296 ᐃᓚᐅᖅᓯᒪᓕᖅᑐᐃᑦ ᐊᒻᒪ 29 ᐊᔾᔨᒌᓐᖏᑦᑐᐃᑦ 

ᐃᖅᑲᓇᐃᔭᕐᕕᖕᓂ ᑮᓇᐅᔭᓕᐅᓐᖏᑦᑐᓂᓪᓗ ᐃᓕᓐᓂᐊᕈᑕᐅᓯᒪᓪᓗᓂᓗ 15 ᐅᖓᑖᓄᑦ. ᑖᓐᓇ ᓂᕆᐅᓐᓇᖅᑐᖅ 

200-ᓄᑦ ᓱᓕ ᐃᓕᓐᓂᐊᖅᑎᑦᓯᔾᔪᑕᐅᓂᐊᖅᑐᖅ ᒪᐃ 2022. ᐃᓄᓕᕆᔨᒃᑯᑦ $867,000-ᓂᒃ ᑖᒃᓱᒧᖓ 

ᑐᓂᓯᓯᒪᔪᐃᑦ.  

 

ᑖᓐᓇ ᐊᐅᓪᓛᑦᓯᐊᕐᓂᖓ ᒐᕙᒪᒃᑯᑦ ᓄᓇᕗᑦ, ᒐᕙᒪᒃᑯᑦ ᖃᓄᖅᑑᖅᑏᑦ ᐊᒻᒪᓗ ᖃᐅᔨᓴᖅᑐᓕᕆᓂᕐᒧᑦ ᑲᓇᑕᒥ, 

ᓄᓇᓕᕋᓛᑦ ᑲᑎᒪᓂᖅ, ᓴᓇᔩᑦ ᐃᓂᒃᓴᖓ ᐱᓕᕆᖃᑎᒌᑦᑐᓪᓗ, ᐃᓵᒃᓯᒪᒋᑦ ᐃᓅᓯᕐᒥᒃ, ᐃᓕᓴᖅᓯᓂᖅ, ᓄᓇᕗᑦ 

ᐅᖃᓕᒫᕆᐅᖅᓴᑎᑦᑎᔩᑦ ᑲᑎᒪᔨᖏᑦ, ᐸᐅᒃᑑᑏᑦ, ᓇᖕᒥᓂᖃᖅᑐᐃᑦ ᐊᒻᒪ ᒪᐃᑯᕈᓵᑉ ᑲᓇᑕ. (ᑐᓵᔨᒃᑰᖏᑦᑐᖅ) 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑕ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅ ᖁᐊᓴ. 

 

ᐊᖓᔪᖅᑳᑉ ᐅᖃᐅᓯᖓ 066 - 6(1): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐆᒻᒪᖅᑯᑎᑐᓐᖏᓐᓂᖅᓴᓂᒃ ᐊᖅᑯᑎᒃᑯᑦ 

ᖃᐅᔨᒻᒪᖅᑯᑎᓕᖅᓱᐃᓂᖓ (ᖁᐊᓴ) 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᒪᓕᒐᓕᐅᖅᑎᐅᖃᑎᒃᑲᓗ, ᑐᓴᖅᑎᑦᑐᒪᔭᒃᑲ 

ᓄᓇᕗᒻᒥᐅᓪᓗ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᖁᑖ. ᑐᓴᖅᑎᑦᑎᒋᐊᕈᑎᒥᒃ ᐆᒻᒪᖅᑯᑎᑐᓗᐊᓐᖏᑦᑐᓂᒃ 

ᐊᖅᑯᑎᒃᑯᑦ ᖃᐅᒻᒪᖅᑯᑎᖏᑦ, ᖃᐅᒻᒪᖅᑯᑎᓂᒃ ᐊᓯᔾᔨᖅᑐᐃᓂᕐᒧᑦ ᐱᓕᕆᐊᖅ. 

 

(ᑐᓵᔨᑎᒎᓕᖅᑐᖅ) ᑖᒃᑯᐊ 2017-2018 ᑖᒃᑯᐊ ᐊᓯᔾᔨᖅᐸᓪᓕᐊᓂᕐᒧᑦ ᐱᕙᓪᓕᐊᓕᓚᐅᕐᒪᑕ ᖃᐅᒻᒪᖅᑯᑏᑦ ᓯᓚᒥ 

ᖃᐅᒻᒪᖅᑯᑕᐅᔪᑦ. ᑖᒃᑯᐊ ᐃᓄᓕᕆᔨᑐᖃᒃᑯᓐᓂᒃ ᑮᓇᐅᔭᖃᖅᑎᑕᐅᑉᓗᑕ. ᑖᒃᑯᐊ ᑮᓇᐅᔭᐃᑦ ᐃᖃᓗᒃᑑᑦᓯᐊᖅ, 

ᑲᖏᖅᖠᓂᖅ, ᐃᖃᓗᐃᑦ ᐊᒻᒪ ᖁᕐᓗᖅᑑᖅ ᐃᑭᑦᑕᖅᑐᖏᑦ ᐋᖅᑭᒋᐊᖅᑕᐅᓚᐅᖅᑐᓂᒃ. ᑕᒪᒃᑯᐊ ᓄᑖᑦ 

ᐃᑭᑦᑕᖅᑐᐃᑦ ᒫᓐᓇ ᖃᐅᔨᒪᓂᖅᓴᐅᑉᓗᑎᒃ ᐊᑭᓗᖕᓂᖅᓴᐅᔪᐃᑦ.  

 

ᐅᖃᖅᑏ, ᑖᒃᑯᐊ ᑮᓇᐅᔭᖃᖅᑎᑦᓯᑕᐅᒃᑲᓐᓂᕐᓂᕐᒧᑦ ᐳᔪᖅ ᑖᒃᓯᖓᓄᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ 

ᓱᓕ ᓄᓇᓕᖕᓂ ᖃᐅᒻᒪᖅᑯᑎᓂᒃ ᐊᓯᔾᔩᕙᓪᓕᐊᔪᐃᑦ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ ᑖᒃᑯᐊ 

ᖃᐅᒻᒪᖅᑯᑎᓂᒃ 17 ᓄᓇᓕᖕᓂ ᖃᐅᒻᒪᖅᑯᑎᓂᒃ ᐊᖅᑯᑎᓂᒃ ᐊᓯᔾᔩᓯᒪᓕᖅᑐᐃᑦ ᑖᒃᑯᓄᖓ ᓄᑖᖑᓂᖅᓴᐅᔪᓄᑦ. 

(ᑐᓵᔨᒃᑰᖏᑦᑐᖅ) ᐅᖃᒡᒐᖅᑕᕋᐅᓇ. (ᑐᓵᔨᑎᒎᓕᖅᑐᖅ) ᑐᐃᑦ ᖃᐅᒻᒪᖅᑯᑏᑦ.  

 

ᐅᖃᖅᑏ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ ᑖᒃᑯᐊ ᐊᕙᑎᒧᑦ ᐱᐅᔪᒥᒃ ᐱᓇᓱᐊᕐᓂᕐᒧᑦ ᑕᒪᒃᑯᐊ 

ᓱᕈᕐᓇᖅᑐᐃᓪᓗ ᐊᔾᔨᒌᑎᑦᑎᔪᐃᑦ ᐃᒋᑦᓯᐊᒋᐊᖃᕐᓂᖏᑦ ᑲᒪᒋᓗᒋᑦ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐ 

ᑲᔪᓰᓐᓇᕐᓂᐊᖅᑐᖅ ᖃᐅᒻᒪᖅᑯᑎᓂᒃ ᓄᓇᕗᑉ ᐃᓗᐊᓂ ᑕᒪᕐᒥᒃ 25-ᖑᔪᐃᑦ ᓄᓇᓖᑦ ᐱᐊᓂᒃᓯᒪᓕᖅᐸᑕ 

ᖃᐅᒻᒪᖅᑯᑎᓄᑦ ᓄᑖᓄᑦ. ᑕᒪᓐᓇ ᖃᐅᒪᓂᖅᓴᐅᓂᖅ ᐊᑭᓗᖕᓂᖅᓴᐅᓗᓂ ᓄᓇᓕᖕᓄᑦ.  

 

ᐅᖃᖅᑎ, ᑖᒃᑯᐊ ᖃᐅᒻᒪᖅᑯᑏᑦ ᓄᓇ ᐊᖅᑯᑎᓂᒃ ᐱᔾᔪᒋᔭᖏᓐᓄᑦ ᖁᓪᓗᖅ ᖃᐅᒻᒪᖅᑯᑎᓕᕆᔨᒃᑯᑦ ᐊᓯᖏᓐᓂᒃ 

ᕿᓂᖅᑐᐃᑦ ᐱᐅᓂᖅᓴᓂᒃ ᐱᕚᓪᓕᖅᕈᑎᒃᓴᓂᒃ ᐊᑐᐃᓗᐊᖅᑕᐃᓕᒪᓂᕐᒧᑦ ᐳᔪᖃᓗᐊᖅᑕᐃᓕᒪᓂᕐᒧᓪᓗ. ᖁᔭᓐᓇᒦᒃ 

ᐅᖃᖅᑎᑦᓯᔨ. 

 

>>ᐸᑦᑕᑐᖅᑐᑦ 

  

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑲᑎᒪᔩᑦ ᐅᖃᐅᓯᖏᑦ. ᓇᑦᑎᓕᒃ, ᒥᔅᑕ ᖂᑭᐊᖅ. 

 

ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 097 - 6(1): ᐃᓄᐃᑦ ᖃᐅᔨᒪᔭᑐᖃᖏᓐᓄᑦ ᑐᓐᖓᕖᑦ (ᖂᑭᐊᖅ)  

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎᑦᓯᔨ. ᐅᖃᖅᑎᑦᓯᔨ, ᐅᑉᓗᒥ ᓄᓇᕗᒻᒥᐅᑦ ᑭᒡᒐᖅᑐᖅᖢᒋᑦ ᐅᖃᓪᓚᒃᑐᖓ.  

 

ᑕᒪᓐᓇ ᐃᓱᒫᓘᑕᐅᖃᑦᑕᕐᒪᑦ ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᑕᐅᖃᑦᑕᓐᖏᒻᒪᑦ ᐃᖅᑲᓇᐃᔭᕐᕕᐅᑉ ᐃᓗᐊᓂ. 

ᑕᒪᒃᑭᓐᖏᒻᒪᑕ.  

ᐅᖃᖅᑎ, ᑕᒪᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᑕᐅᓐᖏᑎᓪᓗᒋᑦ ᐊᑐᖅᑕᐅᓐᖏᓐᓂᖓ ᐱᒻᒪᕆᐅᔪᖅ. ᐃᓄᐃᑦ 

ᖃᐅᔨᒪᔭᑐᖃᖏᑦ ᐊᑐᖅᑕᐅᒃᑲᓐᓂᕆᐊᓖᑦ ᓄᓇᕗᒻᒥ. ᑕᒪᓐᓇ ᐃᓗᐃᑦ ᐃᓕᖅᑯᓯᖓ ᐊᑐᖅᑕᐅᓇᔭᓚᐅᖅᐸᑦ 

ᑭᖑᕙᕈᑕᐅᖃᑦᑕᕋᔭᓐᖏᑦᑐᐃᑦ ᐃᓱᒪᓕᐅᕈᑕᐅᔪᐃᑦ ᑲᒪᒋᔭᐅᑦᓯᐊᕈᓐᓃᕐᒪᑕ.  

 

ᐅᖃᖅᑎ, ᑕᒪᓐᓇ ᐃᓄᐃᑦ ᖃᐅᔨᒪᔭᑐᖃᖏᑦ ᐱᑕᖃᓐᖏᑉᐸᑦ ᑕᕝᕙᓃᓐᓇᔭᓚᐅᓐᖏᑦᑐᒍᒍᑦ. ᓄᓇᕗᑦ 

ᐱᖃᕋᔭᓚᐅᓐᖏᒻᒥᔪᖅ. ᖁᔭᓐᓇᒦᒃ ᐅᖃᖅᑎᑦᓯᔨ. 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔩᑦ ᐅᖃᐅᓯᖏᑦ. ᑲᖏᖅᖠᓂᕐᒧᑦ ᒪᓕᒐᓕᐅᖅᑎ ᐃᒡᓗᓕᒑᕐᔪᖕᒧᓪᓗ, ᒥᔅᑕ ᓴᒻᒧᖅᑐᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 098 - 6(1): ᓯᕿᓐᖑᔭᐃᑦ ᖃᐅᔨᓴᐅᑏᑦ ᐊᓯᔾᔨᖅᑕᐅᖃᑦᑕᕐᓂᖏᑦ (ᓴᒻᒧᖅᑐᖅ)  

 

ᓴᒻᒧᖅᑐᖅ: ᐅᓪᓛᒃᑯᑦ ᓄᓇᕗᒻᒥᐅᑦ, ᑲᖏᖅᖠᓂᕐᒥᐅᑦ, ᐃᒡᓗᓕᒑᔾᔪᖕᒥᐅᑦ. ᐸᓂᒐ ᐅᑉᓗᖃᕐᒪᑦ 

ᐅᑉᓗᖃᑦᓯᐊᕐᓂᐊᖅᐳᑎᑦ.  

 

(ᑐᓵᔨᑎᒍᑦ) ᖁᔭᓐᓇᒦᒃ ᐅᖃᖅᑎ, ᐅᓪᓗᒥ ᓂᑯᕕᑦᑐᖓ ᓂᐱᒐ ᐃᓚᓕᐅᑎᒍᒪᓪᓗᒍ ᑕᐃᒃᑯᓄᖓ 

ᓄᖅᑲᖁᔨᓯᒪᓕᖅᑑᒐᓗᐊᓄᑦ ᓯᕿᓐᖑᔭᐃᑦ ᖃᐅᔨᓴᐅᑏᑦ ᐊᓯᔾᔨᖅᑕᐅᖃᑦᑕᕐᓂᖏᑦ ᒫᑦᓯᒥ ᐊᒻᒪ ᓅᕙᒻᐸᒥ 

ᐊᕐᕌᒍᑕᒫᑦ.  

 

ᒪᓕᒐᓕᐅᖅᑎᐅᖃᑎᒐ ᐊᐃᕕᓕᖕᒥ ᐅᖃᐅᓯᕆᒍᒪᔭᕋ ᑕᒪᓐᓇ ᓴᖅᑮᓚᐅᕐᖓᒍ ᑕᓪᓕᒥᕐᒥ ᐃᔅᓯᕙᓂᖃᖅᑎᓪᓗᒍ 

ᒪᓕᒐᓕᐅᕐᕕᒃ.  

 

ᐅᖃᖅᑎ, ᐱᓇᓱᐊᕈᓯᐅᓯᒪᔪᒥ ᑐᓴᖃᑦᑕᖅᓯᒪᒻᒥᒐᒪᑦᑕᐅᖅ ᖃᑦᑎᖅᒪᕆᓐᓂᒃᑭᐊᖅ ᐃᓱᒫᓗᑦᑐᓂᒃ ᐅᕙᖓ 

ᓂᕈᐊᖅᑎᒋᓯᒪᔭᖓᓐᓂᒃ ᑕᒪᓐᓇ ᐱᓪᓗᒍ. ᐅᖃᐅᔾᔭᐅᓯᒪᔪᖓ ᑕᒪᓐᓇ ᐅᐊᑦᑎᐊᕈᕐᓂᓴᐅᓗᐊᓕᕐᖓᑦ 

ᓄᖅᑲᕆᐊᖃᓕᖅᑐᓂᓗ.  

 

ᐅᖃᖅᑎ, ᐃᓕᓴᖅᓯᔪᖓ ᑐᑭᓯᓪᓗᖓᓗ ᓄᓇᕗᒻᒥᐅᑦ ᓇᒻᒥᓂᖅ ᖃᐅᔨᒋᐊᕆᐊᖃᕐᓂᐊᕐᖓᑕ ᖃᓄᖅ 

ᐃᓱᒪᖃᕐᒪᖔᑕᓕ ᐊᓯᖏᑦ ᒐᕙᖃᕐᕕᐅᔪᐃᑦ ᑕᒪᓐᓇ ᐱᓪᓗᒍ.  

 

ᐃᓕᓴᖅᓯᓯᒪᔪᖓ ᑐᑭᓯᓪᓗᖓᓗ ᐅᖃᐅᓯᐅᖃᑦᑕᓂᐊᕐᖓᑕ ᑕᒪᒃᑯᐊ ᑕᕝᕗᖓᔅᓴᐃᓐᓇᖅ ᓯᕿᓐᖑᔭᖓ 

ᓱᕐᕋᖃᑦᑕᕈᓐᓃᕐᓗᓂ ᐅᕝᕙᓘᓐᓃᑦ ᐊᐃᑉᐸᖔᖓ ᓯᕿᓐᖑᔭᐅᑎᑕᐅᓲᖅ ᐊᑐᖅᑕᐅᑎᑕᐅᖏᓐᓇᕐᓗᓂ. 

 

ᐅᖃᖅᑎ, ᑕᒪᓐᓇ ᐅᖃᐅᓯᕆᒃᑲᓐᓂᓛᕆᐊᖓ ᖃᐅᔨᒃᑲᖅᐸᓯ ᐅᐱᕐᖔᖅ ᐃᔅᓯᕙᓂᖃᓕᕈᑦᑕ. (ᑐᓵᔨᒃᑰᖏᑦᑐᖅ) 

ᖁᔭᓐᓇᒦᒃ ᐅᖃᖅᑎ.  

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑐᓄᓂᐅᑉ ᒪᓕᒐᓕᐅᖅᑎᖓ, ᒥᔅ ᓄᑕᕋᖅ.  

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 099 - 6(1): ᐃᓕᓐᓂᐊᖅᑐᓕᕆᓂᖅ ᖃᓄᐃᓕᖓᓕᕐᓂᖓ ᓄᓇᕗᒥ (ᓄᑕᕋᖅ)  

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑎ. (ᑐᓵᔨᑎᒍᑦ) ᐅᓪᓗᒥ ᐃᓱᒫᓘᑎᒃᑲ ᐅᖃᐅᓯᕆᒍᒪᒐᒃᑭᑦ ᐃᓕᓐᓂᐊᖅᑐᓕᕆᓂᐅᑉ 

ᖃᓄᐃᓐᓂᕆᓕᖅᑕᖓᓂᒃ ᓄᓇᕗᒻᒥ.  

 

ᓯᕗᓪᓕᖅᐹᒥᒃ ᖁᔭᓐᓇᒦᖅᑳᕈᒪᔭᒃᑲ ᐃᓕᓴᐃᔩᑦ ᐃᓐᓇᕐᓄᓪᓗ ᐃᓕᓴᐃᔩᑦ ᐃᖅᑲᓇᐃᔭᕐᓂᕆᕙᑦᑕᖏᓐᓄᑦ. 

ᐃᓕᓴᐃᔨᓕᒫᑦᑎᐊᕗᑦ ᐃᖅᑲᓇᐃᔮᖓᑕ ᖁᓛᓄᓪᓗ ᐱᓕᕆᓲᖑᒻᒪᑕ, ᑕᖃᒻᒪᕆᓲᖑᓪᓗᑎᓪᓗ. ᐃᓱᒪᒃᑯᑦ 

ᖃᓄᐃᓐᖏᑦᑎᐊᕆᐊᖃᕐᓂᖏᑦ ᐱᒻᒪᕆᐊᓘᒻᒪᑕ ᐃᓕᓐᓂᐊᖅᑎᖏᓐᓄᓪᓗ.  

 

ᐅᖃᖅᑎ, ᐊᔅᓱᕈᖃᑦᑕᕋᓗᐊᖅᑎᓪᓗᒋᑦ ᐃᓕᓴᐃᔨᖁᑎᕗᑦ ᐊᒥᓱᐊᓗᐃᑦ ᖁᑦᑎᓂᖅᓴᒥᒃ ᐱᔭᕇᖃᑦᑕᖅᑐᐃᑦ 

ᐱᔭᕇᖃᑦᑕᕐᖓᑕ ᐃᓕᓴᕕᖃᑎᑦᑎᓐᓂᖅ ᐃᓕᓐᖓᑦᑎᐊᓐᖏᓗᐊᖅᖢᑎᒃ. ᐃᓚᖓ ᑕᐃᒪ ᓂᕈᐊᖅᑎᒋᓯᒪᔭᕐᒪ 

ᒫᓐᓇᕈᓘᓚᐅᖅᑐᖅ ᐅᓂᒃᑳᖃᕋᑖᓚᐅᕐᖓᑦ ᓴᐱᓕᕆᔪᒻᒪᕆᓯᒪᓕᕐᓂᕐᒥᓂᒡᒎᖅ ᐃᕐᖑᑕᖏᑦ ᐱᔭᕇᖃᑦᑕᕐᖓᑕ 

ᐱᒋᐊᓕᕋᑖᖅᑐᖅᓯᐅᑎᓂᒃ ᖃᐅᔨᒪᓇᑎᒃ.  

 

ᐃᖅᑲᓇᐃᔮᒥᓪᓗ ᖃᓄᐃᑦᑐᑐᐃᓐᓇᕈᓗᒥᒃ ᐱᔾᔪᑎᔅᓴᐅᓐᖏᑦᑐᓂᒃ ᐊᒻᒪ ᖁᑦᑎᓂᖅᓴᒧᑦᑕᐅᖅ ᓴᓇᔨᕈᕆᐅᖅᓴᓂᕐᒧᓪᓗ 

ᐃᓕᓴᔾᔪᑎᔅᓴᐅᓐᖏᑦᑐᓂᒃ. ᐃᑲᔪᖅᓯᖅᑕᒃᑲ ᖁᑦᑎᓂᖅᓴᒥᒃ ᐃᓕᓐᓂᐊᖅᑎᖁᑎᕗᑦ 

ᐃᓕᒐᓱᐊᖃᑦᑕᕈᓐᓇᖅᓯᓯᒪᓕᕐᖓᑕ ᐃᖅᑲᓇᐃᔭᕆᐅᒃᓴᓂᕐᒥᒃ ᓴᓇᔨᕈᕆᐊᖅᓴᓂᕐᒥᓪᓗ ᑭᓯᐊᓂᓕ ᑕᐃᒫᒃ 

ᐃᓕᓴᑎᑕᐅᖃᑦᑕᖅᑲᑕ ᐅᖃᓕᒫᕆᐅᖅᓴᓂᖅ ᑎᑎᕋᕆᐅᖅᓴᓂᕐᓗ ᖁᔭᓈᖅᑕᐅᖃᑦᑕᕆᐊᖃᓐᖏᑦᑐᑦ. ᐊᒥᓱᐊᓗᐃᑦ 

ᐱᔭᕇᖅᑐᐃᑦ ᐃᓕᓴᕕᑦᑎᓐᓂᒃ ᓯᓚᑦᑐᓴᕐᕕᒻᒨᕈᓐᓇᖅᐸᓐᖏᑦᑐᑦ ᐃᓕᓐᓂᐊᔾᔪᐊᒃᑲᓐᓂᓚᐅᕋᑎᒃ.  

 

ᐅᖃᖅᑎ, ᐃᓐᓇᐃᑦᑕᐅᖅ ᐃᓕᓴᐃᔨᖁᑎᕗᑦ ᐃᑲᔪᖅᑕᐅᒃᑲᓐᓂᕆᐊᖃᕐᒥᔪᐃᑦ. ᑕᑯᖃᑦᑕᖅᓯᒪᔪᖓ 

ᑐᑭᒧᐊᑦᑎᑕᐅᑦᑎᐊᖅᑐᖃᕋᐃᒪ ᐃᑲᔪᖅᓯᑕᐅᓪᓗᓂᓗ ᐊᔪᕆᖅᓯᐅᔾᔭᐅᓪᓗᓂᓗ. ᑎᑭᐅᑎᕙᓪᓕᐊᓲᖑᒻᒪᑕ ᑐᕌᒐᕐᒥᓄᑦ, 

ᑐᕌᒐᕆᔪᒪᔭᒥᓄᑦ.  

 

ᒥᑦᑎᒪᑕᓕᒻᒥᐅᑕᐃᑦ ᐃᓕᓴᕕᒻᒥ ᐃᓕᓐᓂᐊᕋᔅᓴᐃᑦ ᓴᖅᑭᑕᐅᒃᑲᓐᓂᖁᔭᐅᓪᓗᑎᒃ ᓯᓚᑦᑐᓴᕐᕕᒻᒥ ᐃᓐᓇᐃᑦ 

ᐃᓕᓴᕕᖓᓂ. ᐃᓕᓴᕕᒻᒥ ᐃᓕᓴᔭᐅᓲᑦ ᐊᒥᓲᓂᖅᓴᓂᒃ ᐃᓄᓐᓂᒃ ᐊᖓᔪᖅᑳᕈᖅᑎᑦᑎᒍᓐᓇᕋᔭᖅᑐᐃᑦ ᐃᖅᑲᓇᐃᔮᓂᒃ 

ᓄᓇᕗᒻᒥ ᐊᒻᒪ ᕼᐋᒪᓚᐃᑦ ᒐᕙᒪᖏᓐᓂ. 

 

ᐅᖃᖅᑎ, ᑭᖑᓪᓕᖅᐹᕆᓪᓗᒍ ᐅᑉᐱᕈᓱᓪᓚᕆᒃᑲᒪ ᐊᑐᓕᖅᑎᑦᑎᓂᖅ ᐃᓄᑦᑎᑐᑦ, ᐃᓄᓐᖑᐃᓂᖅ, ᓱᕈᓯᓂᓪᓗ 

ᐱᕈᖅᓴᐃᓂᖅ, ᐃᓕᓐᓂᐊᕋᔅᓴᐅᑎᑕᐅᖃᑦᑕᖅᑲᑕ ᐃᖃᔪᕐᓂᖃᓪᓚᕆᒃᑲᔭᖅᑐᖅ ᓱᕈᓯᕐᓂᒃ ᐊᓈᓇᒃᑯᖏᓪᓗ 

ᐊᑖᑕᑯᖏᓐᓂᓪᓗ ᐃᓚᒌᓂᒃ ᓴᓐᖏᓂᖅᓴᕈᖅᑎᑦᑎᓗᓂ ᓄᓇᕗᓕᒫᑦᑎᐊᒥᓪᓗ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᕐᕕᐊᑦ ᓂᒋᐊᓄᑦ, ᒪᓕᒐᓕᐅᖅᑎ ᒥᔅᑕ ᓴᕕᑲᑖᖅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 100 - 6(1): ᓇᓪᓕᐅᓐᓂᖅᓯᐅᑦᑎᐊᖁᔨᓂᖅ ᓄᓕᐊᖓᓂᒃ (ᓴᕕᑲᑖᖅ)  

 

ᓴᕕᑲᑖᖅ: ᒪ’ᓇ ᐅᖃᖅᑎ. ᐊᕐᕕᐊᕐᒥᐅᑦ ᐅᑉᓛᒃᑰᑦᓯᐊᖅᐸᑉᓯ ᑕᐅᑐᖕᓂᕈᑉᓯ.  

 

(ᑐᓵᔨᑎᒍᑦ) ᐅᖃᖅᑎ, ᐅᓪᓗᒥ ᐅᓪᓗᖅ ᐊᔾᔨᐅᓐᖏᒻᒪᑦ, ᑭᓇᒧᒃᑭᐊᕐᐃᓐᓇ. ᓄᓕᐊᕋ ᓇᓪᓕᐅᕐᓂᖅᓯᐅᑦᑎᐊᖁᒐᒃᑯ 

ᐅᓪᓗᕆᒻᒪᒍ ᐅᓪᓗᒥ, ᐅᓪᓗᖃᖅᑐᐃᓐᓇᐅᓲᖑᒐᑦᑕ ᐅᓪᓗᕆᒻᒪᒍ.  

 

ᐱᖓᓱᓂᒃ ᐱᕈᖅᓯᒪᔪᓂᒃ ᕿᑐᕐᖓᖃᓕᖅᑐᑕ, ᐊᓈᓇᐃᑦ ᓇᓪᓕᐅᕐᓂᖅᓯᐅᖁᓚᐅᓐᖏᒃᑯᔅᓯᐅᒃ 

ᓇᓪᓕᐅᕐᓂᖅᓯᐅᑦᑎᐊᖁᒍᒃ.  

 

>>ᐃᒡᓚᖅᑐᑦ 

 

ᐊᒻᒪᑦᑕᐅᖅ ᐅᖃᕈᒪᒻᒥᔪᖓ ᑕᖅᑭᑎᓐᓂ ᑕᕝᕙᓂ ᐅᐊᑦᑎᐊᕈᒃᑲᓐᓂᒃ 40ᓂᒃ ᑲᑎᑎᑕᐅᓯᒪᓂᖃᓛᓕᕋᓐᓄᒃ, 

ᓇᓪᓕᐅᓂᖅᓯᐅᓛᓕᕐᒥᒐᓐᓄᒃ...  

 

>>ᐸᑦᑕᑐᖅᑐᑦ 

 

...ᐄ, ᖁᕕᐊᒋᔭᐅᑕ ᐊᒻᒪᑦᑕᐅᖅ ᐊᒥᓱᒃᑲᓐᓂᐅᖁᔭᕋᓗᐊᕗᑦ ᐊᕐᕌᒍᐃᑦ ᐃᓐᓇᑐᖃᕈᕋᓱᓐᓂᕋᓐᓄᒃ, 

ᐃᓐᓇᑐᖃᐅᖃᑎᒌᓛᕋᓐᓄᒃ. ᖁᔭᓐᓇᒦᒃ ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᖃᓗᒃᑑᑦᑎᐊᑉ ᒪᓕᒐᓕᐅᖅᑎᖓ, ᒥᔅ ᑯᕌᔅ. 

 

ᒪᓕᒐᓕᐅᖅᑎᐅᑉ ᐅᖃᐅᓯᖓ 101 - 6(1): ᐃᖅᑲᐅᒪᔭᐅᑦᑎᐊᕐᓂᖓ ᐱᐅᓪ ᓚᐃᔭᓪ (ᑯᕌᔅ)  

ᐊᖓᔪᖅᑳᖅ ᐹᒥᓚ ᑯᕌᔅ: ᖁᐊᓇ (ᑐᓵᔨᑎᒍᑦ) ᐅᖃᖅᑎ. ᓯᕗᓪᓕᖅᐹᒥᒃ ᐅᓪᓚᑦᓯᐊᕈᒪᔭᕋ ᐃᖃᓗᒃᑑᑦᑎᐊᕐᒥᐅᑕᐃᑦ 

ᐊᒻᒪ ᐅᓪᓗᖃᑦᑎᐊᖁᓪᓚᕆᑉᐸᔅᓯ ᐅᓪᓗᒥ.  

 

ᐅᖃᖅᑎ, ᓂᑯᕕᑦᑐᖓ ᐱᓪ ᓚᐃᐅᓪ ᐅᖃᐅᓯᕆᒍᒪᓪᓗᒍ ᐃᓅᒍᓐᓃᓚᐅᖅᓯᒪᔪᖅ. ᐃᓅᓯᓕᒫᖓᓂ 

ᐱᔨᑦᑎᕋᖅᓯᒪᓚᐅᕐᖓᑦ ᖃᓄᕈᓘᔮᓗᒃ. ᑖᓐᓇ ᐱᒋᐊᖅᑎᑦᑎᔨᐅᖃᑕᐅᓚᐅᖅᓯᒪᔪᖅ ᐃᓚᒌᔅᓴᒃᑯᓐᓂᒃ ᑯᐊᐸᒃᑯᓐᓂᒃ, 

ᒪᓕᒐᓕᐅᖅᑎᐅᓚᐅᖅᓯᒪᓪᓗᓂ ᐃᖃᓗᒃᑑᑦᑎᐊᕐᒥ, ᓇᒻᒥᓂᖃᖅᑎᐅᓪᓗᓂᓗ ᐊᒻᒪ ᐅᐃᒋᔭᐅᓪᓗᓂ, ᐊᑖᑕᒋᔭᐅᓪᓗᓂ, 

ᐃᑦᑐᕆᐅᓪᓗᓂ ᐊᒻᒪ ᐊᒃᑲᒋᔭᐅᓪᓗᓂ ᐃᓚᓕᒫᖏᓐᓄᑦ. ᖃᓄᕈᓘᔭᖅ. 

 

ᐅᖃᖅᑎ, ᒥᔅᑕ ᓚᐃᐅᓪ ᐅᖃᐅᓯᕆᒍᒪᒐᒃᑯ ᕿᒪᔅᓯᒪᔭᖏᑦ ᖃᓄᕈᓘᔮᓗᒃ ᐃᑲᔪᖅᓰᖃᑦᑕᓚᐅᕐᖓᑦ, 

ᓂᕿᖃᑦᑎᐊᓂᒃᑯᑦ ᑲᓇᑕᒥᐅᑕᐅᓂᒃᑯᑦ ᐊᒻᒪᓗᑦᑕᐅᖅ ᐊᔭᐅᕆᔾᔪᔾᔨᖃᑦᑕᖅᑕᓂ ᐃᓅᖃᑎᒥᓂᒃ ᓄᓇᕗᒻᒥᐅᓂᒃ.  

 

ᓄᓇᖅᑲᑎᒌᑦᑐᑕ ᐊᓯᐅᔨᓚᐅᕋᑦᑕᐃᓛᒃ ᐊᔾᔨᐅᓐᖏᑦᑐᒻᒪᕆᐅᔪᒥᒃ. ᓱᓕ ᐅᓪᓗᒥ ᐅᐱᒋᒍᓐᓇᖅᑲᕗᑦ. 

ᐃᓕᐅᖅᑲᖅᓯᒪᔭᖏᑦ, ᐃᑲᔪᕐᓂᕆᓯᒪᔭᖏᑦ ᐊᕐᕌᒍᑕᒫᕐᓗ ᖃᐅᒪᓪᓛᑎᑦᑎᖃᑦᑕᖅᑐᐃᑦ ᐊᕐᕌᒎᑉ ᓄᑖᖓᓂ ᐊᒻᒪ 

ᐃᓕᒃᑲᓐᓂᕈᒪᓐᓂᕈᔅᓯᐅᒃ ᒥᔅᑕ ᓚᐃᐅᓪ ᐃᓅᓯᕆᓯᒪᔭᖓ. ᓂᐅᕕᐊᕆᒍᓐᓇᕐᒥᔭᒥ ᐅᖃᓕᒫᒐᖅ, ᑖᔅᓱᒥᖓ 

ᐅᖃᐅᓯᖃᖅᑐᖅ ᓂᐅᕕᕐᕕᒻᒥ.  

 

ᓄᓕᐊᖓᑦᑕᐅᖅ ᔭᓯ ᓚᐃᐅᓪ−ᖑᓪᓗᓂ. ᖁᐊᓇ ᐅᖃᖅᑎ. 

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᐊᑎᖁᑎᖃᕈᓐᓃᕋᒪ. ᓈᓴᐅᑎᓕᒃ 4. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᒥᓂᕐᓄᑦ. 

ᒪᓕᒐᓕᐅᖅᑎ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᑦᑯᓐᓄᑦ, ᒥᔅᑕ ᔪᐊᓇᓯ. 

 

ᑲᑎᒪᔾᔪᑎᒃᓴᖅ 4: ᑭᐅᔾᔪᑎᑦ ᐅᖃᐅᓯᒃᑯᑦ ᐊᐱᖅᑯᑕᐅᓚᐅᖅᑐᓄᑦ 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 065 - 6(1): ᑰᒑᕐᔪᒻᒥ Hᐋᒻᒪᓚᒃᑯᑦ ᓄᓇᓯᐅᑎᖃᕐᕕᖓ (ᔪᐊᓇᓯ) 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᐄ, ᓇᑯᕐᒦᒃ ᐅᖃᖅᑎ ᐊᒻᒪᓗ ᐅᓪᓛᒃᑯᑦ ᐊᒻᒪᓗ ᓄᓇᕗᒻᒥᐅᑦ.  

 

ᐅᖃᖅᑎ, ᐅᖃᐅᓯᒃᑯᑦ ᐊᐱᖅᑯᑎᒧᑦ ᑭᐅᔾᔪᑎᖃᖅᑐᖓ ᓈᓴᐅᑎᖓ 065-67(1) ᐊᐱᕆᔭᐅᓚᐅᖅᑐᖅ ᓇᑦᓯᓕᐅᑉ 

ᒪᓕᒐᓕᐅᖅᑎᖓᓄᑦ ᒫᑦᓯ 14, 2022ᖑᑎᓪᓗᒍ ᐱᔾᔪᑎᒋᓪᓗᒍ ᑰᒑᕐᔪᖕᒥ ᓄᓇᓯᐅᑎᒃᑯᕕᖃᐅᓯᕕᖕᒧᑦ.   

 

ᐅᖃᖅᑎ, ᑖᓐᓇ ᑭᐅᔾᔪᑎ ᑕᑭᔫᐸᓗᖕᒪᑦ ᐊᒻᒪᓗ ᑐᓂᓯᒪᓪᓗᒍ ᐊᓪᓚᒃᑎᒻᒪᕆᖕᒧᑦ ᒪᓕᒐᓕᐅᕐᕕᒻᒥ ᑕᕗᖓ 

ᑲᑎᒪᔾᔪᑎᑦᑎᓐᓄᑦ ᐅᖃᓕᒫᖅᓯᔪᖅᑎᑐᑦ ᐱᔭᐅᖁᓪᓗᒍ ᐊᒻᒪᓗ ᐅᖃᓕᒫᖅᑕᐅᒍᓐᓇᓂᐊᕐᒪᑕ ᑐᓂᔭᐅᓪᓗᑎᒃ 

ᒪᓕᒐᓕᐅᖅᑎᓕᒫᓄᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑭᐅᔾᔪᑏᑦ ᐅᖃᐅᓯᒃᑯᑦ ᐊᐱᖅᑯᑎᒥᓂᕐᓄᑦ. ᒪᓕᒐᓕᐅᖅᑎ ᑲᒪᔨᐅᔪᖅ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓄᑦ, ᒥᔅ ᖁᐊᓴ. 

 

ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᒧᑦ 068 - 6(1): ᓄᖑᒍᓐᓇᓐᖏᑦᑐᒃᑯᑦ ᐃᑯᒻᒪᖅᑯᑎᓕᐅᕐᓂᕐᒧᑦ 

ᐱᒋᐊᕈᑕᐅᔪᑦ (ᖁᐊᓴ) 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ ᐅᖃᖅᑎᑦᑎᔨ (ᑐᓵᔨᑎᒍᑦ) ᐅᖃᖅᑎ, ᐅᓪᓗᒥ ᓂᑯᕕᑦᑐᖓ ᐃᓚᒋᐊᖅᑐᒍ 

ᑭᐅᔾᔪᑎᒋᔪᔭᕋ ᐊᐱᖅᓱᕐᓇᐅᑎᓪᓗᒍ ᒫᑦᓯ 14, 2022ᒥ, ᒪᓕᒐᓕᐅᖅᑎ ᐊᕐᕕᐊᑦ ᓂᒋᐊᓄᑦ ᑐᔅᓯᕋᔪᒻᒪᑦ 

ᑐᑭᓯᒃᑲᓐᓂᕈᑎᔅᓴᓂᒃ ᓱᒻᒪᑦ ᑭᖑᕙᕆᐊᖅᑕᐅᓯᒪᒻᒪᖔᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐃᒻᒥᓂᒃ ᐆᒻᒪᖅᑯᑎᓕᐅᕐᓂᕐᒧᑦ 

ᐱᓕᕆᔾᔪᑎᒋᔭᖓᑦ. 

 



ᓇᒡᒐᔾᔭᐅ, ᒫᑦᓯ 21, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  8 

 

 

ᐅᖃᖅᑎ, ᒪᒥᐊᒍᒪᔪᖓ ᐅᖃᓚᐅᕋᒪ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐅᑕᖅᑭᓂᕋᖅᑐᒋᑦ ᕿᒥᕐᕈᔭᐅᓂᖓᓂᒃ ᐃᒻᒥᒃᑯᑦ 

ᐆᒻᒪᖅᑯᑎᓕᐅᖅᑏᑦ ᐱᓕᕆᓂᕆᔭᖓᑦ ᑖᒃᑯᓄᖓ ᐆᒻᒪᖅᑯᑏᑦ ᐊᑭᖏᓐᓂᒃ ᑲᑎᒪᔨᖏᓐᓄᑦ. ᑕᐃᒪᐃᓕᓪᓗᖓ 

ᑐᑭᓯᑲᒻᒪᓐᓂᓚᐅᕋᒪ ᒪᓕᒐᓕᐅᖅᑎ ᑐᔅᓯᕋᖅᑎᓪᓗᒍ ᑐᑭᓯᒃᑲᓐᓂᕈᑎᔅᓴᓂᒃ ᐅᖃᐅᓯᖃᖅᑐᓂᒃ ᐊᖏᔫᑎᓂᒃ 

ᐱᓕᕆᐊᖑᔪᓄᑦ ᐱᔪᓐᓇᐅᑎᓄᑦ ᑐᔅᓯᕋᐅᑎᐅᔪᒥᒃ ᐃᓪᓗᓕᒑᕐᔪᒻᒧᑦ ᐊᒻᒪᓗ ᑰᒑᕐᔪᒻᒧᑦ. ᐅᓪᓗᒥ ᕿᒥᕐᕈᔭᐅᔪᒥᒃ 

ᑖᒃᑯᓄᖓ ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᓐᓄᑦ.  

 

ᓇᓗᓇᐃᑦᑎᐊᕈᒪᔭᕋ ᑖᒃᑯᐊ ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ ᑲᑎᒪᔨᖏᑦ ᐅᓪᓗᒥ ᕿᒥᕐᕈᓂᖃᓐᖏᑦᑐᑦ ᐃᒻᒥᒃᑯᑦ 

ᐆᒻᒪᖅᑯᑎᓕᐅᖅᑏᑦ ᐱᓕᕆᔾᔪᑎᒋᔭᖓᓂᒃ. ᑖᓐᓇᐃᓛᒃ ᓱᓕ ᑲᒪᒋᔭᐅᒻᒪᑦ ᐱᓕᕆᐊᖑᓪᓗᓂ ᖁᓪᓕᖅ 

ᐆᒻᒪᖅᑯᑎᓕᕆᔨᒃᑯᓐᓄᑦ. ᑕᒪᓐᓇ ᐱᔭᕇᖅᑕᐅᑉᐸᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑖᔅᓱᒥᖓ ᓴᖅᑭᖅᓯᓛᖅᑐᐃᑦ 

ᓈᒻᒪᑦᑐᒃᑯᑦ. ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓈᓴᐅᑎᓕᒃ 5. ᑕᐃᒪ ᒪᑐᓯᒪᒐᑦᑕ ᑕᖅᑲᐅᖓ ᐃᓕᓴᖅᓯᔪᖃᔾᔮᓐᖏᒻᒥᔪᖅ ᐳᓛᕆᐊᖅᓯᒪᔪᓂᒃ. 

ᓈᓴᐅᑎᓕᒃ 6. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖃᓗᐃᑦ−ᑕᓯᓗᒃ ᒪᓕᒐᓕᐅᖅᑎᖓ, ᒥᔅᑕ ᕼᐃᒃᔅ. 

 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 

 

ᐊᐱᖅᑯᑦ 136 - 6(1): ᓄᓇᕐᔪᐊᓕᒫᒥ ᐅᖅᓱᐊᓗᐃᑦ ᐊᑭᖏᑦ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐅᓪᓗᒥ ᑕᐃᒪ ᓯᓚᕐᔪᐊᑉ ᐅᖅᓱᐊᓘᑉ ᐊᑭᖏᑦ ᒑᓰᓪᓗᐃᓛᒃ ᐊᑭᖏᑦ 

ᐅᖃᐅᓯᕕᔾᔪᐊᕌᓘᖃᑦᑕᕐᖓᑕ. ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᑦ ᐊᐱᕆᓗᒋᑦ.  

 

ᑕᐃᒪᓐᓇᓪᓗ ᐊᑭᖓᑕ ᐊᔾᔨᖓᓂᒃ ᐃᓚᒋᐊᖅᓯᒪᓕᕐᖓᑕ ᓯᓚᕐᔪᐊᕐᒥ ᐅᖅᓱᐊᓗᐃᑦ.  

 

$0.08ᒥᒃ ᑕᐃᒪ ᐊᑭᑦᑐᕆᐊᕆᓂᐊᒻᒪᑕ ᐅᖅᓱᐊᓗᐃᑦ ᐊᑭᖏᓐᓂᒃ ᐊᔾᔨᒌᓐᖏᑦᑐᐃᑦ.  

 

ᐅᑎᒧᑦ ᑕᑯᓐᓈᖅᑐᖓ ᐊᒃᑑᐸ 2020ᒧᑦ ᒪᓕᒐᔅᓴᖅᑕᖃᓚᐅᖅᓯᒪᒻᒪᑦ ᐅᖅᓱᐊᓗᓕᕆᔨᒃᑯᒃ ᑮᓇᐅᔭᓕᕆᔨᒃᑯᓐᓄᑦ 

ᐊᖏᖅᑕᐅᑉᐸᑕ ᓂᐅᕕᒃᑲᓐᓂᖃᑦᑕᕈᓐᓇᖅᑎᑕᐅᓗᑎᒃ ᐅᖅᓱᐊᓗᒃᑲᓂᕐᓂᒃ ᒑᓯᒃᑲᓂᕐᓂᒃ.  

 

ᑕᐃᔅᓱᒪᓂ ᒥᔅᓴᐅᓴᔭᐅᓚᐅᖅᓯᒪᔪᖅ $15 ᒥᓕᐊᓂᒃ ᐊᑐᓐᖏᓂᖅᓴᐅᒍᓐᓇᕐᖓᑕ ᐊᒻᒪ ᑖᒃᑯᐊ ᖃᐅᔨᒪᔪᒐᑦᑎᒍᑦ 

ᒫᓐᓇ ᐊᑐᓐᖏᓂᖅᓴᒻᒪᕆᐊᓘᒍᓐᓇᓕᖅᑐᒍᑦ. 

 

ᐊᐱᕆᒍᒪᔭᕋᓕ ᒥᓂᔅᑕ ᑕᐃᔅᓱᒪᓂ $15 ᒥᓕᐊᓂᒃ ᐊᑐᓐᖐᓐᓇᕐᓂᕈᑦᑕ ᖃᓄᑎᒋ ᐊᑭᑭᓐᓂᖅᓴᐅᒐᔭᖅᑲ ᐅᓪᓗᒥ? 

ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓐᓂᓪᓗ ᐱᔨᑦᑎᕋᖅᑎᒃᑯᑦ ᒥᓂᔅᑕᖓᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᖁᔭᓕᔭᕋᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. 

ᐅᖅᓱᐊᓗᐃᑦ ᐊᑭᖏᑦ ᐅᖃᖅᑎ, ᖁᕝᕙᐸᓪᓕᐊᔪᐃᑦ ᑲᓇᑕᒥ. ᑭᓯᐊᓂᓕ ᓄᓇᕗᒻᒥ ᖃᐅᑕᒫᑦ 

ᐊᓯᔾᔨᐸᓪᓕᐊᓐᖏᑦᑐᐃᓪᓕ. ᐊᑭᑭᓪᓕᕙᓪᓕᐊᒐᑎᓪᓗ ᐊᓯᔾᔨᖅᑕᓗᐊᕋᑎᒃ. ᐊᓯᔾᔨᖅᑕᒐᓛᒃᑑᒐᓗᐊᑦ ᑭᓯᐊᓂᓕ.  

 

ᐅᖃᖅᑎ, ᐊᓯᔾᔨᖅᑕᕐᓂᖏᑦ ᑖᒃᑯᐊ ᐊᑭᖏᑕ ᑕᑯᓐᓈᖅᑐᒋᑦ ᓂᕆᐅᑦᑐᒍ ᐃᓱᒫᓗᑦᑐᖃᕕᔾᔪᐊᖅᓯᒪᒻᒪᑦ ᐃᓛᒃ 

ᓯᓚᕐᔪᐊᕐᒥ ᐅᖅᓱᐊᓗᑐᐃᓐᓇᐃᑦ ᐊᑭᖏᓐᓂᒃ ᐊᒻᒪ ᐅᐊᑦᑎᐊᕈᓗ ᑮᓇᐅᔭᓂᒃ 

ᐊᑐᓐᖏᓂᖅᓴᐅᖃᑦᑕᕈᓐᓇᕐᓂᐊᕋᓗᐊᖅᑐᒍᑦ ᐅᖅᓱᐊᓗᔅᓴᖅᑖᕗᑦ ᓂᐅᕕᐊᕆᑦᑕᐅᑎᒋᔭᐃᓐᓇᕈᒍᑦᑎᒍᑦ ᑭᓯᐊᓂᓕ 

ᒫᓐᓇ 71%ᖏᑦ ᐅᖅᓱᐊᓗᑦᕆᒋᐊᓕᕗᑦ ᓂᐅᕕᐊᕆᓯᒪᓕᖅᑕᕗᑦ ᐊᒻᒪ ᓂᕆᐅᒻᒥᔪᒍᑦᑕᐅᖅ ᑕᒪᓐᓇ 

ᑲᔪᓰᓐᓇᓂᐊᖅᑐᒋᓪᓗᒍ. ᓯᓚᕐᔪᐊᕐᒥ ᓂᐅᕕᖅᑕᐅᖃᑦᑕᕐᓂᖏᑦ ᐊᑭᖏᑦ ᐊᓯᔾᔨᑕᖅᑐᕕᔾᔪᐊᕌᓘᒻᒪᑕ. ᖁᔭᓐᓇᒦᒃ 

ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᕼᐃᒃᔅ. 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑭᐅᓪᓚᕆᓐᖏᒻᒪᖓ ᐅᖃᖅᑎ. ᑲᑎᑎᕆᓚᐅᕐᒥᒐᒪᑦᑕᐅᖅ ᒫᓐᓇ ᐊᑭᖏᑦ 

ᑕᑯᓐᓈᖅᑐᒋᑦ ᑕᐃᔅᓱᒪᓂᓗ ᐊᑭᒋᔪᔭᖏᑦ ᓂᐅᕕᑦᑕᐅᑎᒋᔪᓐᓇᖅᐸᑕ ᐊᑭᑭᓪᓕᒋᐊᖅᓯᒍᓐᓇᓕᕋᔭᖅᑐᖅ $15 

ᒥᓕᐊᓂᒃ ᐅᖅᓱᐊᓗᓕᒫᓂᒃ. ᑕᐃᒃᑯᓂᖓᑐᐊᖑᓐᖏᑦᑐᓄᑦ, ᒫᓐᓇᓕᓴᕐᓂᒃ ᐅᐊᑦᑎᐊᕈᕐᓂᓴᕐᓂᓪᓗ $0.08/ᓖᑕᒥᒃ 

ᐊᔾᔨᒌᓐᖏᓐᓂᖃᖅᑐᖅ.  

 

ᐊᑭᑦᑐᕆᐊᕆᓯᒪᓐᖏᑦᑑᒐᓗᐊᑦ ᐅᑯᐊ ᒫᓐᓇᒃᑯᑦ? ᐊᑭᑭᓪᓕᒋᐊᕆᒍᓐᓇᕋᔭᖅᐸᓪᓚᐃᓐᓂᕋᓗᐊᕐᖓᑕᐅᑯᐊ ᒪᓕᒐᕐᒥᒃ 

ᑕᐃᒫᒃ ᓴᖅᑭᖅᓯᕙᓪᓕᐊᓂᐊᖅᑲᑦ ᐅᖅᓱᐊᓗᓕᕆᔨᒃᑯᑦ ᑖᒃᑯᐊ ᓂᐅᕕᑦᑕᐅᑎᒋᖃᑦᑕᕈᓐᓇᖅᑎᑕᐅᓗᑎᒃ ᓯᓚᕐᔪᐊᕐᒥ 

ᐊᑭᖏᑦ ᐊᑭᑭᓪᓕᒋᐊᖅᑐᑯᓘᒻᒥᑉᐸᑕ ᑕᐃᒪᐃᓚᐅᖅᓯᒪᒻᒪᑕ 2020ᖑᑎᓪᓗᒍ. ᑕᐃᒪᐃᔾᔮᓐᖏᑉᐸᑕ, ᓱᒻᒪᑦ 

ᑕᐃᒪᐃᔾᔮᓐᖏᓚᑦ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᖅᑎᑦ ᒥᓂᔅᑕᖓ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᐅᖃᖅᑎ, ᖁᔭᓐᓇᒦᒃ. ᒫᓐᓇ ᓇᓖᕌᕈᑎᓂᒃ ᕿᒥᕐᕈᓇᒃᑐᒍᑦ ᖃᓄᖅ 

ᓯᕗᒧᐊᒃᐸᓪᓕᐊᔪᓐᓇᕐᓂᐊᕐᒪᖔᑦ ᓄᓇᕗᑦ ᒪᑯᐊ ᐅᖅᓱᐊᓗᐃᑦ ᐊᑭᑐᔪᐊᓘᓕᖅᑎᓪᓗᒋᑦ ᐅᓪᓗᒥ ᐊᒻᒪᓗ 

ᕿᒥᕐᕈᓇᖕᓂᐊᕐᒥᔪᒍᑦ ᐅᖅᓱᐊᓗᓕᕆᔨᒃᑯᑦ ᖃᓄᖅ ᐃᖅᑲᓇᐃᔭᖃᑎᒋᔪᓐᓇᕐᓂᐊᕐᒪᖔᑦᑎᒍᑦ. ᑐᒃᓯᕋᐅᑎᓂᒃ 

ᑕᑯᖃᑦᑕᖅᓯᒪᒐᑦᑕ ᐃᒻᒪᖄ ᑲᑎᒪᔨᓂᒃ ᐋᖅᑭᒃᓯᓗᑕ ᐅᕝᕙᓘᓐᓃᑦ ᖃᓄᖅᑑᖅᑎᒃᓴᓂᒃ ᓴᖅᑭᑦᑎᓗᑕ ᖃᓄᖅ 

ᐱᔨᑦᑎᑦᑎᐊᒃᑲᓐᓂᕈᓐᓇᕐᓂᐊᕐᒪᖔᑦ ᓄᓇᕗᒻᒥᐅᓄᑦ ᐱᓪᓗᒍ. ᖁᔭᓐᓇᒦᒃ ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᑭᐅᑦᑎᐊᓐᖏᒻᒪᒍ ᐊᐱᖅᑯᑎᒋᔭᕋᓗᐊᕋ ᐊᐱᖅᓱᕐᓇᐅᖕᒪᑦ. ᐄ, 

ᒪᓕᒐᒃᓴᓕᐊᕆᔪᒪᓚᐅᖅᓯᒪᔭᑦᑎᓐᓂᒃ ᓴᖅᑭᑦᑎᖕᒥᔪᖅ, ᑲᑎᒪᔨᓂᒃ ᐃᒻᒪᖄ ᓴᖅᑭᑦᑎᓚᐅᖅᑎᓪᓗᑕ.  

 

ᐃᓱᒫᓘᑎᒋᖃᑦᑕᕋᒃᑯ ᑕᒪᓐᓇ ᓂᐅᕕᖃᑦᑕᕐᓂᖅ ᐅᖅᓱᐊᓗᖕᓂᒃ ᒪᑯᐊ ᑭᓐᖒᒪᔭᐅᔪᑦ 

ᐅᓄᖅᓯᕙᓪᓕᐊᑐᐃᓐᓇᖅᑎᓪᓗᒋᑦ ᒪᑯᐊᓗ ᐅᖅᓱᐊᓗᖃᐅᑎᖃᕐᕕᒡᔪᐊᑦ ᐊᖏᔫᓪᓗᑎᒃ ᖃᓄᕐᓗ 

ᓯᐊᒻᒪᒃᑎᖅᑕᐅᕙᓪᓕᐊᖃᑦᑕᕐᒪᖔᑦ ᐅᖅᓱᐊᓗᐃᑦ. ᖃᓄᐃᒻᒪᑭᐊᖅ ᓄᓇᕗᑦ ᒐᕙᒪᒃᑯᑦ ᑮᓇᐅᔭᖏᓐᓂᒃ ᐊᑐᖃᑦᑕᖅᐸᑦ 

ᐃᒻᒥᓂᒃ ᐊᑭᓕᖅᓱᖅᐸᓪᓕᐊᔪᓐᓇᕐᒪᖔᑦ ᑕᐃᒃᑯᐊ ᐅᑎᖅᑎᕋᐅᔭᖅᐸᒃᑐᑦ ᑮᓇᐅᔭᑦ ᐊᑐᕐᓗᒋᑦ. ᑐᑭᓯᓐᖏᑦᑐᖓ 

ᐊᑭᑐᔪᖅᑐᕈᑎᒃᓴᐃᑦ ᑕᒪᒃᑯᐊ ᐊᑭᓕᖅᓱᖅᑕᐅᖃᑦᑕᓐᖏᒻᒪᖔᑦ ᐅᑎᖅᑕᕋᐅᔭᖅᑐᓄᑦ ᑮᓇᐅᔭᓄᑦ.  

 

ᐄ, ᒪᓕᒐᒃᓴᓂᒃ ᓴᖅᑭᑦᑎᔪᓐᓇᖅᑐᑦ ᑲᑎᒪᔨᖃᓐᖏᑦᑲᓗᐊᕐᓗᑎᒃ ᐃᒻᒪᖄ. ᒪᑯᐊ ᐱᖁᑎᕐᔪᐊᑦ ᐊᒻᒪᓘᓐᓃᑦ 

ᐲᔭᐃᓂᐊᕐᓗᓂ, ᑕᒪᓐᓇᖃᐃ ᐃᓱᒪᒋᖃᑦᑕᖅᓯᒪᕙᐅᒃ ᒪᓕᒐᓕᐅᖅᑎᐅᑉ? ᖁᔭᓐᓇᒦᒃ ᐅᖃᖅᑎ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᖅᑎᓄᑦ ᒥᓂᔅᑕᖓ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ ᐅᖃᖅᑎ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᐊᐱᖅᑯᑎᒋᖕᒪᒍ. 

ᑕᒪᓐᓇ ᐊᑐᕐᓂᐊᕈᑦᑎᒃᑯᑦ ᑐᑭᓯᔭᕆᐊᖃᕐᓂᐊᖅᑐᒍᑦ ᑖᒃᑯᐊ ᐅᖅᓱᐊᓗᓕᕆᔨᒃᑯᑦ ᓇᖕᒥᓂᖅ ᐊᑭᓕᖅᓱᖃᑦᑕᕐᓗᑎᒃ 

ᐊᑭᑐᔪᖅᑐᕈᑎᒃᓴᓂᒃ ᓲᕐᓗ ᐅᖅᓱᐊᓗᖃᐅᑎᖃᕐᕕᖕᓂᒃ. ᐅᖅᓱᐊᓗᐃᑦ ᐊᑭᖏᑦ ᐊᑭᑦᑐᒃᑲᓐᓂᑐᐃᓐᓇᕋᔭᖅᑐᑦ. ᑕᐃᒫᒃ 

ᓇᓖᕌᕈᑎᓂᒃ ᕿᒥᕐᕈᓇᒋᐊᖃᖅᐳᒍᑦ ᑕᒪᓐᓇ ᐃᓱᒪᒋᓪᓗᒍ. ᐃᓱᒪᒃᓴᖅᓯᐅᕈᑕᐅᓂᐊᖅᐳᖅ ᑖᓐᓇ ᐅᖃᐅᓯᕆᓵᖅᑕᖓ. 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ, ᖃᒪᓂᒃᑐᐊᑉ ᒪᓕᒐᓕᐅᖅᑎᖓ, ᒥᔅᑕ ᓯᒪᐃᓚᒃ. 

 

ᐊᐱᖅᑯᑦ 137 - 6(1): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓴᓗᒻᒪᖅᓴᐃᓂᖏᑦ ᓱᕈᖅᑕᐅᓯᒪᔪᑦ ᓄᓇᓂᒃ 

(ᓯᒪᐃᓚᒃ) 

ᓯᒪᐃᓚᒃ: ᒪ’ᓇ ᐅᖃᖅᑎᑦᓯᔨ ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ, ᐅᑉᓛᒃᑯᑦ ᐊᒻᒪᓗ ᖃᒪᓂᒃᑐᐊᕐᒥᐅᑕᐅᖃᑎᒃᑲ 

ᐅᑉᓛᑦᓯᐊᖅ, ᐅᑉᓗᖃᑦᓯᐊᕐᓂᐊᖅᐳᓯ.  

(ᑐᓵᔨᑎᒍᑦ) ᐅᖃᖅᑎ, ᐅᓇ ᐊᐱᖅᑯᑎᒋᓂᐊᖅᑕᕋ ᖁᓪᓕᖅ ᐆᒻᒪᖅᑯᑎᓕᕆᔨᖏᑦᑕ ᑲᑎᒪᔨᖏᓐᓄᑦ. ᐱᔾᔪᑎᓕᒃ 

ᓴᓗᒻᒪᖅᓴᖅᑕᐅᖃᑦᑕᕐᓂᖏᑦ ᒪᑯᐊ ᓄᓇᐃᑦ ᑯᕕᕝᕕᐅᓂᑯᐃᑦ.  

 

ᐊᕐᕌᒍᑕᒫᖅᓯᐅᑎ ᐅᓂᒃᑳᑦ ᐃᒪᐃᓕᖓᔪᑦ “2016-ᖑᑎᓪᓗᒍ, ᑖᒃᑯᐊ ᑯᐊᐸᕇᓴᓐ-ᒃᑯᑦ ᓇᓗᓇᐃᖅᓯᓚᐅᖅᓯᒪᔪᑦ 

ᑯᕕᔭᕕᓂᖅ ᖃᒪᓂ’ᑐᐊᖅ ᑕᐃᓐᓇ ᐊᐅᓚᓂᕆᔭᕆᐊᖃᖅᑕᒥᓂᒃ ᐊᑐᕈᓐᓃᓚᐅᖅᓯᒪᖕᒪᑕ 2016-ᖑᑎᓪᓗᒍ 

ᓴᓗᒻᒪᖅᓴᐃᓂᕐᒧᑦ ᐸᕐᓇᐅᑦ ᐃᓚᖃᖅᖢᓂ ᑕᒪᓐᓇ ᓄᓇ ᐊᒻᒪᓗ ᑯᕕᕝᕕᖓᑦ 2019-ᒥ ᐱᔭᕇᖅᑕᐅᓚᐅᖅᓯᒪᔪᖅ 

ᑭᓯᐊᓂ ᐃᓱᒫᓘᑎᒋᓂᕗᑦ ᒪᓕᒃᖢᒋᑦ ᐊᖏᓂᖅᓴᒥᒃ ᓄᓇᒥᒃ ᕿᓂᖅᑐᑦ ᓄᓇᑖᕈᒪᓪᓗᑎᒡᓗ ᕼᐊᒻᓚᒃᑯᑦ 

ᖃᓂᒋᓐᖏᑖᓃᑦᑐᒥᒃ.” 

 

ᑐᑭᓯᐅᒪᓂᕋ ᒪᓕᒃᖢᒍ ᓴᓗᒻᒪᖅᓴᖅᑕᐅᒃᑲᓐᓂᕆᐊᓕᒃ ᑕᒪᓐᓇ ᓄᓇ. ᑖᓐᓇᖃᐃ ᖃᓄᐃᓕᖓᓕᕐᒪᖔᑦ ᒥᓂᔅᑕᐅᑉ 

ᓇᓗᓇᐃᕆᓐᓇᖅᐸᐅᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔨ. ᖁᔭᓐᓇᒦᒡᓗ ᐊᐱᕆᒐᕕᑦ ᑖᔅᓱᒥᖓ. ᑖᓐᓇ 

ᓴᓗᒻᒪᖅᓴᖅᑕᐅᕙᓪᓕᐊᓂᖓᑦ ᐱᓕᕆᔭᐅᓚᐅᖅᑐᖅ, (ᑐᓵᔨᑎᒎᓕᖅᑐᖅ) ᖁᓪᓕᒃᑯᑦ ᖃᒪᓂ’ᑐᐊᑉ ᕼᐊᒻᓚᒃᑯᖏᓐᓂᒃ 

ᐃᖅᑲᓇᐃᔭᖃᑎᖃᓚᐅᖅᓯᒪᔪᑦ ᑕᐃᓐᓇ ᐅᖅᓱᐊᓗᖃᐅᑎᖃᕐᕕᒃ ᖃᓂᓐᖏᑦᑐᒧᑦ ᐃᓕᔭᐅᔪᓐᓇᕐᓂᐊᕐᒪᑦ. ᕕᕝᕗᐊᕆ 

8, 2022-ᒥ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦ ᐊᒻᒪ ᐅᖅᓱᐊᓗᓕᕆᔨᒃᑯᑦ ᐊᖏᕈᑎᖏᑦ ᐊᑎᓕᐅᖅᑕᐅᓚᐅᖅᓯᒪᔪᑦ. 

ᑕᐃᓐᓇ ᓄᓇᒋᔭᑐᖃᖓ ᓄᑖᕐᒧᑦ ᐅᖅᓱᐊᓗᖃᐅᑎᕝᕕᒃᓴᒧᑦ ᐊᒡᔭᖅᑐᖅᑕᐅᓂᐊᕐᓗᓂ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ ᒥᓂᔅᑕᕆᔭᐅᔪᖅ ᑖᓐᓇ 

ᐱᓕᕆᐊᕆᔭᐅᖏᓐᓇᕐᒪᑦ ᐅᓪᓗᒥᒧᑦ.  

 

ᐅᖃᖅᑏ, ᓄᓇᓕᖕᓂ ᐃᓱᒫᓘᑎᒋᔭᐅᓯᒪᔪᓂᒃ ᖃᐃᑦᑎᔭᐅᖃᑦᑕᕐᒪᑦ, ᑕᒪᓐᓇᒎᖅ ᓄᓇᒧᑦ ᐃᔅᓴᒃᐸᓪᓕᐊᖕᒪᑦ 

ᐃᒻᒪᖄᓗ ᐃᒫᓄᑦ ᓴᕐᕙᐅᓪᓗᓂ. 

 

ᒫᓐᓇ ᑕᐃᒪ ᓄᑖᓐᖑᕆᐊᖅᑕᐅᕙᓪᓕᐊᔪᖅ ᐃᒥᖅᑕᕐᕕᒃ ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖓᑦ ᓄᓇᓕᖕᓂ ᒐᕙᒪᒃᑯᓐᓂᓗ 

ᐱᔨᑦᑎᖅᑎᓂᒃ ᐃᖅᑲᓇᐃᔭᖃᑎᖃᖅᐸᑦ ᑕᒪᓐᓇ ᐃᒥᖅᑕᕐᕕᒋᖃᑦᑕᖅᑕᕗᑦ ᓱᕈᕐᓂᐊᓐᖏᒻᒪᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖏᑦᑕ ᒥᓂᔅᑕᖓᑦ, ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔨ. ᖁᔭᓐᓇᒦᒡᓗ ᑲᑎᒪᔨᐅᖃᑎᒐ ᐊᐱᕆᖕᒪᑦ. ᑖᓐᓇ 

ᐊᐱᖅᑯᑎᒋᔭᖓᑦ ᒫᓐᓇ ᓵᓐᓃᓐᖏᒻᒪᑦ, ᐅᑎᕐᕕᒋᔪᓐᓇᕐᓂᐊᖅᐸᒐ ᑲᑎᒫᓂᒃᓯᒪᓕᕈᑦᑕᓘᓐᓃᑦ ᑭᐅᒋᐊᒃᑲᓐᓂᕐᓗᒍ, 

ᑭᐅᒋᐊᕐᓗᒍ. ᖁᔭᓐᓇᒦᒃ, ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᓯᒪᐃᓚᒃ. 

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ ᐊᒻᒪᓗ ᖁᔭᓐᓇᒦᒃᑲᓐᓂᖅᖢᑎᑦ ᓇᓗᓇᐃᖅᓯᕕᒋᒃᑲᓐᓂᕐᓂᐊᕋᕕᖓ.  

 

ᐅᖃᖅᑏ, ᑖᒃᑯᐊ ᖁᓪᓗᒃᑯᑦ ᐆᒻᒪᖅᑯᑎᓕᕆᔨᖏᑦᑕ ᐊᕐᕌᒍᑕᒫᖅᓯᐅᑎᑦ ᐅᓂᒃᑳᖏᑦ ᐃᒪᓐᓇ ᐅᖃᖅᓯᒪᔪᑦ, “ᑖᒃᑯᐊ 

ᑯᐊᐸᕇᓴᓐ-ᒃᑯᑦ 27-ᓂᒃ ᓇᓗᓇᐃᖅᓯᓯᒪᔪᑦ ᐅᖅᓱᐊᓗᐃᑦ ᑕᒪᒃᑯᐊ ᓄᓇᒧᑦ ᑯᕕᕙᓪᓕᐊᖕᒪᑕ 27-ᒻᒪᕆᐅᓪᓗᑎᒃ. 

ᐃᓚᖏᑦ ᑕᐃᒃᑯᐊ ᑯᕕᖃᑦᑕᖅᓯᒪᔪᑦ ᐊᓯᖏᖕᓄᑦ ᐊᐅᓚᑕᐅᓪᓗᑎᒃ ᑖᒃᑯᐊ ᐊᐅᓚᑦᓯᔩᑦ ᑕᒫᓂ $39 ᒥᓕᐊᓐ 

ᑐᕐᓂᐊᕋᓱᒋᔭᐅᔪᖅ ᓴᓗᒻᒪᖅᓴᖅᑕᐅᒃᐸᑕ ᑕᐃᒃᑯᐊ ᓄᓇᐃᑦ.”  

ᖁᓪᓕᒃᑯᑦ ᐊᕐᕉᒍᑕᒫᖅᓯᐅᑎᖏᑦ ᐅᖃᖅᓯᒪᔪᑦ ᑕᒪᒃᑯᐊ ᑲᓇᑕᐅᑉ ᒐᕙᒪᒃᑯᖏᓐᓂᒃ ᐃᖅᑲᓇᐃᔭᖃᑎᖃᖅᓯᒪᔪᑦ 

ᑕᐃᒃᑯᐊ NCPC-ᖑᓱᖓᖅᑎᓪᓗᒋᑦ ᐊᐅᓚᑕᐅᖃᑦᑕᖅᓯᒪᓂᖓᑦ ᑕᐃᒃᑯᓄᖓ ᓴᓗᒻᒪᖅᓴᖅᑕᐅᑎᑕᐅᓇᓱᒃᑐᖅ. ᒥᓂᔅᑕ 

ᓇᓗᓇᐃᖅᓯᔪᓐᓇᖅᐸ ᒫᓐᓇᐅᔪᖅ ᖃᓄᐃᓕᖓᓕᕐᓂᖓᓂᒃ ᑖᓐᓇ ᐱᔾᔪᑕᐅᔪᖅ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᓪᓕᒃᑯᑦ ᐆᒻᒪᖅᑯᑎᓕᕆᔨᖓᑦ, ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔨ. ᖁᔭᓐᓇᒦᒃ ᑲᑎᒪᔨᐅᖃᑎᒐ ᐊᐱᕆᖕᒪᑦ. (ᑐᓵᔨᑎᒎᓕᖅᑐᖅ) 

ᖁᓪᓕᒃᑯᑦ ᓴᓗᒻᒪᖅᓴᐃᓂᕐᒧᑦ ᐃᓚᒋᔭᐅᖃᑕᐅᔪᑦ ᑕᐃᒃᑯᓇᓂ ᐱᔭᕆᐊᑭᒡᓕᑎᑦᑎᔨᐅᔪᓂᒃ ᐊᒻᒪᓗ ᑕᒪᒃᑯᐊ ᓄᓇᐃᑦ 

ᓱᕈᖅᓯᒪᔪᑦ ᐅᖃᐅᓯᕆᔭᐅᖃᑦᑕᖅᖢᑎᒃ ᑲᓇᑕᐅᑉ ᒐᕙᒪᒃᑯᖏᓐᓄᑦ. ᐊᕙᑎᓕᕆᔨᒃᑯᑦ ᒫᓐᓇ ᓯᕗᒃᑲᖅᑕᖅᑎᒋᔭᐅᔪᑦ, 

ᐊᖏᔪᖅᑲᐅᑎᒋᔭᐅᔪᑦ ᑲᓇᑕᒥ, ᑲᓇᑕᐅᑉ ᒐᕙᒪᒃᑯᖏᑦᑕ ᓄᓇᖃᖅᑳᖅᓯᒪᔪᓕᕆᔨᒃᑯᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒥᔅ ᕿᓕᖅᑎ. 

 

ᐊᐱᖅᑯᑦ 138 - 6(1): ᐃᓄᓕᒫᖅᓯᐅᑎᓄᑦ ᐃᒡᓗᓄᑦ ᐱᓕᕆᐊᖅ (ᕿᓕᖅᑎ) 

 

ᕿᓕᖅᑎ: ᐅᓪᓛᓴᒃᑯᑦ, ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ ᑕᒫᓂ ᐃᖃᓗᓐᓂ ᑐᓐᖓᓱᑦᑎᑕᐅᒋᐊᒥ ᐃᒫᓪᓚᕆᒃ 

ᖁᕕᐊᒋᕙᒃᑲᒃᑯ. ᖁᔭᓐᓇᒦᖅᑲᒃᑲ ᐃᖃᓗᒻᒥᐅᑕᐃᑦ.  

 

ᐆᒥᖓᓕ ᐊᐱᖅᑯᑎᖃᕈᒻᒪᓗᖓ ᑖᔅᓱᒧᖓ ᑐᕌᖅᑐᖅ ᐃᓪᓗᓕᕆᔨᕐᔪᐊᒃᑯᓐᓄᑦ.  

 

ᐊᐱᖅᑯᑎᒋᔪᒪᓪᓗᒍ ᑕᒪᓐᓇ ᓯᕗᓪᓕᖅᐹᕐᒥ ᐅᖃᐅᓯᕆᓗᒍ ᐃᓪᓗᓕᕆᔨᕐᔪᐊᒃᑯᑦ ᑕᑯᔅᓴᐅᑎᑦᑎᓂᖓᑦ ᐊᑭᑦᑐᕋᐅᑎᒥᒃ 

ᒪᑐᕋᑖᓚᐅᕐᒪᑦ ᐱᓇᓱᐊᕈᓯᐅᓚᐅᖅᑐᒥᒃ ᒫᑦᓯ 16-ᖑᑎᓪᓗᒍ, ᐱᖓᑦᑎᐅᓚᐅᖅᑐᒥ ᐱᓇᓱᐊᕈᓯᐅᓚᐅᖅᑐᒥ. 

ᑕᑉᐱᑯᖓ ᑲᖏᖅᑐᒑᐱᒻᒧᑦ ᐃᓪᓗᔅᓴᓂᒃ ᓴᓇᒍᒫᕐᓂᐊᖅᑐᓄᑦ ᑖᒃᑯᓄᖓ 15-ᓄᑦ ᓄᑖᓄᑦ ᐊᖏᕐᕋᔅᓴᐅᒐᔭᖅᑐᓂᒃ 

ᑖᔅᓱᒥᖓ. ᑖᓐᓇ ᑭᓐᖒᒪᓇᓪᓚᕆᒻᒪᑦ ᖁᕕᐊᒋᓪᓗᒍ ᓂᓪᓕᕈᑎᒋᕙᕋ.  

 

ᐅᓇ ᐅᖃᖅᑏ, ᖁᓪᓗᓈᑐᑦ (ᑐᓵᔨᑎᒎᓕᖅᑐᖅ) ᐃᓕᓴᖅᓯᓪᓗᖓ ᑐᑭᓯᐅᒪᓪᓗᖓᓗ ᑖᒃᑯᐊ ᓄᓇᕗᒻᒥ 

ᐃᒡᓗᓕᕆᔨᕐᔪᐊᒃᑯᑦ ᒫᓐᓇ ᓄᑖᓂᒃ ᐃᒡᓗᓂᒃ ᑐᓂᐅᖅᑲᐃᖃᑦᑕᕐᓂᖏᑦ ᐋᖅᑭᒃᑕᐅᓯᒪᕗᑦ ᐊᑎᖁᑎᖏᑦ 

ᒪᓕᒃᑕᐅᓪᓗᑎᒃ ᐅᑕᖅᑭᔪᑦ ᐊᒻᒪᓗ ᖃᔅᓯᓂᒃ ᐃᒡᓗᖃᕐᒪᖔᑦ ᒪᓕᒃᑕᐅᓪᓗᑎᑦ. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᕿᑭᖅᑕᕐᔪᐊᖅ ᓇᓃᒻᒪᖔᑦ ᑕᐃᒃᑯᐊ ᓯᕗᓪᓖᑦ ᑐᖏᓕᕇᒃᓱᖅᓯᒪᓪᓗᑎᒃ 

ᑎᑎᕋᖅᑕᐅᓯᒪᓂᖏᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᐅᑉᓛᒃᑯᑦ, ᐅᖃᖅᑎᑦᓯᔩ. ᐅᖃᖅᑎᑦᓯᔩ ᑖᒃᑯᐊ ᐃᒡᓗᒃᓴᓂᒃ ᓴᓇᕝᕕᐅᓂᐊᖅᑐᑦ 

ᓇᓕᖏᑦ ᓯᕗᓪᓕᖅᐸᐅᔭᕆᐊᖃᕐᒪᖔᑖ ᑕᐅᓄᖓ ᐊᒻᒪ ᑭᖑᓪᓕᖅᐸᐅᔭᕆᐊᖃᕐᓂᖏᖕᓄᑦ ᑎᑭᖦᖢᒍ ᓈᓴᐅᑎᒃᑯᑦ 

ᐱᓕᕆᓲᖑᖕᒪᑕ ᓇᓗᓇᐃᖅᓯᒪᔪᒥᒃ ᓄᓇᓕᖕᒥ ᐃᓄᒋᐊᖕᓂᖓ.  

 

ᓇᓗᓇᐃᖅᓯᑉᓗᑎᒃ ᖃᑉᓯᑦ ᐃᒡᓗᑦ ᑕᐃᑲᓂ ᓴᓇᔭᐅᓯᒪᕙᑦ ᐃᒡᓗᓕᕆᔨᒃᑯᓐᓄᑦ ᐃᒡᓗᒋᔭᐅᔪᑦ, ᖃᑉᓯᑦ ᐅᑕᖅᑭᕙᑦ 

ᐃᒡᓗᒃᓴᓂᒃ? ᑖᒃᑯᐊ ᓈᓴᐅᑎᖏᑦ ᐊᖅᑯᑕᐅᕈᓘᔭᓚᐅᖅᖢᑎᒃ ᕿᓂᓲᖑᖕᒪᑕ. ᐊᔾᔨᒌᖕᒥᓪᓗ ᑖᒃᑯᐊ 

ᐅᖁᒪᐃᓐᓂᖃᓕᓲᖕᒪᑕ ᓄᓇᓕᒡᔪᐊᖑᒐᓗᐊᖅᐸᑦ ᓄᓇᓕᕋᓛᖑᒐᓗᐊᖅᐸᑦ ᑖᒃᑯᐊ ᑕᐃᒪᓐᓇᒧᑦ ᐋᖅᑭᒃᑕᐅᓲᖑᖕᒪᑕ.  

 

ᑭᐅᔾᔪᑎᒃᓴᖓ ᑕᒡᕗᖓ ᕿᑭᖅᑕᕐᔪᐊᕐᒧᓕ 15-ᒋᔭᐅᔪᑦ ᑕᒡᕙᓂ ᐃᒡᓗᒃᓴᖅᑖᕋᓱᒋᐊᖃᖅᑐᓂᒃ 

ᑐᐊᕕᕆᔭᐅᓂᖅᐹᕆᔭᖏᓐᓂᒃ ᒫᓐᓇ 25-ᖑᖕᒪᑕ ᓄᓇᕗᒻᒥ 15-ᖓᓃᑦᑐᑦ ᕿᑭᖅᑕᕐᔪᐊᕐᒥᐅᑕᐃᑦ. ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅ ᕿᓕᖅᑎ. 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᐊᐃᑦᑖᖑᒐᓗᐊᖅ ᑭᓯᐊᓂ ᑐᑭᓯᔪᖓ. ᑐᑭᓯᔪᖓ ᑭᒻᖒᒪᓇᕐᓃᑦ ᓄᓇᕗᒻᒥ 

ᑭᓐᖑᒪᑦᑎᔪᐃᓐᓇᑦᑎᐊᖑᒐᑦᑕ ᓄᓇᓕᓕᒫᖑᔪᒍᑦ. ᑖᓐᓇ ᑐᑭᓯᒐᓗᐊᖅᑐᒍ ᐊᐃᑦᑖᖑᓪᓗᓂᓗ ᑭᓯᐊᓂ 

ᑎᑭᕋᑕᕈᒫᕐᒥᔪᖅ, ᓂᕆᐅᓐᓂᐊᖅᑐᒍᑦ. 

 

ᑕᕝᕙᓂ ᐊᐱᖅᑯᑎᖃᒃᑲᓐᓂᕈᒪᒻᒥᔪᖓ ᐅᓇ (ᑐᓵᔨᑎᒎᓕᖅᑐᖅ) ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᓄᑖᓂᒃ ᐃᒡᓗᒃᓴᓂᒃ 

ᐃᓚᐃᓐᓈᕆᓐᖏᓪᓗᑎᒃ ᒪᑐᐃᖓᑦᑎᐊᕐᓗᑎᒡᓗ ᑐᓂᐅᖅᑲᖃᖃᑦᑕᕐᓂᐊᖅᐸᑦ ᑕᒻᒪᖅᓯᓐᖏᑦᑐᓂᒃ ᐅᓪᓗᒥᒧᓪᓗ 

ᐊᓐᖑᑎᓯᒪᔪᓂᒃ ᑐᓴᐅᒪᔾᔪᑎᓂᒃ ᐱᓯᒪᔭᕆᐊᓖᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᓄᖅ ᐊᑯᓚᐃᑦᑐᒃᑯᑦ ᓄᓇᓕᖕᓂ ᐃᒡᓗᓕᕆᔨᒃᑯᑦ ᓄᑖᓐᖑᕆᐊᖅᓯᒪᔪᑦ ᐅᑕᖅᑭᔪᑦ 

ᐊᑎᖁᑎᖏᓐᓂᒃ ᐅᓄᕐᓂᖏᓐᓂᒡᓗ ᑐᓂᓯᖃᑦᑕᖅᐸᑦ ᐃᒡᓗᓕᕆᔨᕐᔪᐊᒃᑯᑦ ᑐᑦᑕᕐᕕᖓᖕᓄᑦ ᐊᒻᒪᓗ ᐊᒡᒍᖅᑐᖅᓯᒪᔪᑦ 

ᑎᑎᕋᕐᕕᖏᖕᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑖᒃᑯᐊ ᐱᐅᓂᖅᐹᒥᖏᓛᒃ 

ᐊᔾᔨᒌᒃᑎᑦᓯᓇᓱᖕᓂᖅᐹᕐᒧᑦ ᐋᖅᑭᒃᓯᒪᖃᑦᑕᕐᒪᑕ ᐊᐃᑦᑖᖑᒐᓗᐊᓚᔪᖅ ᑐᑭᓯᔭᕋ 15-ᒋᔭᐅᖕᒪᑕ, ᐊᒃᓱᓪᓕ 16-

ᒋᔭᐅᓐᖏᒻᒪᑕ ᐅᕝᕙᓘᓐᓃᑦ 25-ᒋᔭᐅᓐᖏᒻᒪᑕ. ᐊᐃᑦᑖᖑᓗᐊᒃᑲᓐᓂᕋᔭᖅᑐᒃᓴᐅᔪᖅ. 

 

ᐅᖃᖅᑎᑦᓯᔩ, ᑖᑉᑯᐊ ᐃᒡᓗᓕᕆᔨᒃᑯᑦ ᓄᓇᓕᖕᓂ ᑐᒃᓯᕋᕐᕕᐅᖃᑦᑕᖅᑐᑦ ᑕᒡᕗᖓ ᐃᒡᓗᓕᕆᔨᕐᔪᐊᒃᑯᓐᓄᑦ, 

ᐊᐅᓪᓚᐃᖁᔭᐅᖃᑦᑕᖅᑐᑦ ᖃᑉᓯᓂᒃ ᐃᓄᖃᓕᕐᒪᖔᑦ ᓄᓇᓕᖓᓂ ᑕᒡᕙᓂ ᐅᑕᖅᑭᔪᓂᒃ ᐃᒡᓗᒃᓴᒥᒃ. ᑖᑉᑯᐊ 

ᐊᐅᓪᓚᐃᖃᑦᑕᕈᓐᓇᖅᑐᑦ ᖃᖓᒥᐊᖅ ᑭᓯᐊᓂ ᑕᒪᒃᑯᓂᖓ ᐃᓂᓪᓚᒃᓴᐃᒋᐊᓚᐅᓐᖏᓐᓂᖏᓐᓂᒃ.  

 

ᐃᒡᓗᓕᕆᔨᕐᔪᐊᒃᑯᑦ ᐊᕐᕌᒍᑕᒫᑦ ᐃᓂᓪᓚᒃᓴᐃᓲᖑᖕᒪᑕ ᐊᑕᐅᓰᓐᖏᖦᖢᑎᒃ, ᑖᒃᑯᐊ 1,2,3-ᖅᑕᐅᒋᐊᕐᓂᐊᓵᖅᑎᓪᓗᒋᑦ 

ᑕᒪᕐᒥᓗᒃᑖᖅ ᓄᓇᓖᑦ ᓇᓗᓇᐃᕐᕕᐅᖃᑦᑕᖅᑐᑦ ᓄᑕᐅᓂᖅᐹᖑᔪᓂᒃ ᓈᓴᐅᑎᓂᒃ ᑐᓂᓯᖁᔭᐅᑉᓗᑎᒃ 

ᐃᒡᓘᓕᕆᔨᕐᔪᐊᒃᑯᓐᓄᑦ. ᐅᖃᖅᑎᑦᓯᔩ,  ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅ ᕿᓕᖅᑎ. 

 

ᕿᓕᖅᑎ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ. ᐃᓛᖏᓛᒃ. ᑕᐃᒪᓕ ᑕᒫᓃᓛᒃ ᓄᓇᕘᒥ ᐊᒥᓲᒻᒪᑕ 

ᐃᓪᓗᑖᕋᓱᔅᓯᒪᔪᑦ ᐅᑕᖅᑭᓯᒪᔪᑦ ᐊᕐᕌᒍᒐᓛᓗᓐᓂᒃ! ᐃᓚᖏᑦ ᐃᕐᖑᑕᖃᐅᒻᒪᕆᓕᖅᑐᑦ ᒪᒃᑯᑦᑐᑎᑦ ᐃᓪᓗᑖᕋᓲᑎᒥᒃ 

ᑕᑕᑎᕆᓯᒪᓕᖃᑦᑕᖅᓯᒪᓂᑯᐃᑦ.  

 

ᐊᒻᒪᓗ ᐅᓪᓗᒥᐅᓕᖅᑐᖅ ᓴᐱᓕᖅᑐᐃᑦ ᐱᕈᖅᑐᐊᓘᒋᓪᓗᓂ ᑕᑕᑎᕆᔪᒪᔪᓐᓃᖅᑐᐃᑦ. ᐊᐃᑦᑖᖑᒐᓗᐊᖅ. 

ᑐᑭᓯᐅᒪᑎᑕᐅᒐᓗᐊᑦ, ᓈᓚᐅᑎᒃᑯᑦ, ᑎᑎᖅᑲᒃᑯᓪᓗ ᐊᑐᖅᑐᐊᖅᑐᓕᕆᔨᓄᑦ ᓄᓇᓕᓐᓂ. 

 

ᑕᑕᑎᕇᓐᓇᕆᐊᖃᖃᑦᑕᕐᓂᖏᑦ ᑖᔅᓱᒥᖓ ᐃᓪᓗᑖᕋᓲᑎᖓᓂᒃ ᓄᑖᕈᖅᑎᑦᑎᒋᐊᕐᓗᑎᒃ. ᐃᒫᓪᓕ ᖃᓪᓗᓈᑐᑦ 

(ᑐᓵᔨᑎᒎᓕᖅᑐᖅ) ᑐᑭᓯᐅᒪᓂᕋ ᒪᓕᒃᖢᒍ ᑕᐃᓐᓇ ᐃᒡᓗᓂᒃ ᑲᒪᔨᐅᔪᖅ ᑐᓴᐅᒪᑎᑦᑎᓇᓱᖃᑦᑕᖅᑐᖅ ᑕᐃᒃᑯᐊ 

ᑕᑕᑎᕆᐊᓖᑦ ᐅᓪᓗᒥᒧᑦ.  

 

(ᑐᓵᔨᑎᒎᕈᓐᓃᖅᑐᖅ) ᑕᐃᒪᓐᓇ ᐊᑐᐃᓐᓇᖅᑑᒐᓗᐊᑦ. ᑕᐃᓐᓇ ᐅᖃᐅᓯᕆᕋᑖᖅᑕᕋᓗ ᓄᖅᑲᖅᐸᓪᓕᐊᑐᐃᓐᓇᕐᒪᑕ 

ᑕᑕᑎᕆᔪᒪᔪᓐᓃᖅᑐᐃᑦ ᑕᐃᒃᑯᐊ ᑭᒡᒐᖅᑐᖅᑕᒃᑲ ᓄᓇᓕᒃ ᑖᓐᓇ ᐊᐃᑉᐸᖓ ᑕᐃᒪᓐᓇᓪᓚᕆᒃ ᓇᓗᓇᐃᖅᓯᓯᒪᓪᓗᑎᒃ 

ᐊᑯᓂᐅᓗᐊᖅᑐᖅ ᐅᑕᖅᑭᓯᒪᓂᖏᓐᓄᑦ. 

 

(ᑐᓵᔨᑎᒎᓕᖅᑐᖅ) ᑖᓐᓇᖃᐃ ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᓄᖅ ᐃᒡᓗᓕᕆᔨᕐᔪᐊᒃᑯᑦ ᑲᒪᔨᐅᔪᓂᒃ 

ᐃᑲᔪᖅᓱᐃᑦᑎᐊᖃᑦᑕᖅᐸᑦ ᓴᓇᕐᕈᑎᖃᑦᑎᐊᖅᑎᑦᑎᕙᓪᓗ? ᑕᒪᓐᓇ ᐱᓕᕆᐊᒃᓴᖓᑦ ᐊᒃᓱᐊᓗᒃ ᐱᒻᒪᕆᐅᖕᒪᑦ. 

(ᑐᓵᔨᑎᒎᖏᑦᑐᖅ) ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᑦ, ᒥᔅᑕ ᑯᓱᒐᖅ. 



ᓇᒡᒐᔾᔭᐅ, ᒫᑦᓯ 21, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  13 

 

 

 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔨ, ᐃᒡᓗᓕᕆᔨᓂᒃ ᐃᒡᓗᖃᖅᑐᓄᑦ 

ᐃᒡᓗᑖᕈᒪᔪᓄᓪᓗ ᐱᓕᕆᔨᐅᔪᑦ ᐃᑲᔪᖅᑐᖅᑕᐅᖏᓐᓇᖃᑦᑕᖅᑐᑦ ᐃᒡᓗᓕᕆᔨᕐᔪᐊᒃᑯᓐᓄᑦ. 

ᐃᑲᔪᖅᑕᐅᔭᕆᐊᖃᕐᓂᕐᒥᖕᓂᒃ ᓇᓗᓇᐃᕌᖓᑕ ᑖᒃᑯᓄᖓ ᐊᕕᒃᑐᖅᓯᒪᔪᓄᑦ ᐃᒡᓗᓕᕆᕐᔪᐊᒃᑯᑦ ᑎᑎᕋᕐᕕᖏᓐᓄᑦ 

ᐃᑲᔪᖅᑕᐅᒋᐊᖃᑦᑕᖅᑐᑦ.  

 

ᐊᒻᒪ ᓄᑖᓂᒃ ᐃᓕᓐᓂᐊᒐᒃᓴᖅᑕᖃᓕᕌᖓᑦ ᐃᒡᓗᓕᕆᔨᕐᔪᐊᒃᑯᑦ ᐱᓕᕆᔨᖏᖕᓄᑦ ᑎᑎᕋᕐᕕᖕᒥ ᐱᓕᕆᔨᒋᔭᖏᓐᓄᑦ 

ᑕᒪᒃᑯᐊ ᑲᔪᓰᓐᓇᖃᑦᑕᖅᑐᑦ. ᐅᖃᖅᑎᑦᓯᔨ, ᑕᐃᑉᑯᐊᓗ ᐅᑕᖅᑭᓐᖑᓇᖅᑐᖅ ᓇᓗᓇᓐᖏᑦᑐᖅ ᓲᖃᐃ 2021-ᒥ 

3,120 ᖃᓂᒋᔮᓂ ᐊᒥᓲᑎᒋᔪᑦ ᐃᒡᓗᑖᕋᓱᓚᐅᕐᒪᑕ. ᐅᑕᖅᑭᔪᑦ ᓱᓕ. 

 

ᐅᑕᖅᑭᓐᖑᕐᓇᖅᑐᐊᓘᒐᓗᐊᖅ ᑭᓯᐊᓂ ᑕᐃᒪᓐᓇ ᐊᒥᓲᑎᒋᔪᓂᒃ ᐅᑕᖅᑭᔪᖁᑎᖃᖅᑐᒍᑦ, ᐅᖃᖅᑎᑦᓯᔨ, ᓄᓇᕗᑉ 

ᐃᓗᐊᓂ. ᐅᑕᖅᑭᓐᖑᕐᓇᕋᓗᐊᖅᑎᓪᓗᒍ ᐊᑏ, ᑕᑕᑎᕆᖃᑦᑕᕆᑦᓯ, ᑕᑕᑎᕆᖃᑦᑕᓐᖏᒃᑯᑉᓯ ᖃᐅᔨᖃᑦᑕᔾᔮᓐᖏᑦᑐᑦ 

ᐃᒡᓗᓕᕆᔨᒃᑯᑦ ᓄᓇᒋᔭᑉᓯᓐᓂᒃ ᐃᒡᓗᑖᕋᓱᖕᓂᕆᔭᕐᓂᒃ. ᓴᐱᓕᖅᑕᐃᓕᒋᑦᓯ, ᓯᓂᓕᓚᐅᓐᖏᓐᓂᓗᒃᑖᑉᓯᓐᓂᖃᐃ. 

ᖁᔭᓐᓇᒦᒡᓗ ᐊᐱᕆᖕᒪᑦ ᑖᑉᓱᒥᖓ ᐅᖃᖅᑎᑦᓯᔨ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᕐᕕᐊᑦ ᓂᒋᐊᓄᑦ, ᒥᔅᑕ ᓴᕕᑲᑖᖅ. 

 

ᐊᐱᖅᑯᑦ 139 - 6(1): ᓄᓇᕗᑦ ᒐᕙᒪᒃᑯᑦ ᐊᒥᐊᒃᑯᖏᑦ ᐊᑐᖅᑕᐅᓐᖏᑦᑐᑦ (ᓴᕕᑲᑖᖅ) 

 

ᓴᕕᑲᑖᖅ: ᒪ’ᓇ, ᐅᖃᖅᑏ. ᐊᕐᕕᐊᕐᒥᐅᑦ ᐅᑉᓛᒃᑰᑦᓯᐊᖅᐸᑉᓯ.  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ ᐊᐱᖅᓱᕈᒪᓪᓗᖓ.  

 

ᑭᖑᓪᓕᕐᒥᒃ ᒪᓕᒐᓕᐅᖅᑎ ᐅᓇ ᐊᐱᖅᓱᖅᑐᖃᔪᒻᒪᑦ ᒪᓕᒐᓕᐅᖅᑎᒥᒃ ᑮᓇᐅᔭᓕᕆᔨᒧᑦ. ᖃᑦᓯᐅᓂᖏᑦ, ᑭᒃᑯᑦ 

ᐃᓚᖏᑦ ᐅᑉᐱᕈᓱᑉᐸᒻᒪᑕ ᐊᒥᐊᒃᑯᖃᕆᐊᖏᓐᓂᒃ ᑮᓇᐅᔭᕐᔪᐊᕐᓂᒃ ᓄᓇᕗᑦ ᒐᕙᒪᒃᑯᑦ. 

 

ᖃᐅᔨᒪᒐᑉᑕ ᑕᐃᒪᐃᓐᖏᒻᒪᑦ. ᑭᓯᐊᓂ ᑐᑭᓯᓇᑦᓯᐊᕐᓂᐊᕐᒪᑦ, ᒥᓂᔅᑕᐅᔪᖅ ᐅᓂᒃᑳᕈᓐᓇᖅᐸ ᑕᒪᒃᑯᐊ ᓄᐊᒃᓯᒪᔪᑦ 

ᐊᒥᐊᒃᑯᐃᑦ ᑐᑭᖃᖅᑎᑕᐅᒻᒪᖔᑕ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑮᓇᐅᔭᓕᕆᓂᕐᒧᑦ ᒥᓂᔅᑕ, ᒥᓂᔅᑕ ᓚᐃᑦᓯᑑᓐ. 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᕈᒪᕙᕋ ᒪᓕᒐᓕᐅᖅᑎ 

ᐊᐱᕆᒻᒫᖓ ᑮᓇᐅᔭᓕᕆᓂᕐᒨᓕᖓᔪᒧᑦ.  

 

ᐅᖃᖅᑎᑦᓯᔩ, ᒫᓐᓇ ᐱᕕᖃᑲᐃᓐᓇᕈᒪᕗᖓ ᑭᐅᔾᔪᑎᑦᓴᒻᓂᒃ. ᐅᖃᖅᓯᒪᒐᒪ ᐅᐊᑦᓯᐊᖅ ᓄᖅᑲᐅᓯᕆᒍᑎᒋᓚᐅᖅᑕᖏᑦ 

ᑲᑎᒪᔨᑐᐃᓐᓇᕐᓄᑦ ᑮᓇᐅᔭᓕᕆᓂᕐᒧᑦ ᐅᓂᒃᑳᖅᑎᓪᓗᖓ ᓄᓇᕗᑦ ᒐᕙᒪᒃᑯᑦ ᑮᓇᐅᔭᓕᕆᔨᒃᑯᖏᓐᓂᒃ 

ᐅᓂᒃᑳᓕᐅᖅᑕᖏᓐᓂᒃ ᐃᖅᑲᓇᐃᔭᖅᐸᓚᐅᖅᓯᒪᒻᒥᒐᒪ ᒪᕐᕉᓐᓂᓪᓗ ᑮᓇᐅᔭᓕᕆᔾᔪᓯᓂᒃ ᐋᖅᑮᖃᑕᐅᓯᒪᓪᓗᖓ.  

 

ᐅᖃᖅᑎᑦᓯᔩ, ᑕᒪᒃᑯᐊ ᓄᐊᒃᐸᓪᓕᐊᓯᒪᔪᑦ ᐊᒥᐊᒃᑯᑦ ᐅᖃᐅᓯᖃᕐᒪᑕ ᓲᕐᓗ ᐊᒥᐊᒃᑯᖏᓐᓄᑦ ᓇᓕᖅᑲᖏᓐᓂᒃ 

ᑕᑯᑎᑦᓯᓲᖑᖕᒪᑕ ᓄᓇᕗᑦ ᒐᕙᒪᒃᑯᑦ ᐱᖁᑎᖏᓐᓂᒃ ᐊᒻᒪᓗ ᐊᑭᓖᒃᓴᖅᑖᕆᔪᓐᓇᖅᑕᖏᓐᓂᒃ. ᑕᒪᒃᑯᐊ ᐱᖁᑏᑦ 

ᐅᖓᑕᐅᔾᔨᔭᕌᖓᑕ ᐊᑭᓕᒃᓴᐅᔪᓐᓇᖅᑐᓂᒃ ᐊᒥᐊᒃᑰᓂᕋᖅᑕᐅᓲᖑᒻᒪᑕ ᐊᓯᐊᑦᑕᐅᖅ ᐊᒥᐊᒃᑯᐃᑦ ᐱᓪᓗᒋᑦ ᑕᒪᒃᑯᐊ 

ᑮᓇᐅᔭᓕᐊᓄᑦ ᓇᓕᖅᑲᐃᑦ, ᑮᓇᐅᔭᓕᐊᖑᔪᑦ ᐅᖓᑕᐅᔾᔨᓯᒪᔭᕌᖓᑕ ᑮᓇᐅᔭᖅᑐᕈᑕᐅᔪᓂᒃ ᐊᒥᐊᒃᑰᓂᕋᖅᑕᐅᒻᒥᔪᖅ 

ᑖᓐᓇ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐊᐱᖅᑯᑎᖕᓄᑦ, ᒥᔅᑕ ᓴᕕᑲᑖᖅ. 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᑖᒃᑯᐊ $3 ᐱᓕᐊᓐ ᑮᓇᐅᔭᑦ ᑕᑯᑉᓗᒋᑦ ᖃᑦᓯᑦ 

ᓇᓪᓕᒃᑯᒫᖅᓯᐅᖅᓯᒪᕙᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᑖᒃᑯᐊ ᐱᖁᑏᑦ ᐱᓪᓗᒋᑦ, ᖃᓄᖅ ᐱᓇᓱᒃᓯᒪᕙᑦ 

ᓴᐳᔾᔭᐅᓯᒪᑦᓯᐊᖁᑉᓗᒋᑦ? 

 

ᐅᖃᖅᑎ (ᑐᓵᔨᑎᒍᑦ): ᑮᓇᐅᔭᓕᕆᓂᕐᒧᑦ ᒥᓂᔅᑕ, ᒥᓂᔅᑕ ᓚᐃᑦᓯᑑᓐ. 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᑖᒻᓇ ᑭᐅᔾᔪᑎᑦᓴᒧᑦ ᕿᓂᑐᐃᓐᓇᖅᐸᕋ 

ᓵᒻᓃᑦᑑᒐᓗᐊᖅ.  

 

ᑕᐃᒪ ᒪᓕᒐᓕᐅᖅᑎ ᐊᐱᖅᓱᓵᕐᒪᑦ $3 ᐱᓕᐊᓐ ᑮᓇᐅᔭᑦ ᐊᒥᐊᒃᑯᐃᑦ ᖃᑦᓯᑦ ᓇᓪᓕᐅᒃᑯᒫᖅᑐᖅᓯᒪᕙᑦ, ᖃᑦᓰᓗ 

ᐊᑭᓕᖅᑐᐃᓂᒃᑎᓐᓄᖃᐃ. ᖁᔭᓐᓇᒦᒃ ᐊᐱᖅᑯᑎᖕᓄᑦ. ᐃᒫᒃ, ...ᒪᒥᐊᓇᖅ. ᐅᖃᖅᑏ, ᑕᕝᕙ ᐱᓯᒪᔭᕋ.   

 

ᑕᕝᕙ ᐱᖁᑎᕗᑦ ᓇᓪᓕᐅᒃᑯᒫᖅᓯᐅᑎᓄᑦ ᑕᒫᓂ 1.2 ᐱᓕᐊᓐ ᑮᓇᐅᔭᓂᒃ ᓇᓪᓕᐅᒃᑯᒫᖅᓯᐅᑎᖃᖅᑐᒍᑦ 

ᐃᓕᓐᓂᐊᕐᕕᖕᓄᑦ ᐊᒻᒪ 1 ᐱᓕᐊᓐ ᑮᓇᐃᔭᑦ ᐊᒥᓲᓂᖏᑦ ᐊᓯᖏᓐᓄᑦ ᐃᒡᓗᓄᑦ. $70 ᒥᓕᐊᓐ ᑮᓇᐅᔭᑦ 

ᐊᒥᓲᓂᖏᑦ ᐃᒡᓗᓄᑦ ᐃᓗᓕᖏᓐᓄᓪᓗ ᐊᒻᒪ $500 ᒥᓂᐊᓐ ᑮᓇᐅᔭᑦ ᐊᒥᓲᓂᖏᑦ ᐅᖅᓱᐊᓗᖃᐅᑎᓄᑦ ᐊᒻᒪ $38 

ᒥᓕᐊᓐ ᑮᓇᐅᔭᑦ ᐊᒥᓲᓂᖏᑦ ᓄᓇᒃᑰᕈᑎᓄᑦ ᐱᖁᑎᓄᓪᓗ. 

 

ᐅᖃᖅᑎᑦᓯᔩ, ᓄᓇᕗᑦ ᒐᕙᒪᒃᑯᑦ ᑮᓇᐅᔭᓕᕆᔨᒃᑯᑦ ᑮᓇᐅᔭᖅᑐᕈᑎᒋᕙᑦᑕᑲᖏᑦ 8.7 ᒥᓕᐊᓐ ᑮᓇᐅᔭᓂᒃ 

ᐊᒥᓲᑎᒋᔪᓂᒃ ᓇᓪᓕᐅᒃᑯᒫᖅᓯᐅᑎᓄᑦ ᐊᑭᓕᖅᓱᐃᒍᒫᕐᓂᐊᖅᑐᑦ ᐊᕐᕌᒎᓂᐊᖅᑐᒧᑦ. ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ ᐊᐱᖅᑯᑎᖕᓄᑦ, ᒥᔅᑕ ᓴᕕᑲᑖᖅ.  

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᖁᔭᓐᓇᒦᖅᐸᕋ ᒥᓂᔅᑕ ᑐᓴᖅᑎᒻᒫᑎᒍᑦ 

ᑕᒪᑐᒪᓐᖓᑦ. ᐊᑏᑐᖅ ᓇᓪᓕᐅᒃᑯᒫᖅᓯᐅᑎᓄᑦ ᐊᑲᐃᓪᓕᐅᕈᑎᑦᓴᓂᒃ ᑕᕝᕙᓃᓛᓐᖏᓚᒍᑦ.  

 

ᑮᓇᐅᔭᓕᕆᔨᑦ ᖃᓄᖅ ᐊᓯᖏᓐᓂᒃ ᒐᕙᒪᒃᑯᑦ ᑎᒥᖁᑎᖏᓐᓂᒃ ᐱᓕᕆᓲᖑᕙᑦ ᑕᒪᒃᑯᐊ 

ᓇᓪᓕᐅᒃᑯᒫᖅᓯᐅᑎᖅᑕᐅᒋᐊᓖᑦ ᓈᒻᒪᑦᓯᐊᖃᑦᑕᖁᑉᓗᒋᑦ. ᐃᒫᒃ ᑭᖑᕝᕕᖅᑕᐅᔪᑦᓴᖏᑦ ᐊᑭᖏᑦ 

ᑭᖑᕝᕕᖅᑕᐅᑦᓯᐊᕈᒫᕐᓂᖏᓐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑮᓇᐅᔭᓕᕆᓂᕐᒧᑦ ᒥᓂᔅᑕ, ᒥᓂᔅᑕ ᓚᐃᑦᓯᑑᓐ. 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᓪᓗ ᒪᓕᒐᓕᐅᖅᑎ 

ᐊᐱᖅᑯᑎᒋᔭᖓᓄᑦ. ᑖᒃᑯᐊ ᐱᖃᑎᒋᓪᓗᐊᑕᖅᑕᕗᑦ ᑮᓇᐅᔭᓕᕆᔨᒃᑯᑦ ᐃᓛᒃ ᐱᓕᕆᖃᑎᒋᓪᓗᐊᑕᖅᐸᑦᑕᕗᑦ 

ᐱᖁᑏᑦ ᐊᑭᑐᑎᒋᓂᖏᓐᓂᒃ ᓇᓪᓕᐅᒃᑯᒫᖅᓯᐅᑎᓄᓪᓗᑦ ᐊᑭᖏᓐᓄᑦ ᑖᒃᑯᐊ ᓄᓇᓕᓐᓂ ᒐᕙᒪᒃᑯᓐᓂ 

ᐱᔨᑦᓯᖅᑎᒃᑯᑦ. ᑖᒃᑯᐊ ᐱᔨᑦᓯᑦᑎᒃᑯᑦ ᐋᖅᑭᑦᓯᒪᐅᔾᔪᑎᖃᕐᒪᑕ ᓇᐅᑦᓯᖅᑐᖃᑦᑕᖅᓱᑎᒃ ᐱᖁᑎᓕᒫᑦᑎᓐᓂᒃ 

ᐊᑭᖏᓐᓂᒃ ᓄᓇᕗᑦ ᐱᖁᑎᖏᓐᓂᒃ. ᑖᒃᑯᐊ ᑐᓴᖅᑎᑕᐅᕙᑦᑐᒍᑦ ᑕᒪᒃᑯᓇᓐᖓᑦ ᑮᓇᐅᔭᓕᕆᔨᒃᑯᓐᓄᑦ ᑖᒃᑯᐊ 

ᖃᐅᔨᒋᐊᖅᓱᑎᒍᑦ ᐊᒻᒪᓗ ᑲᒪᒋᒋᐊᓯᕙᒃᓱᑎᒍᑦ ᒪᓕᒃᖢᒋᑦ ᖃᓄᐃᓕᖓᔪᑦᓴᐅᑕᐅᓂᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᐊᒥᑦᑐᕐᒧᑦ, ᒥᔅᑕ ᖃᐃᕐᓂᖅ. 

 

ᐊᐱᖅᑯᑦ 140 - 6(1): ᑐᒃᑐᒍᓐᓇᕐᓂᖏᓐᓄᑦ ᓈᓴᐅᑎᐅᔪᑦ ᐊᒥᑦᑐᕐᒧᑦ (ᖃᐃᕐᓂᖅ) 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ ᒪᓕᒐᓕᐅᖅᑏᑦ ᐊᒥᑦᑐᕐᒥᐅᑕᐃᓪᓗ ᓄᓇᕗᒻᒥᐅᑕᐃᓪᓗ ᑕᒪᕐᒥᒃ.  

 

ᐅᖃᖅᑎᑦᑎᔨ, ᐊᐱᖅᑯᑎᒐ ᑐᕌᖅᑎᑦᑐᒪᔭᕋ ᐊᕙᑎᓕᕆᔨᒃᑯᑦ ᒥᓂᔅᑕᖓᓄᑦ. ᑖᒃᑯᐊ ᕿᑭᖅᑖᓗᖕᒥ ᑐᒃᑐᐃᑦ 

ᓇᐃᓴᐅᑎᖏᑕ ᐋᖅᑭᒃᑕᐅᓯᒪᓂᖏᑦ 250-ᐅᖅᑰᖃᑦᑕᕐᒪᑕ ᐅᑯᐊ ᕿᑭᖅᑖᓗᖕᒧᑦ. 

ᐆᒥᖓᓗ ᐅᖃᖅᑎᑦᑎᔨ ᐱᒋᐊᕈᑎᖃᖅᑳᕈᒪᕗᖓ, ᖃᔅᓰᓪᓕᑭᐊᖅ ᑕᐃᒪ ᐃᒡᓗᓕᖕᒧᓪᓗ ᓴᓂᕋᔭᖕᒧᑦ 

ᑐᓂᔭᐅᓚᐅᖅᐸᑦ ᑕᕝᕙᓐᖓᑦ 250-ᓂᒃ ᑐᒃᑐᒍᓐᓇᖅᑕᖏᓐᓂᒃ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᓂᕐᒧᑦ ᒥᓂᔅᑕᒋᔭᐅᔪᖅ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᓈᓴᐅᓯᑎᖐᒃᑯᐊ ᒫᓃᒻᒪᑕ, ᑐᐊᕕᐊᓪᓚᒡᓚᖓᐃ. 

ᑕᕝᕙᓂ ᐊᕐᕌᒎᔪᒥ ᐃᒡᓗᓕᒃ 10-ᓂᒃ ᐊᒻᒪᓗ ᓴᓂᕋᔭᒃ ᑎᓴᒪᓂᒃ ᑖᒃᑯᐊ 250-ᐅᑉ ᐃᓗᐊᓃᑦᑐᓂᒃ 

ᑐᒃᑐᒍᓐᓇᖅᓯᒪᔪᐃᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎᖕᓄᑦ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ ᓇᐃᓴᐅᓂᒃ ᖃᐃᑦᑎᔪᓐᓇᕋᑖᕋᕕᑦ. ᖃᓄᕐᒪᓐᓇ ᓄᓇᓕᖕᓄᑦ 

ᖃᓄᖅ ᐋᖅᑭᒃᓱᐃᖃᑦᑕᕐᒪᖔᑕ ᑖᒃᑯᐊ ᐊᕙᑎᓕᕆᔨᒃᑯᑦᑕᐅᖅ ᑐᑭᓯᔪᒪᖦᖤᕐᔪᐊᓕᕐᒥᒐᒪ. ᖃᓄᖅ ᐅᓄᕐᓂᖏᓐᓂᒃ 

ᑐᓂᔭᐅᖃᑦᑕᕐᒪᖔᑕ ᑖᒃᑯᐊ ᐆᒪᔪᕐᓂᐊᖅᑎᒃᑯᑦ? ᖃᓄᖅ ᐊᒡᒍᖅᑐᖅᑕᐅᓲᖑᖕᒪᑦ ᑖᓐᓇ ᓇᐃᓴᐅᑎ 250? ᓄᓇᓖᑦ 

ᐅᓄᕐᓂᖓ ᒪᓕᒃᑕᐅᕙᑦ, ᐅᕝᕙᓘᓐᓃᑦ ᓄᓇᓖᑦ ᖃᓄᖅ ᒪᓐᓇ ᓄᓗᓇᐃᖅᓯᔪᓐᓇᕈᕕᑦ ᑕᕝᕗᖓ ᐃᒡᓗᕐᔪᐊᕐᒧᑦ? 

ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᓂᕐᒧᑦ ᒥᓂᔅᑕᒋᔭᐅᔪᖅ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ, ᑖᒃᑯᐊ ᕿᑭᖅᑖᓗᖕᒥ ᐆᒪᔪᓕᕆᔨᒃᑯᑦ 

ᑐᓂᔭᐅᖃᑦᑕᖅᑐᐃᑦ 250-ᓂᒃ, ᑖᒃᑯᐊ ᑲᑎᒪᔨᐅᖕᒪᑕ ᓄᓇᓕᓕᒫᓄᑦ. ᑖᒃᑯᓄᖓ ᖃᓄᖅ ᐊᒡᒍᖅᑐᐃᖃᑦᑕᕐᒪᑕ 

ᑕᒪᒃᑯᓂᖓ ᑖᔅᓱᒥᖓ 250-ᐅᑎᓪᓗᒍ. ᐱᒋᐊᓚᐅᖅᓯᒪᔪᑦ ᖁᓕᐅᖕᒪᑕ ᓄᓇᓖᑦ 25-ᓂᒃ 

ᐱᔪᓐᓇᖅᑐᐃᓐᓇᐅᒋᐊᓚᐅᖅᓯᒪᓪᓗᑎᒃ, ᐃᓚᖏᑦ ᐱᓗᐊᖃᑦᑕᖅᓱᑎᑦ ᐃᓚᖏᑦ ᐱᓐᖏᓗᐊᕌᕐᔪᖃᑦᑕᖅᓱᑎᒃ 

ᑕᐃᒪᓐᓇᐃᓕᐅᖅᐸᓪᓕᐊᓪᓗᑎᒃ ᐋᖅᑭᒃᑕᐅᕙᓪᓕᐊᖏᓐᓇᖅᑐᖅ ᑖᒃᑯᓄᖓ ᕿᑭᖅᑖᓗᒃᑯᑦ 

ᐆᒪᔪᓕᕆᔨᕐᔪᐊᒃᑯᖁᑎᖏᖕᓄᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᑭᖑᓪᓕᖅᐹᕆᓗᒍ, ᒥᔅᑕ ᖃᐃᕐᓂᖅ. 

 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᓇᓗᓇᐃᖅᓯᔪᓐᓇᕋᕕᑦ. ᑕᒪᓐᓇ ᑐᒃᑐᓕᕆᓂᕐᖏᓛᒃ ᕿᑭᖅᑖᓗᖕᒥ 

ᖃᐅᔨᓴᕈᑕᐅᑐᐃᓐᓇᖅᑰᓚᐅᖅᓯᒪᒐᓗᐊᕐᒪᑦ ᐊᕐᕌᒍᓄᑦ ᑕᓪᓕᒪᓄᑦ, ᑖᒃᑯᐊ ᑐᒃᑐᖏᒡᒎᖅ ᐊᒥᓲᔪᓐᓃᖅᐸᓪᓕᐊᓕᕐᒪᑕ 

ᕿᑭᖅᑖᓗᖕᒥ. ᒪᑯᐊ ᓂᕐᔪᑏᑦ ᓄᖅᑲᖓᓐᖏᑦᑐᐊᓘᖕᒪᑕ ᓲᖃᐃᒻᒪ ᓂᕐᔪᑎᐅᒐᒥᒃ ᐱᓱᒃᑎᐅᓪᓗᑎᒡᓗ ᑖᒃᑯᐊ.  

ᑕᒪᓐᓇᓗ ᑭᒡᒐᖅᑐᖅᑕᓐᓄᑦ ᐱᖃᑖ ᓄᓇᓕᖕᓄᑦ ᓈᒻᒪᒋᔭᐅᓗᐊᕈᓐᓇᖃᑦᑕᓐᖏᒻᒪᑦ ᑕᒪᓐᓇ ᑕᒪᐅᖓᑦᑕᐅᖅ 

ᕿᑭᖅᑖᓗᖕᒧᑦ ᑐᒃᑐᓕᐊᕆᐊᕌᖓᒥᒃ ᑖᒃᑯᐊ ᑐᓂᔭᐅᖃᑦᑕᖅᑐᐃᑦ 10 ᐃᒡᓗᓕᖕᒧᑦ ᓄᖑᑕᐅᑲᐅᑎᒋᖃᑦᑕᕐᒪᑕ.  

 

ᑕᐃᒪᓕᖃᐃ ᑖᒃᑯᐊ ᐊᕙᑎᓕᕆᔨᒃᑯᑦ ᐅᖃᖅᑎᑦᑎᔨ, ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᓐᓄᖃᐃ ᑐᓂᓯᓯᒪᓕᖅᑐᐃᑦ 

ᑕᒪᓐᓇ ᑖᓐᓇ ᓇᐃᓴᐅᑎ ᖃᓄᖅ ᑐᒃᑐᒐᓱᖃᑦᑕᕐᓂᖅ ᓄᖅᑲᖅᑎᑕᐅᓗᓂ ᖃᐅᔨᓴᕐᓂᐅᑐᐃᓐᓇᖅᑰᓚᐅᖅᓯᒪᖕᒪᑦ 

ᐊᕐᕌᒍᓄᑦ ᑕᓪᓕᒪᓄᑦ. ᑖᒃᑯᐊ ᐊᕙᑎᓕᕆᔨᒃᑯᑦ ᑲᑎᒪᓯᒪᓕᕐᒪᖔᑕ ᑖᒃᑯᓂᖓ ᓄᓇᕗᒻᒥ ᐆᒪᔪᓕᕆᔨᕐᔪᐊᒃᑯᓐᓂ 

ᑕᒪᓐᓇ ᑐᒃᑐᓕᕆᖃᑦᑕᕐᓂᖅ ᕿᑭᖅᑖᓗᖕᒥ ᑖᓐᓇ ᓇᐃᓴᐅᑎ 250 ᓄᖅᑲᖅᑎᓪᓗᒍ ᖃᓄᐃᓕᖓᖕᒪᖔᑕᓕ ᑐᕝᕘᓇ 

ᑐᑭᓯᔪᒪᖦᖤᕐᔪᐊᓕᕐᒥᒐᒪ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᓂᕐᒧᑦ ᒥᓂᔅᑕ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑖᒃᑯᐊ ᕿᑭᖅᑖᓗᒻᒥ ᐃᓱᒫᓗᒋᔭᐅᓕᕐᒪᑕ 

ᓈᓴᖅᑕᐅᓕᖅᓱᑎᒃ. ᐊᒥᓲᓐᖏᓗᐊᕐᓂᖓᓄᑦ ᑐᒃᑐᒍᓐᓇᐃᓪᓕᑎᑕᐅᑲᐃᓐᓇᓚᐅᖅᓯᒪᔪᑦ. ᑖᒃᑯᐊ 

ᐱᓕᕆᖃᑎᒋᔭᐅᓪᓗᑎᒃ ᐆᒪᔪᓕᕆᔨᕐᔪᐊᒃᑯᑦ, ᐆᒪᔪᕐᓂᐊᖅᑎᒃᑯᑦ ᑕᐃᒪᓐᓇ ᑖᓐᓇ ᒐᕙᒪᒃᑯᑦ ᐋᖅᑭᒃᓯᓚᐅᖅᓯᒪᕗᑦ 

250-ᓂᒃ. ᑖᓐᓇ ᐅᓪᓗᒥ ᑭᒡᓕᖃᓚᐅᓐᖏᒻᒪᑦ ᑕᐃᒪᓐᓇᐃᓕᖓᓪᓗᓂᓗ ᓱᓕ ᒫᓐᓇ.  

ᑕᐃᒪ ᐅᑭᐅᖑᔪᖅ ᐃᓛᒃ ᒫᓐᓇᕋᑖᖅ ᑖᒃᑯᐊ ᓈᓴᖅᑕᐅᕋᑖᓚᐅᕐᒪᑕ ᖃᓄᖅ ᓄᕐᕋᓕᐅᖅᑕᖏᑦ, ᑕᐃᒪᓐᓇ 

ᖃᐅᔨᒪᔭᐅᐸᓘᔭᓕᖅᓱᑎᑦ ᑕᐃᑲᓂ ᓈᓴᖅᑕᐅᔭᕇᖅᓯᒪᓕᖅᓱᑎᒃ. ᕿᑭᖅᑖᓘᑉ ᓄᓇᓕᖓᓂᑕ ᓄᓇᓕᖏᓐᓂᒃ 

ᐅᓂᒃᑳᕋᑖᓚᐅᖅᓱᑎᒃ ᐊᒻᒪᓗ ᑕᐃᑯᖓ ᓄᓇᕘᑉ ᐆᒪᔪᓕᕆᔨᕐᔪᐊᒃᑯᖏᓐᓄᑦ ᑐᓂᓯᓕᒑᓕᖅᑐᒍᑦ 

ᖁᕝᕙᕆᐊᒃᑲᓐᓂᐊᕐᔪᖕᓂᐊᖅᑐᓂᒃ ᑖᒃᑯᓂᖓ ᓈᓴᐅᑎᖏᓐᓂᒃ ᑭᓯᐊᓂ ᑕᐃᒃᑯᐊ ᖃᓄᖅᑑᓚᐅᕐᒥᓗᑎᒃ 

ᓇᓗᓇᕈᓐᓃᑦᑎᐊᓛᕐᒥᔪᖅ ᖃᓄᖅ ᑖᒃᑯᐊ ᐆᒪᔪᕐᓂᐊᖅᑎᒃᑯᑦ ᑐᒃᑐᒐᓱᖕᓂᖅ ᕿᑭᖅᑖᓗᖕᒥ ᒫᓐᓇᐅᔪᖅ ᓱᓕ 

ᑕᐃᒪᓐᓇᐃᓕᖓᓪᓗᓂ. 

 

ᐅᖃᕆᐊᒃᑲᓐᓂᐊᕐᔪᒍᒪᓪᓗᖓ, ᒫᓐᓇ ᑕᐃᒪ ᐅᓪᓗᒥ ᓈᓴᖅᑕᐅᒃᑲᓐᓂᕐᒥᔪᐃᑦ ᐅᓪᓗᒥᐅᔪᖅ ᖃᖓᑕᑲᑕᒃᑐᐃᑦ ᑕᒫᓂᒃ 

ᐃᖃᓗᖕᓂᒃ ᖃᖓᑦᑕᖃᑦᑕᖅᓱᑎᑦ. ᑖᒃᑯᐊ ᓄᕐᕋᖏᑦ ᖃᓄᖅ ᓄᕐᕋᖃᑦᑎᐊᕋᓗᐊᕐᒪᖔᑕ ᓱᓕᑭᐊᖅ 

ᖃᐅᔨᓴᖅᑕᐅᓪᓗᑎᒃ ᑖᒃᑯᐊ ᑐᒃᑐᖁᑎᖏᑦ ᑕᒫᓂ ᕿᑭᖅᑖᓗᖕᒥ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᐃᑦ−ᓯᓈᓄᑦ, ᒥᔅ ᐳᕉᔅᑐ. 

 

ᐊᐱᖅᑯᑦ 141 - 6(1): ᐊᑭᑭᓛᖅ ᐃᑲᕐᕋᖅᓯᐅᑎ (ᐳᕉᔅᑐ) 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᑉᓛᒃᑯᑦ ᑕᒪᕐᒥᒃ ᐃᖃᓗᒻᒥᐅᑕᓕᒫᑦ ᓄᓇᕗᒻᒥᓗ ᑕᐅᑐᒃᑐᑦ, 

ᒪᓕᒐᓕᐅᖅᑎᓗ ᖁᔭᓐᓇᒦᖅᐸᕋ ᐃᖅᑲᐅᒪᖅᑲᐅᒻᒪᑦ ᐊᖓᒋᓚᐅᖅᑕᓐᓂᒃ ᕕᐅᓪ. ᐊᑲᐅᓗᐊᖅᑐᖅ ᐱᓇᓱᐊᕈᓯᒧᑦ 

ᐱᒋᐊᕈᑎᒋᓗᒍ.  

 

ᐊᐱᖅᑯᑎᒐ ᐃᖅᑲᖅᑐᐃᓂᓕᕆᓂᕐᒧᑦ ᒥᓂᔅᑕᐅᔪᒧᑦ, ᑖᒃᑯᐊ ᐃᖅᑲᓇᐃᔭᖅᑐᓕᕆᓂᕐᒧᑦ ᒪᓕᒐᖏᓐᓂᒃ 

ᐊᖓᔪᖅᑳᖑᖕᒪᑦ.  

 

ᑖᒃᑯᐊ ᒪᓕᒐᓕᕆᓂᕐᒧᑦ ᒪᓕᒐᖅ ᒪᓕᒐᕈᓯᖏᓪᓗ ᐅᖃᐅᓯᖃᖅᓯᒪᒻᒪᑕ ᐱᒻᒪᕆᐅᔪᓂᒃ ᐃᖅᑲᓇᐃᔭᖅᑎᓄᑦ ᓄᓇᕗᒻᒥ. 

ᐱᖃᓯᐅᔅᓱᒍ ᑮᓇᐅᔾᔭᔅᓵᕆᒍᓐᓇᖅᑕᖏᑦ ᐊᑦᓯᓛᒥᒃ.  

 

ᑖᓐᓇ 12.1 ᒪᓕᒐᕈᓯᕐᒥ ᑖᓐᓇ ᒥᓂᔅᑕᐅᔪᖅ ᕿᒥᕐᕈᒋᐊᖃᓲᖑᒻᒪᑦ ᐊᑦᓯᓛᒥᒃ ᑮᓇᐅᔾᔭᔅᓴᕈᑕᐅᔪᓐᓇᖅᑐᒥᒃ 

ᐊᕐᕌᒍᑕᒫᑦ, ᑐᑭᓯᔭᒥᓂᓗ ᐅᓂᒃᑳᕆᐊᖃᖅᐸᑦᓱᓂ ᒪᓕᒐᓕᐅᕐᕕᒻᒥ. 

 

ᑭᖑᓪᓕᖅᐹᒥᒃ 2019-ᒥ ᖃᐅᔨᓴᕐᓂᖃᓚᐅᖅᓯᒪᔪᖅ ᑮᓇᐅᔾᔭᔅᓵᖑᔪᓐᓇᖅᑐᓪᓗ $16 

ᐃᑲᕐᕋᖅᓯᐅᑎᒋᔭᐅᔪᓐᓇᓕᖅᓱᓂ ᐊᑦᓯᓛᒥᒃ. ᐅᑭᐅᒃ ᒪᕐᕉᑲᓴᐅᓕᖅᑑᒃ ᐅᓂᒃᑳᓕᐅᖅᑐᖃᔪᒻᒪᑦ.  

 

ᒥᓂᔅᑕ ᐅᖃᕈᓐᓇᖅᐸ ᖃᖓ ᕿᒥᕐᕈᓂᖃᓛᕐᒪᖔᑦ ᑮᓇᐅᔾᔭᔅᓵᖑᕙᑦᑐᓂᒃ ᐊᑦᓯᓛᒃᑯᑦ ᓄᓇᕗᒻᒥ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᖅᑲᖅᑐᐃᕕᓕᕆᓂᕐᒧᑦ ᒥᓂᔅᑕ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ. (ᑐᓵᔨᑎᒎᓕᖅᑐᖅ) 

ᐅᑉᓗᖃᓪᓚᑦᑖᓐᖏᑦᑐᖓ ᖃᑯᒍ ᕿᒥᕐᕈᓪᓚᑦᑖᕐᓂᐊᕐᒪᖔᑦᑎᒍᑦ. ᕿᒥᕐᕈᔭᐅᕙᒃᑑᒐᓗᐊᖅ ᓇᓗᓇᐃᖅᑲᐅᖕᒪᒍ 2020 

ᑭᖑᓪᓕᖅᐹᖑᓚᐅᕐᒪᑦ. ᑲᓇᑕᒥ ᑕᐃᒪᓐᓇ ᕿᒥᕐᕈᔭᐅᖃᑦᑕᖅᑐᖅ ᖃᓄᐃᓕᐅᓕᕐᒪᖔᑖ. ᑖᖑᒃᑯᐊ ᐊᑭᓗᓛᖑᔪᖅ 

ᐊᑭᓕᖅᑕᐅᔪᓐᓇᖅᑐᑦ ᐃᖅᑲᓇᐃᔭᖅᑎᓄᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᕐᒥ ᐃᓚᒋᐊᕈᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᖁᔭᓐᓇᒦᒃ ᒥᓂᔅᑕ. ᐱᓇᓱᐊᕈᓯᕐᒥ ᐱᖓᑦᓯᖅ ᑭᒡᓕᓯᓂᐊᖅᑏᑦ 

ᑲᓇᑕᒥ ᐊᑭᒋᔭᖓᓂᒃ ᐃᓅᓇᓱᖕᓂᕐᒧᑦ ᑖᒃᑯᐊ ᕖᕝᕗᐊᕆᒥ ᑲᓇᑕᒥ ᐊᑭᑦᑐᓚᐅᖅᑐᐃᑦ 5.7% ᐊᕐᕌᒍᑕᒫᑦ, 5.1%ᒥᒃ 

ᔮᓄᐊᕆᒥ ᖁᕝᕙᖅᖢᓂ. ᑖᓐᓇ 1991-ᒥ ᖁᕝᕙᓯᓛᖑᔪᖅ ᑕᖅᑭᑕᒫᑦ ᖁᕝᕙᖃᑦᑕᓕᖅᑎᓪᓗᒋᑦ.  

ᑖᓐᓇ ᕖᕝᕗᐊᕆ ᐊᑭᑦᑐᕈᑕᐅᓪᓚᕆᓚᐅᖅᑐᖅ. ᑖᒃᑯᐊ ᑕᐅᑐᒃᖢᒋᑦ ᐊᑭᑦᑐᖅᐸᓪᓕᐊᖕᒪᑕ ᐃᓅᓯᑉᑎᒻᓂ, ᑕᒪᒃᑯᐊ 

ᐊᑭᑦᑐᖅᐸᓪᓕᐊᔪᐃᑦ ᐊᔪᖅᓴᖅᑐᐃᑦ ᐊᔪᓕᖅᐸᓪᓕᐊᖕᒪᑕ ᐊᑭᑦᑐᖅᐸᓪᓕᐊᑎᓪᓗᒋᑦ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᐊᕐᕌᒍᑕᒫᑦ ᐊᑭᓕᖅᑕᐅᖃᑦᑕᖅᑐᑦ ᑖᓐᓇ ᐊᑭᓗᓛᖑᔪᖅ ᐃᑲᕐᕋᑕᒫᑦ 

ᐃᓱᒪᒋᔭᐅᖃᑦᑕᕐᒪᖔᑦ? ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᖅᑐᐃᔪᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᔾᔨᒌᓐᖏᑦᑐᐃᑦ ᐃᓱᒪᒋᔭᐅᖃᑦᑕᖅᑐᐃᑦ 

ᐊᑭᑦᑐᖅᐸᓪᓕᐊᓂᖓ ᐊᑭᓗᓛᖑᔪᖅ ᖁᕝᕙᓯᒃᐸᓪᓕᐊᔪᐃᑦ ᐊᑮᑦ ᐃᓱᒪᒋᔭᐅᖃᑦᑕᖅᑐᐃᑦ ᑕᒪᒃᑯᐊ 

ᐊᑭᑦᑐᖅᐸᓪᓕᐊᔪᐃᑦ ᕿᓚᒥᐊᓗᒃ ᖁᕝᕙᓯᒃᓯᕙᓪᓕᐊᖕᒪᑕ ᐊᑭᑦᑐᖅᐸᓪᓕᐊᑉᓗᓂ. ᑕᒪᓐᓇ ᐃᒃᐱᒋᔭᐅᔪᖅ 

ᓯᕗᓕᐅᖅᑏᑦ ᑲᑎᒪᔨᖏᓐᓄᑦ ᒐᕙᒪᒃᑯᓐᓂ ᐃᒃᐱᒋᔭᐅᔪᖅ ᖃᓄᖅ ᓄᓇᕗᒻᒥᐅᑦ ᐃᑲᔪᖅᑕᐅᔪᓐᓇᕐᒪᖔᑕ ᐊᑭᓗᓛᒥᒃ 

ᑮᓇᐅᔭᓕᐅᖅᑐᐃᑦ ᐃᓱᒪᒋᓗᒋᑦ. ᑲᑎᒪᓕᕌᖓᑉᑕ ᑕᒪᓐᓇ ᐃᓱᒪᒋᖃᑦᑕᖅᑕᕗᑦ ᑖᓐᓇ ᖁᔭᓕᔭᕋ ᑕᒡᕙᓂ 

ᐊᐱᖅᑯᑎᒋᖕᒪᒍ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅ ᐳᕉᔅᑐ. 

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᑭᓗᓛᒥᒃ $16 ᐃᑲᕐᕋᑕᒫᑦ, 40 ᐃᑲᕐᕌᑕᒫᑦ, 52 ᐊᕐᕌᒍᑦ ᐃᓗᐊᓂ, 

$33,280-ᓕᐅᕋᔭᖅᑐᐃᑦ ᐊᕐᕌᒎᑉ ᐃᓗᐊᓂ.  

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᓐᓇ ᐊᑭᓗᓛᖑᔪᖅ ᐃᓅᕝᕕᐅᔪᓐᓇᖅᐹ? ᑖᓐᓇ ᑮᓇᐅᔭᖅ? ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐃᖅᑲᖅᑐᐃᔪᓕᕆᓂᕐᒧᑦ, ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᑖᓐᓇ ᓄᓇᕗᑦ ᐊᑭᑐᓛᖑᔪᒥᒃ, 

ᐊᑭᓗᓛᖑᔪᐃᑦ ᑮᓇᐅᔭᓕᐊᖑᔪᐃᑦ ᖁᕝᕙᓯᓛᖑᔪᒍᑦ ᑲᓇᑕᒥ. ᑕᒪᓐᓇ ᐃᓱᒪᒋᖃᑦᑕᖅᑕᕗᑦ. ᑖᒃᑯᐊᓗ 

ᐃᖅᑲᓇᐃᔭᖅᑐᓕᕆᔨᒃᑯᑦ ᑲᑎᒪᔨᖏᑦ ᐅᖓᑖᓄᑦ ᐱᔪᓐᓇᖅᐸᑕ ᑖᓐᓇ ᓇᖕᒥᓂᖃᖅᑐᐃᑦ ᐅᖓᑖᓄᑦ ᑖᒃᓱᒪᐅᑉ 

ᐊᑭᓖᖃᑦᑕᖅᑐᐃᑦ ᑖᒃᓱᒪᑉ ᐃᖅᑲᓇᐃᔭᖅᑎᒃᓴᑭᒃᓴᖃᑦᑕᕋᑉᑕ ᑕᒪᒃᑯᐊ ᐃᓱᒪᒋᔭᐅᖃᑦᑕᖅᑐᐃᑦ. ᑕᒪᓐᓇᓗ 

ᕿᒥᕐᕈᓂᐊᖅᑕᕗᖅ ᐊᐅᔭᖅ, ᕿᒥᕐᕈᓂᐊᖅᑕᕗᑦ ᑕᒪᓐᓇ ᕿᒥᕐᕈᓂᕆᔭᕗᑦ ᐊᕐᕌᒍᑕᒫᑦ ᑕᑯᒋᐊᖅᑕᐅᖃᑦᑕᖅᑎᓪᓗᒍ. 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᐊᐱᖅᑯᑏᑦ ᐅᖃᐅᓯᒃᑯᑦ. ᐊᐃᕕᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᒪᓕᑭ. 

 

ᐊᐱᖅᑯᑦ 142 - 6(1): ᕿᓂᕐᓂᖅ ᐸᖅᓴᐃᓂᕐᓗ (ᒪᓕᑭ) 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪ ᒪᓕᒐᓕᐅᖅᑎᐅᖃᑎᒃᑲ, ᓇᐅᔮᕐᒥᐅᓪᓗ ᓴᓪᓕᕐᒥᐅᓪᓗ ᐅᓪᓗᖃᑦᑎᐊᕆᑦᓯ.  

 

(ᑐᓵᔨᑎᒎᓕᖅᑐᖅ) ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᑉᓗᒥ ᒐᕙᒪᒃᑯᑦ ᓄᓇᓕᖕᓂ ᐱᔨᑦᓯᕋᖅᑎᒃᑯᓐᓄᑦ 

ᐊᐱᖅᑯᑎᖃᕈᒪᔪᖓ ᕿᓂᖅᑐᓕᕆᓂᐅᑉ ᒥᒃᓴᓄᑦ.  

 

ᐅᖃᖅᑏ, ᑕᒪᓐᓇ ᑲᑎᒪᑎᓪᓗᑕ ᐅᑭᐅᖅᓯᐅᒻᒥᒃ ᒥᓂᔅᑕ ᑕᒪᓐᓇ ᐊᕕᒃᑐᖅᓯᒪᔪᐃᑦ ᑲᓇᑕᒥ ᑐᐊᕕᕐᓇᖅᑐᓕᕆᓂᕐᒥᒃ 

ᑲᒪᒋᔭᖃᖅᑎᓪᓗᒋᑦ.  

 

ᐅᖃᖅᑏ, ᑕᒪᓐᓇ ᓯᑕᒻᒥᐅᓚᐅᖅᑐᒥ ᑲᑎᒪᓚᐅᕐᒪᑕ, ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᖃᓄᐃᓕᐅᓚᐅᖅᐸᑦ ᑕᐃᑲᓂ? 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓂᒃ ᒐᕙᒪᒃᑯᓐᓂᒡᓗ ᐱᔨᑦᓯᕋᑦᑎᓄᑦ, ᒥᔅᑕ ᑕᐃᕕᑎ ᔪᐊᓇᓯ. 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᐄ, ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᓇᑯᕐᒦᕆᕙᕋ ᐊᐃᕕᓕᐅᑉ ᒪᓕᒐᓕᐅᖅᑎᖓ 

ᐊᐱᖅᓱᕐᒪᑦ ᕿᓂᖅᑐᓕᕆᓂᐅᑉ ᒥᑦᓵᓄᑦ. ᐅᖃᖅᑏ, ᑖᒃᑯᐊ ᑐᐊᕕᕐᓇᖅᑐᓕᕆᓂᕐᒧᑦ ᒥᓂᔅᑕᐅᖃᑎᒃᑲ ᑲᓇᑕᒥ 

ᑲᑎᒪᖃᑎᒋᓚᐅᖅᑕᒃᑲ ᓯᑕᒻᒥᐅᑎᓪᓗᒍ ᐊᒻᒪᓗ ᕿᓂᖅᑐᓕᕆᓂᕐᒥ ᐱᔾᔪᑎᖃᓗᐊᓪᓚᕆᓐᖏᒃᑲᓗᐊᖅᓱᑕ 

ᑲᑎᒪᔾᔪᑎᖃᓚᐅᓐᖏᑦᑐᒍᑦ ᑭᓯᐊᓂ ᐊᔾᔨᒌᓐᖏᑦᑐᐃᑦ ᑐᐊᕕᕐᓇᖅᑐᓕᕆᓂᕐᒧᑦ ᐸᕐᓇᐅᑏᑦ ᐆᒃᑑᑎᒋᓗᒋᑦ ᑲᓇᑕᒥ 

ᓲᕐᓗ...  

 

(ᑐᓵᔨᑎᒎᓕᖅᑐᖅ) ᐅᖃᖅᑏ, ᑖᒃᑯᐊ ᑲᑎᒪᔾᔪᑏᑦ ᑐᐊᕕᕐᓇᖅᑐᓕᕆᓂᖅ, ᐃᑯᐊᓪᓚᒃᑑᒃ, ᖄᒥᑦᑐᐃᓪᓘᓐᓃᑦ, ᑰᑦ, 

ᑕᒪᒃᑯᐊ ᐃᓚᖏᓪᓗ. ᑕᒪᓐᓇᓗ ᖃᓄᖅ ᓇᓗᓇᐃᖅᓯᔪᓐᓇᕋᔭᕐᒪᖔᑖ ᐅᓗᕆᐊᓇᖅᑐᖃᓕᖅᐸᑦ ᑲᓇᑕᒥ, ᖃᓄᖅ 

ᑐᐊᕕᕐᓇᖅᑐᒥᒃ ᖃᕆᑕᐅᔭᒃᑯᑦ ᖃᓄᑐᐃᓐᓇᕐᓘᓐᓃᑦ ᑐᐊᕕᕐᓇᖅᑐᓕᕆᓂᖓᑦ ᐃᓱᒪᒋᔭᐅᓚᐅᖅᑐᖅ. ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᕐᒥᒃ ᐃᓚᒋᐊᕈᑦ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ ᐊᒻᒪ ᖁᔭᓐᓇᒦᒃ, ᒥᓂᔅᑕ ᑭᐅᔪᓐᓇᕐᒪᑦ. ᑖᒃᑯᐊ ᐅᑭᐅᖅᑕᖅᑐᒥ 

ᓈᒻᒪᓗᐊᖃᑦᑕᓐᖏᒻᒪᑦ ᓇᐹᖅᑐᖃᖏᖦᖢᑕᓗ ᐃᑯᐊᓪᓚᒃᑐᖃᖃᑦᑕᓐᖏᖦᖢᓂ ᓴᖅᑭᑕᐅᓯᒪᖕᒪᖔᑦ 

ᖃᐅᔨᑦᑎᐊᕈᒥᓈᖅ. 

 

(ᑐᓵᔨᑎᒎᓕᖅᑐᖅ) ᒥᓂᔅᑕ ᖃᐅᔨᒪᖕᒪᑦ ᑖᒃᑯᐊ 2019-2020 ᐊᕐᕌᒍᑕᒫᑦ ᑐᐊᕕᕐᓇᖅᑐᓕᕆᓂᕐᒧᑦ ᐅᓂᒃᑳᒐᖓᑦ 

ᓴᖅᑭᑕᐅᓚᕐᖓᑦ ᑕᒡᕙᓂ ᔫᓂ 1, 2021-ᖑᑎᓪᓗᒍ. ᑖᓐᓇ ᐅᓂᒃᑲᖅ ᓇᓗᓇᐃᖅᓯᓚᐅᖅᑐᖅ ᓄᓇᕗᒻᒥ 

ᑐᐊᕕᕐᓇᖅᑐᓕᕆᓂᕐᒧᑦ ᕿᓂᖅᑏᓪᓗᑦ ᐃᖃᓗᐃᑦ, ᐊᕐᕕᐊᑦ, ᑲᖏᖅᖠᓂᖅ ᐊᒻᒪ ᐃᖃᓗᒃᑐᑦᓯᐊᕐᒥ 

ᐃᓕᓐᓂᐊᑎᑦᓯᕝᕕᐅᓚᐅᖅᑐᐃᑦ 2019-2020. 

 

ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ ᖃᑯᒍ ᓴᖅᑭᑕᐅᓂᐊᕐᒪᖔᑕ ᓇᐅᔮᓂ ᐊᒻᒪ ᓴᕐᓕᕐᒥ? ᖁᔭᓐᓇᒦᒃ, 

ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᓄᓇᓕᖕᓄᑦ ᐊᒻᒪ ᒐᕙᒪᒃᑯᓄᑦ ᐱᔨᑦᑎᕋᖅᑏᑦ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᓪᓗ ᑕᒪᓐᓇ ᕿᓂᖅᑐᓕᕆᓂᕐᒥᒃ 

ᐱᓕᒻᒪᒃᓴᖃᑦᑕᖅᑐᐃᑦ ᐃᑲᔪᕈᒪᑦᓯᐊᖃᑦᑕᕋᑎᒍᑦ ᐅᖃᖅᑏ. ᑖᒃᑯᐊ ᑕᕝᕙᓂ ᐊᕐᕌᒎᔪᒥ 2021-2022-ᒥ ᖁᓕᓂᒃ 

ᓄᓇᓕᓐᓂᒃ ᐸᕐᓇᐅᒪᖅᑐᒎᒐᖅ ᑖᑦᓱᒪᖓᑦ ᐃᓕᓐᓂᐊᕈᑎᒃᓴᐅᒍᓐᓇᕐᓂᐊᖁᓪᓗᒍ ᑭᓯᐊᓂ ᐱᖓᓱᐃᑦ ᓄᓇᓖᑦ 

ᑎᑭᑕᐅᔪᓐᓇᓚᐅᓐᖏᑦᑐ. ᐊᒻᒪᓗ ᒫᓐᓇ ᐅᖃᕈᓐᓇᖅᓱᖓ ᓇᐅᔮᓄᑦ ᑕᕝᕙᓂ ᐱᓇᓱᐊᕈᓯᒋᔭᑦᑎᓐᓂ ᒫᓐᓇᐅᔪᖅ 

ᑕᐃᑲᓂ ᐃᓕᓐᓂᐊᖅᑎᑕᐅᒍᒫᕐᓂᐊᖅᑐᑦ ᑭᓯᐊᓂ ᑕᑯᔭᓐᓂᒃ ᓴᓪᓕᕐᒧᑦ ᖃᖓᐅᒐᔭᕐᒪᖔᖅ ᑐᑭᓯᐅᒪᓐᖏᑦᑐᖓ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂᒃ ᐃᓚᓕᐊᕈᑦ ᑭᖑᓪᓕᖅᐹᖅ, ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪ ᖁᔭᓐᓇᒦᒃ ᒥᓂᔅᑕ ᑭᐅᑦᑎᐊᕋᕕᑦ. (ᑐᓵᔨᑎᒎᓕᖅᑐᖅ) ᐊᐱᕆᓚᐅᕋᒪ 

ᐊᐱᖅᑯᑎᓐᓂᒃ ᒥᓂᔅᑕ ᑖᒃᑯᐊ ᓄᓇᓕᖕᓂᒃ ᑮᓇᐅᔭᐃᑦ ᐊᖏᕈᑎᖓᑦ ᐃᓱᓕᓚᐅᕐᒪᑦ ᐄᐳᕈᓪ 2021, ᐅᑉᓗᒥᒥᑦ 

ᐃᓱᓕᓐᓂᐊᓕᕐᒪᑦ. ᒥᓂᔅᑕ ᑖᓐᓇ ᓇᓗᓇᐃᖅᓯᔪᓐᓇᖅᑳ ᖃᑯᒍ ᕿᒥᕐᕈᓂᐊᕐᒪᖔᑕ ᑖᓐᓇ ᒪᓕᒐᖅ ᐱᔾᔪᑎᒋᓗᒍ? 

ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᒐᕙᒪᒃᑯᓐᓄᑦ ᓄᓇᓕᖕᓄᑦ ᐱᔨᑦᑎᓯᕋᖅᑎ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, ᐅᖃᖅᑎ. ᐊᒻᒪ ᑖᓐᓇ ᐊᑐᐊᒐᖓ ᕿᓂᖅᑐᓕᕆᓂᕐᒧᑦ ᐊᒻᒪᓗ ᐊᓯᖏᑦ 

ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᓯᖅᑏᑦ ᓄᑖᕈᑎᐊᖅᑎᑦᓯᕙᓪᓕᐊᒐᑦᑕ ᐊᑐᐊᒐᕐᓂ ᐊᔾᔨᒌᖏᑦᑐᓂᒃ ᑖᓐᓇ 

ᐃᓚᒋᓪᓗᓂᐅᒃ. ᑭᓯᐊᓂ ᐅᖃᖅᑏ, ᐅᖃᕈᓐᓇᖅᑐᖓ ᑖᓐᓇ ᐃᓱᓕᕝᕕᖓᑦ ᖃᓪᓕᒐᓗᐊᖅᑎᓪᓗᒍ ᑭᓯᐊᓂ 

ᖄᖐᐅᑎᒐᓗᐊᖅᐸᑦ ᑖᓐᓇ ᐊᑐᐃᓐᓇᕐᓂᐊᖅᑕᕗᑦ ᑖᓐᓇ ᐋᖅᑭᒋᐊᖏᓐᓂᓕᒫᖓᓂᒃ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᑎᒍᑦ): ᐊᐱᖅᑯᑏᑦ ᐅᖃᐅᓯᒃᑯᑦ. ᑲᖏᖅᖠᓂᕐᒧᑦ ᑲᓇᖕᓇᖅ-ᐃᒡᓗᓕᒑᕐᔪᖕᒧᑦ, ᒥᔅᑕ ᓴᒻᒧᖅᑐᖅ. 

 

ᐊᐱᖅᑯᑦ 143 - 6(1): ᑐᔪᕐᒥᕕᒃ ᑰᔾᔪᐊᕌᓗᒻᒥ (ᓴᒻᒧᖅᑐᖅ) 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᖃᖅᑎᑦᓯᔩ, ᐊᐱᖅᓲᑎᒋᓂᐊᖅᑕᕋ ᑐᕌᖅᑎᓐᓂᐊᖅᑕᕋ ᐋᓐᓂᐊᖅᑐᓕᕆᔩᑦ 

ᒥᓂᔅᑕᖓᓄᑦ. 

 

(ᑐᓵᔨᑎᒎᓕᖅᑐᖅ) ᐅᖃᖅᑎᑦᓯᔩ, ᐊᒥᓱᓂᒃ ᐊᕐᕌᒍᓂᒃ ᓄᓇᕗᒻᒥ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 

ᐊᐅᓪᓚᖅᑎᑦᓯᖃᑦᑕᕐᒪᑕ ᑰᒡᔪᐊᕐᒧᑦ ᐋᓐᓂᐊᕐᕕᓕᐊᖅᑐᑎᒃ, ᒫᓐᓇᓗ ᑭᒍᑎᓕᕆᓂᕐᒧᑦ.  

 

ᒥᓂᔅᑕ, ᓇᓗᓇᐃᖅᓯᔪᓐᓇᖅᐹ ᖃᓄᖅ ᑖᓐᓇ ᑰᒡᔪᐊᖅ ᑐᔪᕐᒥᕕᐊ ᐊᑐᖅᑕᐅᖃᑦᑕᕐᒪᖔᑦ ᐱᓇᓱᐊᕈᓯᑦ, ᑕᖅᑭᑦ, 

ᐊᕐᕌᒍᓘᓐᓃᑦ ᐃᓗᐊᓂ? ᖁᔭᓐᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇᖅᐸᕋ ᒪᓕᒐᓕᐅᖅᑎ ᐊᐱᖅᓱᕐᒪᑦ ᒪᑐᒪᑉ ᑭᒃᓵᓄᑦ. ᑕᐃᓐᓇ 

ᑰᒡᔪᐊᕐᒥ ᐃᒡᓗᐊᓗᒃ ᐊᑑᑎᖃᓪᓚᕆᑦᑕ’ᒪᑦ ᐊᐅᓪᓚᔨᔭᕌᖓᑉᑕ ᑕᐃᒪ ᑰᒡᔪᐊᕐᒧᑦ ᓄᑕᖅᑲᓂᒃ 

ᑭᒍᓯᕆᔭᐅᔭᕆᐊᖃᖅᑐᓂᒃ.  

 

ᐅᖃᖅᑎᑦᓯᔩ, (ᑐᓵᔨᑎᒎᓕᖅᑐᖅ) ᑖᓐᓇ ᐅᖃᐅᓯᕆᔮ ᓱᓕᔪᖅ ᑭᒍᑎᓕᕆᓂᕐᒧᑦ ᑲᒪᒋᔭᖃᖃᑦᑕᖅᑐᐃᑦ ᑭᕙᓪᓕᖅ 

ᐊᒻᒪ ᕿᑎᕐᒥᐅᓃᖔᖅᑐᓂᒃ ᐱᓕᕆᐊᖃᖃᑦᑕᖅᑐᐃᑦ. 

 

ᑖᓐᓇ ᑰᒡᔪᐊᕐᒨᓐᖓᐅᖃᑦᑕᖅᑐᐃᑦ ᐊᒻᒪ ᑖᒃᑯᐊ ᐊᕐᕌᒍᑕᒫᑦ ᐃᓱᒪᒋᓗᒍ ᑐᔪᕐᒥᕕᒃ ᐱᓯᒪᓐᖏᑕᒃᑲ ᐅᕙᓂ. ᑖᓐᓇ 

ᐱᓯᒪᔭᕋᓗᐊᕗᑦ ᐱᓯᒪᓐᖏᑕᒃᑲ ᒫᓐᓇ, ᒫᓐᓇ ᐸᐸᓐᖏᓐᓇᒃᑭᑦ. ᑖᓐᓇ ᖃᐅᔨᒋᐊᕐᓗᒍ ᐅᓂᒃᑳᖓ 

ᑲᑎᒪᔨᓄᐊᕈᓐᓇᖅᐸᕋ ᑕᐃᑯᖓ. (ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅ ᐃᓚᒋᐊᕈᑦ, ᒥᔅᑕ ᓴᒻᒧᖅᑐᖅ. 

 

ᓴᒻᒧᖅᑐᖅ: ᖁᔭᓐᓇᒦᒃ, ᐅᖃᖅᑎᑎᔩ. (ᑐᓵᔨᑎᒎᓕᖅᑐᖅ) ᒫᓐᓇᓵᖅ ᐅᓂᒃᑳᖅᑐᖅ ᓇᓗᓇᐃᖅᓯᔪᖅ 

ᐋᓐᓂᐊᖃᕐᓇᓐᖏᑦᑐᓕᕆᔪᖅ 8.5 ᐃᖅᑲᓇᐃᔭᖅᑐᐃᑦ ᑰᒡᔪᐊᕐᒥ. ᒥᓂᔅᑕ ᓇᓗᓇᐃᖅᓯᔪᓐᓇᖅᐹ ᑖᒃᑯᐊ 

ᐃᖅᑲᓇᐃᔭᖅᑐᐃᑦ ᐃᓂᖏᓐᓂ ᓄᓇᕗᒻᒥᐅᑕᐅᕚᑦ? ᐊᒻᒪ ᓱᓇᓂᒃ ᐃᖅᑲᓇᐃᔭᖅᐸᑦ? ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒎᓕᖅᑐᖅ) ᑖᒃᑯᐊ ᐃᖅᑲᓇᐃᔭᖅᑏᑦ ᑰᒡᔪᐊᕐᒥᐅᑕᐅᔪᐃᑦ 

ᑰᒡᔪᐊᕌᓗᖕᒥᐅᑕᐅᔪᐃᑦ. ᑰᒡᔪᐊᒥᐅᑕᐅᔪᐃᑦ, ᖃᓄᖅ ᐊᐱᕆᓇᓱᖕᒪᖔᖅ ᓄᓇᕗᒻᒥᐅᑕᐅᒻᒪᖔᑕ.  

 

ᐃᒻᒪᖅᑳ ᐊᐱᕆᓇᓱᒃᑐᖅ ᐃᓄᒃᑎᑑᕈᓐᓇᕐᓂᖏᑦ ᑖᒃᑯᐊ ᐃᓱᒪᒋᓗᒋᑦ ᐃᓄᒃᑎᑑᖃᑦᑕᖅᑐᐃᑦ. ᑖᒃᑯᐊ 

ᑐᓵᔨᖃᖃᑦᑕᖅᑐᒍᑦ ᐋᓐᓂᐊᕐᕕᖕᒥ ᐃᓄᒃᑎᑑᕈᓐᓇᖅᑐᒥᒃ ᑭᓯᐊᓂ ᐃᓱᒪᒋᓗᒍ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᑐᓵᔨᐅᔪᐃᑦ ᐊᔪᖅᓴᕈᑕᐅᖃᑦᑕᖅᑐᑦ ᐃᓐᓄᒐᓱᖦᖢᒍ ᐃᓄᒃᑎᑑᕈᓐᓇᖅᑐᓂᒃ.  

 

ᐅᖃᖅᑏ, ᑰᒡᔪᐊᖅ ᑐᔪᕐᒥᕕᐊ ᐃᒡᓗᐊᓗᒃ ᑖᓐᓇ ᒐᕙᒪᒃᑯᓐᓄᑦ ᓄᓇᕗᒃᑯᓐᓄᑦ ᐃᖅᑲᓇᐃᔭᖅᑎᒋᔭᕗᑦ. 

(ᑐᓵᔨᑎᒎᕈᓐᓃᖅᑐᖅ) ᒪ’ᓇ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊᓂ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᓴᒻᒧᖅᑐᖅ. 

ᓴᒻᒧᖅᑐᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎᑦᓯᔩ. ᑐᑭᓯᐊᔭᒃᑯᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᑮᓇᐅᔭᓂᒃ ᑖᓐᓇ 

ᑲᖏᖅᖠᓂᕐᒥ ᑭᒍᑎᓕᕆᕝᕕᒃ, ᑲᖏᖅᖠᓂᕐᒥ. ᒥᓂᔅᑕ ᑖᓐᓇ ᑭᒍᑎᓕᕆᓂᕐᒥᒃ ᑲᖏᖅᖠᓂᕐᒥ 

ᐱᕙᓪᓕᐊᑎᑦᓯᒍᓐᓇᖅᐹ ᑰᒡᔪᐊᕐᒨᓐᖏᓐᓂᖅᓴᐅᓕᖃᑦᑕᕐᓗᑎᒃ? ᖁᔭᓇᒦᒃ, ᐅᖃᖅᑎᑦᓯᔩ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ, ᒥᔅᑕ ᒪᐃᓐ. 

 

ᐊᖓᔪᖅᑳᖅ ᐋᕐᓗᒃ ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐊᓯᐊᓄᑦ ᓅᕌᓂ’ᕐᒪᑦ ᐊᐱᖅᑯᑎᒋᔭᖏᑦ ᐃᒡᓗᐊᓘᑉ 

ᑐᕌᖓᓚᐅᖅᑳᖅᖢᑎᒃ ᐊᒻᒪ ᑭᒍᓯᕆᓂᐅᑉ ᒥᒃᓵᓄᑦ ᓴᖑᐊᓪᓚᒥᐊ’ᕐᒪᑦ. ᑖᒻᓇ ᐃᒡᓗᐊᓘᑉ ᒥᒃᓵᓄᑦ 

ᑭᐅᔫᑉᓗᐊᕋᓗᐊᖅᑐᖓ.  

 

(ᑐᓵᔨᑎᒎᓕᖅᑐᖅ) ᑖᒃᑯᐊ ᐃᒡᓗᐊᓗᖕᒥ ᑖᒃᑯᐊ ᐱᔨᑦᓯᕋᑦᓯᐊᕐᒪᑕ ᑕᐃᑯᓐᖓᖃᐅᖃᑦᑕᖅᑐᓂᒃ ᐱᓕᕆᔪᓂᒃ, 

ᓄᕙᖕᓇᕐᔪᐊᖅ ᐊᔪᕐᓇᕈᑕᐅᓪᓚᕆᓕᓚᐅᕐᒪᑦ ᐊᐅᓪᓛᑎᑦᓯᓇᓱᑦᑎᒡᓗᒋᑦ.  

 

ᑰᒡᔪᐊᖅ ᑐᔪᕐᒥᕕᖓᑦ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᒻᒪ ᒫᓂᑑᐸ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ 

ᖃᓄᐃᖏᑦᓯᐊᖁᓪᓗᒋᑦ ᑕᐃᑲᓃᑦᑐᐃᑦ ᐋᓐᓂᐊᕐᕕᓕᐊᖅᑐᐃᑦ ᐃᖅᑲᓇᐃᔭᖅᑎᖏᓪᓗ ᓄᕙᒡᓇᕐᔪᐊᕐᒥᒃ. ᑖᒃᑯᐊᓗ 

ᐃᓱᒪᒋᑉᓗᒋᑦ ᐊᓯᔾᔩᕙᓪᓕᐊᔪᐃᑦ ᐅᖓᓯᑐᕋᐅᓂᕐᒥᑦ ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᓪᓗ ᒪᓕᒐᐃᑦ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᑖᒃᑯᐊ ᐊᑦᑐᐊᓂᖃᖅᑑᔮᕋᑖᖅᑑᒃ ᐊᐱᖅᓱᕈᑎᖏᑦ, ᑭᒍᑎᓕᕆᓂᕐᒧᓪᓗ. 

ᐅᖃᐅᓯᒃᑯᑦ ᐊᐱᖅᑯᑏᑦ. ᑐᓄᓂᕐᒧᑦ ᒪᓕᒐᓕᐅᖅᑎ, ᒥᔅ ᓄᑕᕋᖅ. 

 

ᐊᐱᖅᑯᑦ 144 - 6(1): ᐃᒪᓕᕆᓂᕐᒧᑦ ᐱᖁᑎᕐᔪᐊᑦ ᒥᑦᑎᒪᑕᓕᖕᒥ (ᓄᑕᕋᖅ) 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᕕᓐᒎᓚᓕᒑᑦᑎᐊᖂᔨᖃᑦᑕᕋᒪ ᐊᑎᕋ ᑕᐃᔭᐅᓂᐊᓕᕌᖓᑦ. 

 

>>ᐃᓪᓚᖅᑐᑦ 

 

ᐃᓛᒃ, ᐅᓪᓗᒥ ᐊᐱᖅᑯᑎᒃᓴᖃᖅᑐᖓ ᒥᓂᔅᑕᒧᑦ ᓄᓇᓕᖕᓂ ᒐᕙᒪᒃᑯᓐᓄᓪᓗ ᐱᔨᑦᑎᖅᑎᒃᑯᑦ, ᐃᒪᓕᕆᓂᐅᑉ 

ᒥᒃᓵᓄᑦ ᐊᐱᖅᑯᑎᖃᕐᓂᐊᕋᒪ. 

 

(ᑐᓵᔨᑎᒎᓕᖅᑐᖅ) ᒫᓐᓇ ᐃᔅᓯᕙᓂᖃᖅᑎᓪᓗᑕ ᑕᐃᒪ ᒪᓕᒐᓕᐅᖅᑎᐅᖃᑎᒃᑲ ᐅᖃᐅᓯᖃᖃᑦᑕᖅᓯᒪᒻᒪᑕ 

ᐃᓱᒫᓗᓇᕐᓂᕆᓕᖅᑕᖓᓂᒃ ᐃᒥᓕᕆᔾᔪᑏᑦ. ᓇᓗᓇᓐᖏᓪᓚᕆᒻᒪᑦ ᓄᓇᓖᑦ ᖃᑦᑎᒻᒪᕇᒃᑭᐊᖅ ᐱᒻᒪᕆᐊᓗᒻᒥᒃ 

ᐃᓱᒫᓗᓇᖅᓯᒻᒪᑕ. 

 

ᐅᖃᖅᑏ, ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᐱᓕᕆᕕᖓ ᑳᓐᑐᕌᒃᑦ-ᒥ ᐱᒐᓱᐊᕋᔅᓴᒥᒃ ᓴᖅᑭᖅᓯᓚᐅᖅᓯᒪᒻᒪᑦ ᔫᓂ 2021, 

ᖃᐅᔨᓴᕋᔭᖅᑐᓂᒃ ᓄᑖᒥᒃ ᐃᒥᓕᕆᔾᔪᑎᑖᕐᓂᐊᖅᑲᑕ ᒥᑦᑎᒪᑕᓕᒻᒥ, ᐃᑉᐱᐊᔪᒻᒥ ᐊᒻᒪ ᐊᐅᓱᐃᑦᑐᕐᒥ.  

 

ᐋᒡᒌᓯ 2021-ᒥ ᒐᕙᒪᑐᖃᒃᑯᑦ ᑐᓴᖅᑎᑦᑎᓚᐅᖅᓯᒪᔪᑦ $1.8-ᒥᓕᐊᓐᓂᒡᒎᖅ ᑮᓇᐅᔭᓂᒃ ᐃᑲᔪᖅᓰᒍᑎᖃᕐᓂᐊᕐᖓᑕ 

ᐸᕐᓇᑕᐅᓂᖏᓐᓄᑦ, ᑎᑎᕋᐅᔭᖅᑕᐅᓂᖏᓐᓄᑦ, ᓴᓇᔭᐅᓂᖏᓐᓄᓪᓗ ᐃᒥᓕᕆᔾᔪᑏᑦ ᑕᕝᕙᓂ ᐱᖓᓱᓂᒃ ᓄᓇᓕᓐᓂ. 

 

ᑕᒪᓐᓇᓕ ᓴᖅᑭᑕᐅᒻᒪᑦ ᒪᓕᒐᓕᐅᕐᕕᒻᒥ ᐃᓱᒫᓗᒋᔭᐅᓪᓗᓂ ᓰᑏᕝᕙᐅᑎᓪᓗᒍ ᐊᕐᕌᓂ, ᒥᓂᔅᑕ ᓯᕗᓪᓕᕆᔪᔭᖓᑦ 

ᒥᓂᔅᑕᐅᖅᑳᔪᔪᖅ ᓇᓗᓇᐃᖅᓯᔪᒻᒪᑦ ᑖᓐᓇᒎᖅ ᐱᔭᕇᖅᑕᐅᒐᔭᕐᓂᐊᓂᕐᖓᑦ ᒫᑦᓯ 2022-ᒥ. 

 

ᐅᖃᖅᑏ, ᑖᓐᓇ ᑕᖅᑭᖅ ᒫᑦᓯ ᓄᖑᑉᐸᓪᓕᐊᓕᕐᖓᑦ. ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐅᓪᓗᒥ ᖃᓄᐃᓕᖓᓕᕐᒪᖔᖅ 

ᐸᕐᓇᑕᐅᓂᖓ ᒥᑦᑎᒪᑕᓕᐅᑉ ᐃᒥᕐᒥᒃ ᓴᓗᒻᒪᖅᓴᐃᕕᔅᓴᖓ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᓄᓇᓕᓐᓂ ᒐᕙᒪᒃᑯᓄᓪᓗ ᐱᔨᑦᑎᕋᖅᑎᒃᑯᓐᓄᑦ, ᒥᔅᑕ ᔪᐊᓇᓯ. 

 



ᓇᒡᒐᔾᔭᐅ, ᒫᑦᓯ 21, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  21 

 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. 

ᐅᖃᖅᑏ, ᐱᓕᕆᕕᒐ ᖃᐅᔨᓴᖅᑎᒥᑦ ᐱᓕᕆᑎᑦᑎᓂᐅᓴᔪᖅ ᖃᓄᖅ ᑎᑎᕋᐅᔭᖅᑕᐅᒐᔭᕐᒪᖔᖅ, ᖃᓄᕐᓗ 

ᐋᖅᑭᑎᖅᑕᐅᒐᔭᕐᒪᖔᖅ ᐃᒥᕐᒥᒃ ᓴᓗᒻᒪᖅᓰᕕᖓ ᒥᑦᑎᒪᑕᓕᒻᒥ. ᕕᓐᒎᓚᒍᓐᓇᕐᒥᔪᖓᑦᑕᐅᖅ, ᐱᔭᕇᕐᕕᔅᓴᖓ ᑖᔅᓱᒪᑉ 

ᒫᔅᓯ 31, 2022. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑏᑦ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒎᓕᖅᑐᖅ) ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑳ 

ᐱᓕᕆᕕᖓ ᐸᕐᓇᒻᒪᖔᖅ ᐃᓛᒃᑰᖓᔪᓂᒃ ᑳᓐᑐᕌᒃᑦ-ᓂᒃ ᐱᑎᑦᑎᓛᕆᐊᖓ ᓄᑖᓂᒃ ᐃᒥᕐᒥᒃ ᓴᓗᒻᒪᖅᓰᕕᔅᓴᒥᒃ 

ᒥᑦᑎᒪᑕᓕᒻᒥ, ᐃᑉᐱᐊᔪᒻᒥ, ᐊᐅᓱᐃᑦᑐᕐᒥᓗ? ᐅᕝᕙᓘᓐᓃᑦ ᑖᒃᑯᐊ ᐊᑕᐅᑦᑎᒧᑦ ᑳᓐᑐᕌᒃᑦ-ᒨᖅᑕᐅᒐᔭᖅᑳᑦ 

ᐱᒐᓱᐊᕋᔅᓴᒧᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯ ᒥᓂᔅᑕᖓᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᓇᓗᓇᐃᖅᓯᒍᓐᓇᓐᖏᑦᑐᖓ ᒫᓐᓇ 

ᐊᑕᐅᑦᑎᒨᖅᑕᐅᓛᕐᒪᖔᑕ ᐱᒐᓱᐊᕋᔅᓴᒧᑦ. ᑕᒪᓐᓇ ᕿᒥᕐᕈᓂᐊᖅᑕᕋᓗᐊᕗᑦ ᖃᓄᖅ ᓇᓖᕌᕋᔅᓴᐅᒻᒪᖔᖅ. ᓄᓇᓖᑦ 

ᑖᒃᑯᐊ ᐊᔾᔨᒌᓐᖏᑦᑐᓂᒃ ᐊᑭᑐᔪᖅᑐᕈᑎᔅᓴᖃᖃᑦᑕᖅᓯᒪᒻᒪᑕ, ᑮᓇᐅᔭᖁᑎᔅᓴᑦᑕ ᐅᖓᑖᓄᒻᒪᕆᒃ. 

ᑕᐃᒪᐃᒃᑲᓗᐊᖅᑎᓪᓗᒍ ᐱᓕᕆᐊᕆᑦᑎᐊᕋᓱᓐᓂᐊᕐᒥᔭᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐸᖓᓗ ᐊᒻᒪᓗ ᑭᖑᓪᓕᖅᐹᖅ ᐊᐱᖅᑯᑎ, ᒥᔅ ᓄᑕᕋᖅ. 

 

ᓄᑕᕋᖅ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᒥᓂᔅᑕ. (ᑐᓵᔨᑎᒎᓕᖅᑐᖅ) ᑐᑭᒃᑲᓐᓂᕈᑎᔅᓴᐃᑦ ᓴᖅᑭᖅᑕᐅᓯᒪᔪᑦ 

ᒥᓂᔅᑕᐅᑉ ᐱᓕᕆᕕᖓᓄᑦ ᐃᒫᒃ, ᓇᓗᓇᐃᖅᓯᓯᒻᒪᑖ ᐅᖃᓕᒫᕐᓗᒋᑦ “ᓄᓇᓕᐅᑉ ᐱᑐᖃᕈᖅᐸᓪᓕᐊᔪᖁᑎᖏᑦ 

ᓱᕋᖃᑦᑕᑐᐃᓐᓇᓕᕐᖓᑕ ᖃᓂᒌᓕᖅᐸᓪᓕᐊᔪᓂᒃ. ᐃᓚᖓᑦ ᑕᐃᒪ, ᐅᑭᐅᔅᓵᖓᓂᒃ 2019-ᒥᐅᔪᒻᒥᔪᖅ ᒥᓪᓗᐊᕐᕕᖓ 

ᐊᔪᓕᓚᐅᖅᓯᒪᒻᒪᑦ. ᑕᐃᒪᓐᖓᓂᓪᓕ ᐃᒥᖅᑕᕐᕕᖓ ᐊᐅᓚᑲᐃᓐᓇᑐᐃᓐᓇᖃᑦᑕᖅᓯᔪᖅ ᐊᑐᖅᑕᐅᑲᐃᓐᓇᑐᒃᑯᑦ 

ᒥᓪᓗᐊᑎᑦᑎᕕᖃᖃᑦᑕᖅᓯᒪᔪᖅ ᐅᕗᖓᑯᑖᓪᓗ ᐊᑐᕋᔅᓴᐅᓂᐊᖅᑑᔮᕋᓂ. ᑖᓐᓇ ᐊᖅᑭᑦᑕᐅᑲᐃᓐᓇᖅᓯᒪᔪᖅ 

ᖃᖓᑐᐃᓐᓇᑦᑎᐊᖅ ᓱᕋᒍᓐᓇᕐᖓᑦ. ᐃᒥᕐᒧᓪᓗ ᑐᐊᕕᕐᓇᖅᑐᖅᑖᕈᓐᓇᕐᖓᑦ ᒥᑦᑎᒪᑕᓕᒃ.” ᐅᖃᓕᒫᕇᕐᓗᒍ. 

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑳ, ᖃᓄᖅ ᕼᐋᒻᒪᓚᒃᑯᖏᓐᓂᒃ ᒥᑦᑎᒪᑕᓕᐅᑉ ᐱᓕᕆᖃᑎᖃᕐᒪᖔᖅ 

ᖃᐅᔨᒪᑦᑎᐊᕈᓱᑦᑐᓂ ᒥᑦᑎᒪᑕᓕᒻᒥᐅᑦ ᐊᑦᑕᓇᓐᖏᑦᑐᒥᒃ ᐃᒥᖃᑦᑎᐊᕋᓗᐊᕐᒪᖔᑕ? ᑕᐃᓐᓇ ᓄᑖᒥᒃ ᐃᒥᕐᒧᑦ 

ᓴᓗᒻᒪᖅᓴᐃᕕᒃ ᓴᓇᔭᐅᓚᐅᓐᖏᓐᓂᖓᓂ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᓄᓇᓕᓐᓂ ᒐᕙᒪᒃᑯᓐᓂ ᐱᔨᕋᖅᑎᒃᑯᓐᓄᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᒃ, ᒪᓕᒐᓕᐅᖅᑎ ᐊᐱᕆᒻᒪᑦ ᑕᐃᒫᒃ. 

ᐅᖃᖅᑏ, ᕼᐊᒻᓚᒃᑯᖏᑦ ᐱᓕᕆᖃᑎᒋᖃᑦᑕᖅᑕᕗᑦ ᐃᒥᖏᑦ ᐱᓪᓗᒋᓂᓛᒃ. ᐊᑕᑲᐃᓐᓇᖅᑐᒥᒃ ᒥᓪᓗᐊᕐᕕᒻᒥ 

ᐋᖅᑭᔅᓯᓯᒪᒐᑦᑕ, ᑕᐃᓐᓇᓗ ᐊᑕᑲᐃᓐᓇᖅᑯᖅ ᒫᓐᓇ. ᐃᓱᒫᓗᒋᔭᐅᓕᕐᓂᖅᑲᑦ ᐅᕝᕙᓘᓐᓃᑦ ᐃᓱᒫᓗᓇᖅᑐᒥᒃ 

ᓴᖅᑭᖅᑐᖃᕐᓂᖅᑲᑦ ᑲᑐᑎᖃᑎᒋᔭᒐᕐᒥᔭᕗᑦ ᒥᑦᑎᒪᑕᓕᒻᒥ ᕼᐊᒻᓚᒃᑯᖏᑦ. ᖃᓄᑐᐃᓐᓇᖅ 

ᓄᑖᕈᕆᐊᖅᑕᐅᔪᖃᕆᐊᖃᕐᓂᖃᕐᓘᓐᓃᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᖁᓪᓗᖅᑑᑉ ᒪᓕᒐᓕᐅᖅᑎᖓ, ᒥᔅᑕ ᐊᓇᕕᓗᒃ. 

 

ᐊᐱᖅᑯᑦ 145 - 6(1): ᖁᕐᓗᖅᑑᖅ ᐆᒻᒪᖅᑯᑎᓕᐅᕐᕕᖓ (ᐊᓇᕕᓗᒃ) 

 

ᐊᓇᕕᓗᒃ: ᐅᑉᓛᒃᑯᑦ ᖁᕐᓗᖅᑐᕐᒥᐅᑦ, ᓄᓇᕗᑦᒥᓗ ᒪᓕᒐᓕᐅᖅᑎᑦ ᐅᑉᓗᑦᓯᐊᒃᑯᑦ. (ᑐᓵᔨᑎᒎᓕᖅᑐᖅ) ᐅᓪᓛᒃᑯᑦ 

ᓄᓇᕗᒻᒥᐅᑕᐃᑦ.  

 

ᐅᓇ ᐊᐱᖅᑯᑎᒋᓂᐊᖅᑕᕋ ᑲᒪᔨᐅᔪᒧᑦ ᐃᓪᓗᓕᕆᔨᕐᔪᐊᒃᑯᓐᓄᑦ ᐱᔾᔪᑎᖃᖅᑐᖓ ᖁᕐᓗᖅᑑᕐᒥ.  



ᓇᒡᒐᔾᔭᐅ, ᒫᑦᓯ 21, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  22 

 

 

 

(ᑐᓵᔨᑎᒍᑦ) ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᒥᓂᔅᑕᖔᖓᓄᑦ ᐊᐱᕆᓂᐅᓴᔪᖓ. ᖁᕐᓗᖅᑐᒃᑯᑦ ᖃᐅᒪᓕᐅᕐᕕᔅᓴᖓᓂᒃ 

ᐱᔾᔪᑎᖃᕐᓗᓂ. 

 

ᒥᓂᔅᑕ ᑕᐃᒪ ᖃᐅᔨᒪᒻᒪᑦ ᖁᕐᓗᖅᑐᖅ ᖃᐅᒪᓕᐅᕐᕕᖓ 50-ᓂᒃ ᐊᕐᕌᒎᓗᐊᖅᑐᓂᒃ ᓴᓇᔭᐅᓂᖁ 1968ᒥ 

ᐱᑐᖃᐅᓂᖃᓕᕐᖓᑦ ᐊᓯᔾᔨᖅᑕᐅᒋᐊᖃᓕᖅᑐᓂᓗ.  

 

ᐅᖃᖅᑏ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᓴᖓ ᐱᓕᕆᐊᖃᖅᓯᒪᔪᐃᑦ ᑎᑎᕋᐅᔭᖅᑕᐅᓂᖏᓐᓄᑦ 

ᓴᓇᔭᐅᓂᖓᓄᓪᓗ ᑲᑎᓐᖓᔪᖅ ᐅᖅᓱᐊᓗᒻᒧᑦ, ᓯᕿᓂᕐᒧᓪᓗ ᖃᐅᒪᓕᐅᕐᕕᔅᓴᒥᒃ. ᒐᕙᒪᑐᖃᒃᑯᑦ ᐅᑭᐅᖅᑕᖅᑐᒥ 

ᐆᒻᒪᖅᑯᑎᓕᐅᕈᑎᔅᓴᖏᓐᓂᒃ ᑐᓂᓯᓚᐅᖅᓯᒪᒻᒪᑕ ᐋᒐᓯ 2019-ᖑᑎᓪᓗᒍ.  

 

ᖁᕐᓗᖅᑑᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᓴᖓᑕ ᒫᓐᓇᓕᓴᐅᓛᖅ ᐊᕐᕌᒍᑕᒫᖅᓯᐅᑦ ᐅᓂᒃᑳᓕᐊᒥᓂᖓ ᐅᖃᖅᓯᒪᒻᒪᑦ 

ᑎᑎᕋᐅᔭᖅᑕᐅᓂᔅᓴᖓᒎᖅ ᑭᖑᕙᕆᐊᖅᑕᐅᓯᒪᒻᒪᑦ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᐱᔾᔪᑎᒋᔭᐅᓪᓗᑎᒃ ᐊᒻᒪᓗᑦᑕᐅᖅ 

ᓄᓇᖓ ᑲᒪᒋᔭᐅᒋᐊᖃᕐᓂᐊᓗᐊᓄᑦ. ᒥᓂᔅᑕ ᓇᓗᓇᐃᖅᓯᒍᓐᓇᖅᑳ ᐅᓪᓗᒥ ᖃᑦᑎᕌᕋᔭᓐᖑᐊᓕᕐᒪᖔᑦ ᑖᓐᓇ 

ᐱᓕᕆᐊᔅᓴᐅᔪᖅ? (ᑐᓵᔨᒃᑰᖏᑦᑐᖅ) ᖁᐊᓇᖅᑯᑎᑦ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᓴᖓᓄᑦ, ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑖᓐᓇ ᐆᒻᒪᖅᑯᑎᖃᕐᕕᒃᓴᖅ ᖁᕐᓗᖅᑐᒥ (ᑐᓵᔨᑎᒎᓕᖅᑐᖅ) 

ᓴᖅᑭᖅᑕᐅᔪᔪᖅ ᑳᓐᑐᕌᒃ ᐱᒐᓱᐊᕋᔅᓴᐅᓪᓗᓂ ᑕᐃᓐᓇ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑐᓂᓯᔭᐅᓐᓂᕐᖓᑕ 

ᐊᑭᑐᑎᑦᑎᓂᖅᓴᐅᒐᓱᑦᑐᓄᑦ. ᑖᔅᓱᒪ ᖃᖓᒃᑯᑦ ᐱᓕᕆᐊᕆᔭᔅᓴᐅᓂᖓ ᑲᔪᓯᑐᐃᓐᓇᓂᐊᖅᑐᖅ ᐃᓛᒃ 

ᐋᖅᑭᔅᓯᒪᔪᒻᒪᑕ. ᐱᔭᕇᖅᑕᐅᖁᓇᖅᑑᒐᓗᐊᖅ 2024-2025 ᐊᕐᕌᒍᖓᓂ. ᐊᑭᔅᓴᖏᑦ ᐱᓯᒪᓐᖏᓇᒃᑭᑦ ᒫᓐᓇ ᑭᓯᐊᓂ 

ᐅᖃᐅᑎᒍᓐᓇᕋᔅᓯ ᑕᒫᓃᔾᔮᓲᑦ $35-ᒥᓕᐊᓐ ᑮᓇᐅᔭᑦ ᐊᒥᓲᓂᖏᑦ ᖁᓛᓄᓗ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ ᐅᖃᖅᑎ. (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᑭᐅᒐᕕᓐᖓ. ᐅᓇ 

ᑭᐅᒌᖅᐸᓪᓚᐃᕋᑖᖅᑕᕋᓗᐊᑦ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᒫᓐᓇ ᐸᕐᓇᐅᑎᒋᔭᖓ ᓇᓗᓇᐃᖅᓯᓯᒪᒻᒪᑦ 

ᖁᕐᓗᖅᑐᕉᖅ ᐆᒻᒪᖅᑯᑎᓕᐅᕐᕕᓕᐅᖅᑕᐅᓂᖓ ᐱᒋᐊᕆᐊᖃᕐᓂᕋᓗᐊᕐᖓᑦ 2021-2022 ᐊᕐᕌᒍᖓᓂ. ᒥᓂᔅᑕ 

ᓇᓗᓇᐃᖅᓯᒍᓐᓇᖅᑲ ᖃᖓ ᐱᓕᕆᐊᖑᓛᓕᕐᒪᖔᑦ ᑖᓐᓇ? (ᑐᓵᔨᒃᑰᖏᑦᑐᖅ) ᖁᐊᓇᖅᑯᑎᑦ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᓴᖓᓄᑦ, ᒥᔅ ᖁᐊᓴ. 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔨ. ᐄ, ᑭᐅᕌᓂᓵᕋᓗᐊᖅᖢᒍ ᑭᓯᐊᓂ 

ᑐᑭᓯᑦᑎᐊᒃᑲᓐᓂᓚᐅᕐᓗᒍ ᖃᓄᐃᓕᖓᓪᓚᕆᓕᕆᐊᒃᓴᖓᓂᒃ ᑎᑎᕋᕐᕕᒋᔪᓐᓇᕐᓂᐊᖅᐸᕋ. ᖁᔭᓐᓇᒦᒃ, ᐅᖃᖅᑎᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᐊᐃᑉᐹ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᐊᓇᕕᓗᒃ. 

 

ᐊᓇᕕᓗᒃ: ᖁᐊᓇᖅᑯᑎᑦ, ᐅᖃᖅᑏ. (ᑐᓵᔨᑎᒍᑦ): ᖁᔭᓐᓇᒦᑦᑕᐅᖅ ᑭᐅᒐᕕᖓ ᒥᓂᔅᑕ. ᑐᑭᓯᑎᑦᑎᒋᐊᕈᑎᑦ 

ᓴᖅᑭᑕᐅᓯᒪᔪᐃᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐅᖃᖅᓯᒪᒻᒪᑕ ᑲᑎᓐᖓᔪᖅ ᐅᖅᓱᐊᓗᑦᑐᖅᑐᑦ, ᓯᕿᓂᕐᒧᓪᓗ 

ᐆᒻᒪᖅᑯᑎᓕᐅᕈᑎᔅᓴᖅ ᐋᖅᑭᑕᐅᑉᐸᑦ ᑕᐃᒪ ᐅᖅᓱᐊᓗᑦᑐᖏᓐᓂᖅᓴᐅᓕᕋᔭᕐᖓᑕᒎᖅ ᐃᓯᐊᕿᓐᖏᓐᓂᖅᓴᐅᓗᑎᓪᓗ.  

 

ᒥᓂᔅᑕ ᓇᓗᓇᐃᖅᓯᒍᓐᓇᖅᑲ ᖃᓄᑎᒋ ᐅᖅᓱᐊᓗᒻᒥᒃ ᐊᑐᓐᖏᓂᖅᓴᐅᒐᔭᕐᒪᖔᑕ ᐊᕐᕌᒍᑕᒫᑦ ᖁᕐᓗᖅᑑᕐᒥ ᓄᑖᒥᒃ 

ᖃᐅᒪᓕᐅᕐᕕᑖᖅᑲᑦ ᐅᓪᓗᒥᐅᔪᖅ ᖃᐅᒻᒪᖅᑯᑎᓕᐅᕐᕕᒋᕙᑦᑕᖓᑕ ᐊᑐᖅᐸᑦᑕᖏᑦ ᑕᑯᓐᓛᖅᑐᒋᑦ? ᖁᐊᓇᖅᑯᑎᑦ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕ ᑲᒪᔨᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐸᕇᓴᖓᓄᑦ, ᒥᔅ ᖁᐊᓴ. 

 



ᓇᒡᒐᔾᔭᐅ, ᒫᑦᓯ 21, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  23 

 

 

ᐊᖓᔪᖅᑳᖅ ᔪᐊᓇ ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔨ. ᑖᓐᓇ ᐊᐱᖅᑯᑎᒋᔭᖓ, ᐄ, 

ᐊᑐᓐᖏᓐᓂᖅᓴᐅᕚᓪᓕᕕᒡᔪᐊᕋᔭᖅᑐᖅ. ᐅᖅᓱᖅᑐᓐᖏᓐᓂᖅᓴᐅᓗᓂᓗ. ᒪᒥᐊᓇᖅ ᕿᓂᕋᒃᑯ ᓱᓕ 

ᖃᓄᑎᒋᐅᒐᔭᕐᒪᖔᑦ ᐃᒃᑯᐊ ᑎᑎᕋᖅᓯᒪᔫᒐᓗᐊᑦ.  

 

ᐊᕙᓂᑲᓪᓚᒃ ᓇᑉᐸᖓᑕ ᐅᖓᑖᓂᒃ ᑮᓇᐅᔭᖅᑐᓐᖏᓐᓂᖅᓴᐅᓕᕋᔭᖅᑐᑦ ᑕᐃᒃᑯᓂᖓ ᓄᑖᖑᓂᖅᓴᓂᒃ ᐆᒻᒪᖅᑯᑎᓂᒃ 

ᐊᑐᓕᕈᑎᒃ. ᑕᐃᒪᓐᓇᐃᓕᕝᕕᒋᔪᓐᓇᖅᐸᕋ ᒫᓐᓇ ᓇᐃᓴᐅᑎᓪᓚᑦᑖᒥᒃ ᐅᖃᐅᑎᔪᓐᓇᓐᖏᓐᓇᒃᑯ. ᓇᓂᒍᒃᑯᓘᓐᓃᑦ 

ᐅᓪᓗᒥ ᐅᖃᐅᑎᒃᑲᓐᓂᕐᓂᐊᐸᕋ. ᖁᔭᓐᓇᒦᒃ, ᐅᖃᖅᑎ.ᑦᑎᔨ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᑕᓯᐅᔭᕐᔪᐊᑉ ᒪᓕᒐᓕᐅᑎᖓ, ᒥᔅᑕ ᖃᕝᕕᒃ. 

 

ᐊᐱᖅᑯᑦ 146 - 6(1): ᓄᑭᓪᓚᐅᓯᖅᑕᐅᒐᓱᐊᕐᓂᖏᑦ ᖃᕋᓴᐅᔭᓄᑦ ᐃᑭᐊᖅᑭᕕᒃᑰᕈᓐᓇᐅᑎᑦ (ᖃᕝᕕᒃ) 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᕐᒥᒃ ᒥᔅᑕ ᐊᒻᒪ ᒥᓯᔅ ᒫᓂᖕᑯᑦ ᐃᓱᒪᒋᓪᓚᕆᑉᐸᔅᓯ ᐅᓪᓗᒥ. 

ᕿᔅᓵᑦᑐᐃᑦ ᑕᐃᒃᑯᐊ ᒪᒃᑯᑦᑐᑯᓗᒻᒥᒃ ᐃᓚᐃᕐᒥᒻᒪᑕ. 

 

ᐅᖃᖅᑏ, ᐊᐱᖅᑯᑎᒃᑲᓕ ᑐᕌᖓᓐᖑᓱᑦᑐᐃᑦ ᓄᓇᓕᓐᓂ ᒐᕙᒪᒃᑯᓐᓂ ᒥᓂᔅᑕᕆᔭᐅᔪᒧᑦ. ᐅᖃᖅᑏ, 

ᐅᑎᕐᕕᖃᑲᐃᓐᓇᕈᒪᒐᒪ ᒐᕙᒪᒃᑯᑦ ᓄᑭᓪᓚᐅᓯᖅᓱᐃᒐᓱᓐᓂᕆᔭᖓ ᖃᕋᓴᐅᔭᕐᓄᑦ.  

 

ᑕᒪᓐᓇ ᑐᑭᓯᓐᓂᕐᓗᑦᑕᐅᕈᓘᔭᖅᓯᒪᒻᒪᑦ ᓇᓗᓕᕈᑕᐅᓯᒪᓪᓗᓂ ᓇᐅᒃᑯᑦ ᐊᖅᑭᑎᖃᕋᔭᕐᒪᖔᑦ ᖃᕋᓴᐅᔭᓄᑦ 

ᓄᑭᓪᓚᐅᓯᖅᑕᐅᒐᓱᓛᖅᑐᖅ. 

 

ᐊᑕᐅᓯᐊᖅᑐᓂ ᓴᓂᑭᓗᐊᕐᒥᓐᖔᕆᐊᓐᖑᐊᓚᐅᖅᓯᒪᒻᒥᒻᒪᑦ ᑖᓐᓇᓗ ᓴᓂᑭᓗᐊᕐᒨᕐᓂᐊᓚᐅᖅᓯᒪᒻᒪᑦ ᑖᓐᓇᓗ 

ᐃᑲᔪᖅᓯᖅᑕᕋ.  

 

ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑲ ᖃᓄᖅ ᓴᓂᑭᓗᐊᖅ ᐃᓕᔭᐅᓯᒪᒻᒪᖔᑦ ᒐᕙᒪᒃᑯᑦ ᐸᕐᓇᐅᑎᓕᐊᕆᓯᒪᔭᖓᓄᑦ 

ᖃᕋᓴᐅᔭᕐᓄᑦ ᓄᑭᓪᓚᐅᑎᔅᓴᕐᓄᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᒪᓕᒐᓕᐅᖅᑎ ᐊᐱᕆᒻᒪᑦ. 

ᐅᖃᖅᑏ, ᑖᓐᓇ ᑐᔅᓯᕌᖑᔪᖅ ᖃᕋᓴᐅᔭᓄᑦ ᓄᑭᓪᓚᐅᑎᓕᕆᓂᔅᓴᖅ ᓄᓇᕗᑦ ᒐᕙᒪᒃᑯᓐᓄᑦ ᐃᓛᒃ. ᕿᒥᕐᕈᔪᐃᑦ 

ᐃᖃᓗᓐᓄᑦ ᑐᕌᕐᕕᐅᓂᐊᕐᓗᓂ ᐃᖃᓗᐃᑦ. ᑖᓐᓇ ᐅᖃᖅᑕᖓ ᓱᓕᕋᑖᖅᑐᖅ. ᓇᓖᕌᕋᔅᓴᓂᒃ ᐊᔾᔨᒌᓐᖏᑦᑐᕈᓘᔮᕐᓂᒃ 

ᕿᒥᕐᕈᐊᖅᓯᒪᒻᒪᑕ ᐊᔾᔨᒌᓐᖏᑦᑐᓂᒃ ᓄᓇᓕᓐᓂᒃ ᐊᑦᑐᖅᓯᓛᖅᑐᓂ. ᑖᓐᓇ ᒫᓐᓇ ᑲᔪᓯᔾᔪᑎᒋᓂᐊᖅᑕᕗᑦ ᐅᓪᓗᒥ 

ᐃᖃᓗᓐᓄᑦ ᑲᓱᖅᓯᓂᐊᕆᐊᔅᓴᖅ. ᓯᕗᓂᕆᓛᖅᑕᑎᓐᓂᒃᑕᐅᖅ ᑲᓱᕈᓐᓇᖅᑲᑕ ᐊᓰᑦ ᓄᓇᓖᑦ ᐊᒻᒪᓗᑦᑕᐅᖅ 

ᑮᓇᐅᔭᖃᖅᑎᑕᐅᑉᐸᑕ ᑮᓇᐅᔭᖅᑕᖃᖅᑲᑦ ᑲᓱᖅᓯᑎᒃᑲᓐᓂᕈᑎᔅᓴᓂᒃ ᑕᐃᒃᑯᐊ ᐃᓱᒪᔅᓴᖅᓯᐅᕈᑎᒋᓛᕐᒥᔭᕗᑦ. 

ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑎ, ᒥᔅᑕ ᖃᕝᕕᒃ. 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᑦᑕᐅᖅ ᑭᐅᒐᕕᖓ ᒥᓂᔅᑕ. ᐄ, ᑖᓐᓇ ᑎᒍᔭᔅᓴᑦᑎᐊᕚᓘᒻᒪᑦ 

ᐃᓛᒃ, ᓴᓂᑭᓗᐊᖅ ᑕᕝᕙᓃᖃᑕᐅᑉᐸᑦ. ᐊᕐᕌᓂ ᑲᓱᖅᑕᐅᔪᖃᕇᓚᐅᖅᓯᒪᒻᒪᑦ ᓴᓂᐊᓂ.  

 

ᐊᒃᑑᐸᐅᑎᓪᓗᒍ 2021-ᒥ ᒥᓂᔅᑕ ᐱᓕᕆᕕᖓ ᑳᓐᑐᕌᒃᒥᒃ ᐱᒐᓱᐊᒐᔅᓴᒥᒃ ᓴᖅᑭᖅᓯᓚᐅᖅᓯᒪᒻᒪᑦ 

“ᐃᒻᒥᒃᑰᖓᔫᓪᓗᑎᒃ ᕿᒥᕐᕈᒐᔭᖅᑐᐃᑦ, ᖃᐅᔨᓴᕋᔭᖅᑐᐃᑦ ᓄᓇᕗᒻᒥ ᐃᒪᒃᑯᑦ ᓄᑭᓪᓚᐃᓯᖅᓱᐃᒐᓱᓐᓂᐅᒐᔭᖅᑐᒥᒃ 

ᐃᑲᔪᕐᓗᑎᓪᓗ ᓄᓇᕗᑦ ᒐᕙᒪᖓᓂᒃ ᑐᑭᒧᐊᒍᑎᔅᓴᓕᐅᖅᑎᓪᓗᒋᑦ. ᑖᒃᑯᐊ ᑎᑎᕋᖅᑕᐅᓯᒪᔪᐃᑦ ᓇᓗᓇᐃᖅᓯᓯᒪᔪᑦ. 

ᖃᐅᔨᓴᖅᑏᑦ ᐱᓕᕆᓕᖅᑐᐃᑦ ᐊᒻᒪᓗᑦᑕᐅᖅ ᑲᒪᓕᖅᑐᑎᒃ ᐊᖅᑯᑎᔅᓴᒧᑦ ᓇᓖᕌᕋᔅᓴᐅᔪᓂᒃ.”  

ᑎᑎᕋᖅᑕᐅᔪᓐᓇᓂᐊᕐᖓᑦ ᒥᓂᔅᑕ ᓇᓗᓇᐃᖅᓯᑦᑎᐊᕈᓐᓇᖅᑲ ᖃᓄᑦᑐᓂᒃ ᓱᑯᑦᑎᐊᓃᑦᑐᓂᒃ ᐊᖅᑯᑎᔅᓴᓂᒃ 

ᐃᓱᒪᔅᓴᔅᓯᐅᕈᑎᖃᕐᒪᖔᑕ ᐱᓕᕆᕕᖓ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᒋᔭᐅᔪᖅ ᓄᓇᓕᓐᓂ ᒐᕙᒪᒃᑯᓐᓂ ᐱᔨᑦᑎᕋᖅᑎᒃᑯᓐᓄᑦ, ᒥᓂᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᒃᑯᐊ ᒪᕐᕉᒃ ᓇᓖᕌᕈᑏᒃ ᑕᒫᓂ 

ᑕᑯᓐᓇᖅᑕᕗᑦ. ᓴᓪᓗᐃᑦ, ᓴᓪᓗᕐᓂ ᑲᑎᕕᒃᑯᑦ ᑎᒎᕐᓗᓂ ᐱᑐᒃᑕᐅᓇᔭᖅᑐᖅ ᐊᒻᒪᓘᓐᓃᑦ ᖃᓪᓗᓈᑦ 

ᓄᓇᖓᓐᓂᓐᖔᕐᓗᓂ. ᑕᐃᒪᓐᓇ ᒫᓐᓇ ᓇᓖᕌᕈᑎᓂᒃ ᐊᑐᐃᓐᓇᕈᐃᓯᒪᔪᒍᑦ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᖃᕝᕕᒃ 

 

ᖃᕝᕕᒃ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ ᑭᐅᒐᕕᑦ. ᖁᕕᐊᓇᖅ. ᑕᒪᒃᑯᐊ ᓄᑭᓪᓚᐅᑏᑦ 

ᐊᑭᑭᓐᓂᖅᓴᕐᔪᐊᒻᒪᕆᐊᓘᓂᐊᖅᑐᑦ ᑕᐅᕘᓇ ᖃᓂᓐᓂᖅᐹᒃᑯᑦ ᐱᑐᒃᑕᐅᒃᐸᑕ.  

 

ᐋᒡᒌᓯ 19, 2019-ᖑᑎᓪᓗᒍ ᑲᓇᑕᐅᑉ ᒐᕙᒪᒃᑯᑦ ᑕᖅᑲᐅᖓ ᓇᓗᓇᐃᖅᓯᓚᐅᖅᓯᒪᔪᑦ ᐊᑐᐃᓐᓇᕈᐃᓂᐊᖅᑐᒡᒎᖅ 

$151-ᒥᓂᐊᓐ ᑮᓇᐅᔭᓂᒃ ᑕᐅᓅᓇ ᑕᕆᐅᑉ ᐃᖅᑲᖓᒎᕐᓗᓂ. ᓄᓇᓕᒃ ᐅᑭᐅᖅᑕᖅᑐᒥᐅᑦ ᓄᓇᓕᖏᓐᓄᒡᒎᖅ 

ᐃᓕᓯᓂᐊᖅᑐᑦ ᐊᑐᕐᓗᑎᒃ ᐱᖁᑎᕐᔪᐊᓕᕆᓂᕐᒧᑦ ᐸᕐᓇᐅᑏᑦ.  

 

ᑕᒪᓐᓇ ᐅᖃᐅᓯᕆᔭᐅᑎᓪᓗᒍ ᑲᑎᒪᑐᐃᓐᓇᕐᓂᒃᑯᑦ ᒫᑦᓯ 9, 2022-ᒥ, 12 ᐅᓪᓘᓕᖅᑐᑦ ᐱᕙᓪᓕᐊᔪᒃᑯᑦ 

ᐅᖃᖅᓯᒪᔪᖅᑕᖃᓚᐅᖅᑐᑦ ᒐᕙᒪᒃᑯᒡᒎᖅ ᐱᓕᕆᕝᕕᖓᑦ ᐅᖃᖅᓯᒪᖕᒪᑦ ᑕᒪᓐᓇ ᐱᓕᕆᐊᕆᔭᐅᓗᓂ 

ᐊᑭᑦᑐᖅᐹᓪᓕᕐᓂᐊᖅᑐᒡᒎᖅ. ᐊᑭᑦᑐᖅᐸᓪᓕᐊᔪᑦ ᐊᒻᒪᓗ ᒪᑯᐊ ᑭᖑᕙᕆᐊᖅᑎᑕᐅᓯᒪᔪᑦ ᐱᓪᓗᒋᑦ. 

 

ᖃᐅᔨᒪᓂᐊᕋᑦᑕ ᒥᓂᔅᑕᖃᐃ ᓇᓗᓇᐃᖅᓯᑦᑎᐊᕈᓐᓇᖅᐸ ᑮᓇᐅᔭᑦ ᐊᑐᕈᒫᕐᓂᐊᖅᑐᑦ ᖃᓄᑎᒋ 

ᐃᓚᔭᐅᒃᑲᓐᓂᕐᓂᐊᕐᒪᖔᖏᑦ?  

 

ᐅᖃᖅᑎ (ᑐᓵᔨᑎᒍᑦ): ᓄᓇᓕᖕᓂ ᒐᕙᒪᒃᑯᓐᓂᓗ ᐱᔨᑦᑎᖅᑎᓄᑦ ᒥᓂᔅᑕᒋᔭᐅᔪᖅ, ᒥᔅᑕ ᔪᐊᓇᓯ. 

 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᑯᐊ ᓇᓖᕌᕈᑏᑦ ᑕᑯᓐᓇᕐᓗᒋᑦ ᐃᓚᖓ 

ᓵᓐᓃᓐᖏᑦᑑᒐᓗᐊᖅ ᑭᓯᐊᓂ ᕿᒥᕐᕈᓇᒃᑕᕗᑦ ᖃᓪᓗᓈᑦ ᓄᓇᖓᓂᓐᖔᕐᓗᓂ, ᓂᐅᕙᐅᓐᓛᓐᒥᓐᖔᕋᔭᖅᑐᖅ ᐊᒻᒪᓗ 

ᓴᓪᓖᑦ.  

 

ᑖᓐᓇ ᑭᖑᓪᓕᖅᐹᖅ ᐃᓚᒋᐊᕈᑦ $209-ᒥᓕᐊᓐ ᑮᓇᐅᔭᓂᒃ ᓴᓂᕐᕙᐃᓯᒪᔪᒍᑦ. ᑖᓐᓇ 

ᐅᖓᑕᐅᑎᑕᐃᓕᒪᒐᓱᖕᓂᐊᖅᑕᕗᑦ. ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᐅᖃᐅᓯᒃᑯᑦ ᐊᐱᖅᑯᑏᑦ. ᓇᑦᑎᓕᖕᒧᑦ ᒪᓕᒐᓕᐅᖅᑎ, ᒥᔅᑕ ᖂᑭᐊᖅ. 

 

ᐊᐱᖅᑯᑦ 147 - 6(1): ᓯᓚᐅᑉ ᐊᓯᔾᔨᖅᐸᓪᓕᐊᓂᖓ (ᖂᑭᐊᖅ) 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᑯᐊ ᐊᐱᖅᑯᑎᒋᓂᐊᖅᑕᒃᑲ ᐊᕙᑎᓕᕆᔨᒃᑯᑦ 

ᒥᓂᔅᑕᖓᓐᓄᑦ ᐊᒻᒪᓗ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓂᒃ ᐱᔾᔪᑎᓕᒃ.  

 

ᐅᖃᖅᑏ, ᐱᒋᐊᕈᑎᒋᓗᒍ ᔨᒥ ᐅᓕᒃᑲᑦᑕᓕᒃ ᑭᒡᒐᖅᑐᐃᓚᐅᖅᑐᖅ ᑕᓗᕐᔪᐊᑉ ᐊᖑᓇᓱᒃᑐᓕᕆᔨᒃᑯᓐᓂᒃ ᒫᓐᓇᕈᓗᒃ 

ᓂᓪᓕᐊᒋᐊᖅᑐᓚᐅᖅᓯᒪᖕᒪᑕ ᓄᓇᕐᔪᐊᓕᒫᒥ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᑲᑎᒪᔾᔪᑕᐅᑎᓪᓗᒍ ᓯᑳᑦᓚᓐᒥ ᐊᒻᒪᓗ 

ᐊᕕᖅᑑᑉ ᑕᓗᕐᔪᐊᑉ ᖃᓂᒋᔮᓂ ᐅᖃᐅᓯᖃᓚᐅᕐᒪᑦ.  

 

ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᓄᓇᕐᔪᐊᓕᒫᕐᒥ ᐊᒃᑐᐊᔪᖅ ᐅᑭᐅᖅᑕᖅᑐᖅ ᐃᓚᐅᓪᓗᒍ. ᐃᔨᑦᑎᒍᑦ ᑕᑯᕙᓪᓕᐊᔭᕗᑦ.  

ᓯᓚᐅᑉ ᐊᓯᔾᔨᖅᐸᓪᓕᐊᓂᖓ ᐊᒻᒪᓗ ᑖᒃᑯᐊ ᐱᓕᕆᕝᕕᖏᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᓄᑦ ᑎᑎᕋᕐᕕᖃᖅᖢᑎᒃ. 

2021-2022 9-ᓂᒃ ᐃᖅᑲᓇᐃᔮᒃᓴᓂᒃ ᓴᖅᑭᑦᑎᓯᒪᖕᒪᑕ. ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐸ ᖃᔅᓯᑦ ᑖᒃᑯᐊ 

ᐃᓐᓄᒃᑕᐅᓯᒪᓕᕐᒪᖔᖏᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᕿᓂᓵᕋᓱᒃᑲᓗᐊᕋᒃᑯ 

ᑕᒪᒃᑯᓄᖔᖅᑐᖅ. ᐃᖅᑲᐅᒪᒍᒪ ᐃᓐᓄᒃᑕᐅᓯᒪᔪᐃᓐᓇᐅᓐᖏᑦᑐᑦ ᒫᓐᓇᐅᔪᖅ. ᑕᐃᒃᑯᐊ ᓈᓴᐅᑏᑦ ᐱᓯᒪᓐᖏᓐᓇᒃᑭᑦ 

ᖃᔅᓯᑦ ᐃᓐᓄᒃᑕᐅᓯᒪᓕᕐᒪᖔᑦ 9-ᖑᑎᓪᓗᒋᑦ ᑕᐃᒃᑯᐊ ᐃᖅᑲᓇᐃᔮᒃᓴᐃᑦ. ᖁᔭᓐᓇᒦᒃ.  

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐃᓚᒋᐊᕈᑦ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᒥᓂᔅᑕ ᖃᐅᔨᒪᔪᖅ ᐊᕙᑎᓕᕆᔨᒃᑯᑦ ᒫᓐᓇ 

ᐱᓕᕆᐊᕆᓂᐊᖅᑕᖏᑦᑕ ᐸᕐᓇᐅᑎᖏᑦ ᐅᖃᖅᓯᒪᖕᒪᑕ ᓯᕗᓪᓕᐅᔾᔨᓯᒪᓪᓗᑎᒎᖅ ᓄᑖᓐᖑᕆᐊᖅᑎᑕᐅᓂᖓ 

ᓄᓇᕗᒻᒥ ᓯᓚᐅᑉ ᐊᓯᔾᔨᖅᐸᓪᓕᐊᓂᕐᒧᑦ ᐸᕐᓇᐅᑖ. ᑕᒪᓐᓇ ᐱᕐᔪᐊᒻᒪᕆᐊᓗᒃ. ᐸᕐᓇᐅᑎᖃᕆᐊᖃᕋᑦᑕ ᓯᓚ 

ᐊᓯᔾᔨᖅᐸᓪᓕᐊᓂᖓ ᐱᓪᓗᒍ. 

 

ᐅᖃᖅᑏ, ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᖓ ᒐᕙᒪᒃᑯᑦ ᓄᑖᓐᖑᕆᐊᖅᓯᒪᔭᖏᑦ ᓯᓚᐅᑉ ᐊᓯᔾᔨᖅᐸᓪᓕᐊᓂᖏᓐᓄᑦ 

ᐸᕐᓇᐅᑏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓛᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᕙᑎᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᓇ ᒪᓕᒐᓕᐅᖅᑎᐅᖃᑎᒐ 

ᐅᖃᓵᕐᒪᑦ ᒫᓐᓇᒎᖅ ᑖᓐᓇ ᐱᒋᐊᖅᑕᐅᕙᓪᓕᐊᓯᔪᖅ. ᑕᒪᒃᑯᐊᓕᒫᑦ ᐃᓱᒪᒃᓴᖅᓯᐅᕈᑕᐅᕌᓂᒃᐸᑕ ᒪᓕᒐᓕᐅᕐᕕᖕᒧᑦ 

ᓴᖅᑭᓛᕈᒫᕐᓂᐊᖅᑕᕋ. ᑕᐃᒃᑯᐊ ᑐᑭᓯᒋᐊᕈᑏᑦ ᒪᓕᒃᖢᒋᑦ ᓄᓇᕗᒻᒥᐅᑕᕗᑦ ᑐᓴᐅᒪᑦᑎᐊᕆᓖᑦ ᑕᒪᓐᓇ 

ᐱᕐᔪᐊᕌᓘᖕᒪᑦ. ᐊᒻᒪ ᓯᓚᐅᑉ ᐊᓯᔾᔨᖅᐸᓪᓕᐊᓂᖓᑦ ᐊᒃᑐᖅᑕᐅᔾᔪᑎᒋᓪᓚᕆᒃᑲᑦᑎᒃᑯᑦ ᐅᕙᒍᑦ 

ᑕᐃᒪᐃᑎᓐᖏᒃᑲᓗᐊᖅᖢᑎᒃᑯᑦ. ᑕᒪᒃᑯᐊᓕᒫᑦ ᑐᑭᒧᐊᕈᑎᓂᒃ ᑕᑯᔪᒪᑦᑎᐊᖅᑕᒃᑲ, ᐅᓪᓗᓕᓕᖅᓯᓯᒪᓐᖏᑦᑐᖓ ᖃᖓ 

ᐱᔭᕇᖅᑕᐅᓂᐊᕐᒪᖔᖅ ᑭᓯᐊᓂ ᐱᔭᕇᖅᑕᐅᖁᓇᖅᑐᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᖂᑭᐊᖅ. 

 

ᖂᑭᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᑖᓐᓇ ᒥᓂᔅᑕ ᖃᐅᔨᒪᔪᖅ ᑖᒃᑯᐊ ᒐᕙᒪᒃᑯᑦ ᒫᓐᓇ 

ᐱᓕᕆᐊᕆᓂᐊᖅᑕᖏᑦᑕ ᐸᕐᓇᐅᑎᖏᑦ ᐅᖃᖅᓯᒪᔪᑦ ᐊᕙᑎᓕᕆᔨᒃᑯᑦ ᓯᓚᐅᑉ ᐊᓯᔾᔨᖅᐸᓪᓕᐊᔪᓕᕆᔨᖏᑦ 

ᐃᒡᓗᓕᕆᔨᕐᔪᐊᒃᑯᓐᓂᒃ ᐃᖅᑲᓇᐃᔭᖃᑎᖃᕐᒪᑕ. ᑮᓇᐅᔭᖅᑐᕈᑏᑦ ᐃᒡᓗᓕᕆᕐᓂᒧᑦ ᐊᑭᒡᓕᒋᐊᖁᓪᓗᒋᑦ ᒪᑯᐊ ᓄᑖᑦ 

ᐊᑐᓕᖅᑎᑕᐅᕙᓪᓕᐊᓪᓗᑎᒃ. 

 

ᑲᑎᒪᕐᔪᐊᕐᓂᕐᒥᒃ ᒪᓕᒐᓕᐅᖅᑎ ᐊᑕᐅᓯᓐᖏᑦᑐᖅ, ᐃᓚᓕᐅᓪᓗᒍ ᐅᕙᖓ ᐊᐱᖅᑯᑎᖃᖃᑦᑕᖅᓯᒪᒐᒪ ᓯᕿᓂᕐᒥᒃ 

ᐃᒥᕐᒥᒡᓘᓐᓃᑦ ᐊᓯᖏᓐᓂᒡᓘᓐᓃᑦ ᐅᖅᓱᖅᑐᖏᑦᑐᓂᒃ ᐊᑐᖅᑐᓂᒃ. ᖃᓄᖅ ᐃᖅᑲᓇᐃᔭᖃᑎᖃᖅᐱᓯ ᖁᓪᓕᒃᑯᓐᓂᒃ 

ᑕᒪᒃᑯᐊ ᓯᕿᓂᖅ, ᐃᒪᕐᒧᑦ ᐊᓯᖏᓐᓄᓪᓗ ᐅᖅᓱᖅᑐᖏᑦᑐᓂᒃ ᐆᒻᒪᖅᑯᓯᐅᕐᓂᖅ ᐱᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᔅᑕ ᑕᐃᕕᑎ ᐊᕿᐊᕈᖅ. 

 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᑕᐅᓯᖏᑦᑐᓂᒃ ᓯᓚᐅᑉ 

ᐊᓯᔾᔨᖅᐸᓪᓕᐊᔪᓕᕆᔨᖏᑦ ᖁᓪᓕᒃᑯᓐᓂ ᐃᖅᑲᓇᐃᔭᖃᑎᖃᖅᑐᖅ ᐱᔾᔪᑎᒋᓪᓗᒋᑦ ᑕᒪᒃᑯᐊ ᐅᖅᓱᖅᑐᓐᖏᑦᑐᑦ 

ᐊᑐᕐᓂᖅᓴᐅᖁᓪᓗᒋᑦ.  

 

ᐊᕐᕌᓂᐅᖅᑰᖅᑐᕐᖏᓐᓇ ᐊᑐᒃᑲᓐᓂᕈᓐᓇᖅᑐᓂᒃ ᐋᖅᑭᒃᓯᓚᐅᖅᓯᒪᒐᒪ ᑕᐃᒃᑯᐊ ᓇᖕᒥᓂᖅ ᐃᒡᓗᓖᑦ ᐃᒥᕐᒥᒃ 

ᓯᕿᓂᕐᒥᒡᓗ ᐊᑐᕐᓗᑎᒃ ᐅᖅᑰᓴᕈᓐᓇᕐᓂᐊᕐᒪᑕ ᐃᒡᓗᒥᒃ.  

ᐊᒻᒪᓗ ᑕᐃᒃᑯᐊ ᓈᓴᐅᑎᕈᓗᐃᑦ ᖃᐅᔨᓴᐅᑏᑦ ᐊᓯᔾᔨᖅᑕᐅᓚᐅᕐᒥᔪᑦ, ᒫᓐᓇ ᓯᓚᐅᑉ ᐊᓯᔾᔨᖅᐸᓪᓕᐊᓂᖓ 

ᐱᓕᕆᖃᑕᐅᑦᑎᐊᖅᑐᖅ ᐊᒻᒪᓗ ᒫᓐᓇ ᐱᓕᕆᐊᕆᔭᐅᔪᑦ. 

 

ᐊᑕᐅᓯᓐᖏᑦᑐᓂᒃ ᐃᓱᒪᒃᓴᖅᓯᐅᕈᑎᒃᓴᓂᒃ ᑖᒃᑯᐊ ᐱᓕᕆᐊᖃᖅᑐᑦ ᓲᕐᓗ ᐃᒡᓗᓕᕆᔨᕐᔪᐊᒃᑯᑦ ᐊᓯᖏᓪᓗ ᑎᒥᐅᔪᑦ 

ᐱᓕᕆᖃᑎᔭᖏᑦ ᐱᓕᕆᖃᑎᒋᔭᐅᔪᒪᔪᓪᓘᓐᓃᑦ, ᑕᐃᒃᑯᐊ ᐊᖅᑯᓵᖅᑕᐃᓐᓇᕆᔪᒪᔭᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᒃᑯᑦ ᐊᐱᖅᑯᑏᑦ. ᐃᖅᑲᓗᐃᑦ-ᑕᓯᓗᖕᒧᑦ ᒪᓕᒐᓕᐅᖅᑎ ᒥᔅᑕ ᕼᐃᒃᔅ. 

 

ᐊᐱᖅᑯᑦ 148 - 6(1): ᐃᓄᖃᓐᖏᑦᑐᑦ ᐃᖅᑲᓇᐃᔭᖅᑎᓄᑦ ᐃᒡᓗᒃᓴᐃᑦ (Hᐃᒃᔅ) 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐅᐃᒍᔪᒪᓪᓗᒍ ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒥᓂᔅᑕᕆᔭᐅᔪᒧᑦ 

ᐅᖃᐅᓯᕆᓚᐅᖅᑕᕋ. 

 

ᐊᐃᑉᐸᐅᓚᐅᖅᑐᒥ 300-ᖑᓐᓃᒻᒪᑕᒎᖅ ᐃᖅᑲᓇᐃᔭᖅᑏᑦ ᐃᒡᓗᖏᑦ ᐃᓚᖏᓪᓗ ᐊᑐᐃᓐᓇᐅᕌᓂᒃᓯᒪᖏᖦᖢᑎᒃ. 

ᒥᓂᔅᑕ ᐅᖃᓚᐅᖅᑐᖅ ᐃᖅᑲᓇᐃᔭᖅᑏᑦ ᐃᒡᓗᖏᑦ ᑕᒫᓂ ᐃᖃᓗᐃᑦ ᓇᑉᐸᓪᓗᐊᖏᑦ ᐊᑐᐃᓐᓇᐅᓐᖏᒻᒥᖕᒪᑕ 

ᐃᓐᓄᒃᑕᐅᓯᒪᓐᖏᖦᖢᑎᒡᓗ. 

 

ᖃᖓ ᑕᐃᒪ ᖃᖓᐅᑯᐊ ᐃᓐᓄᒃᑕᐅᕙᓪᓕᐊᔪᓐᓇᖅᓯᕙᑦ ᑕᐃᒃᑯᐊ ᐊᑐᐃᓐᓇᐅᖏᓐᓂᕋᖅᑕᐅᔪᑦ? ᖁᔭᓐᓇᒦᒃ, 

ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓ, ᒥᔅᑕ ᓚᐃᑦᓯᑑᓐ. 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᕈᒪᓪᓗᒍ ᑖᓐᓇ 

ᐊᐱᖅᑯᑎᒋᖕᒪᒍ. ᐅᖃᖅᑏ, ᐄ, ᑕᐃᒃᑯᐊᑦᑕᐅᖅ ᐃᖅᑲᓇᐃᔭᖅᑎᓄᑦ ᐃᒡᓗᑦ ᓄᑖᖑᕆᐊᖅᑕᐅᖁᖕᒥᔭᒃᑲ 

ᐊᑐᖅᑕᐅᔪᓐᓇᖅᓯᓂᐊᕐᒪᑕ ᑭᓐᖒᒪᔭᖃᓪᓚᕆᒃᑲᑦᑕ ᐃᒡᓗᓂᒃ ᓄᓇᕗᒻᒥᐅᑕᐅᔪᒍᑦ, ᐃᒡᓗᑭᒃᓴᖅᖢᑕᓗ. 

ᑕᐃᒪᐃᒃᑲᓗᐊᖅᑎᓪᓗᒍ ᓄᑖᓐᖑᕆᐊᖅᑎᑕᐅᓂᖏᑦ ᐃᖅᑲᓇᐃᔭᖅᑏᑦ ᐃᒡᓗᖏᑦ ᐅᕙᒃᑰᓐᖏᑦᑐᖅ, 

ᐃᖅᑲᓇᐃᔭᖅᑐᓕᕆᔨᒃᑰᓐᖏᑦᑐᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᖅ ᐊᐱᖅᑯᑏᑦ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, ᐊᐱᖅᑯᑎᒋᔪᒪᔭᕋ ᐊᑭᑦᑐᕋᐅᑏᑦ ᐃᖅᑲᓇᐃᔮᑦ 

ᑕᖅᑲᐅᖓᖅᑕᐅᖏᓚᑦ ᐃᒡᓗᖃᖏᓐᓂᖅ ᐱᓪᓗᒍ? ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᒥᓂᔅᑕᕆᔭᐅᔪᖅ ᐃᖅᑲᓇᐃᔭᖅᑐᓕᕆᓂᕐᒧᑦ, ᒥᔅᑕ ᓚᐃᑦᓯᑑᓐ. 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐄ, ᓱᓕᔪᖅ. ᑕᐃᒪᓐᓇ ᐃᒡᓗᓕᕆᔨᐊᓛᖃᕐᒪᑕ 

ᐅᑯᐊ ᑲᑎᒪᔨᕋᓛᓂᒃ. ᐃᖅᑲᓇᐃᔭᖅᑏᑦ ᐊᒥᒐᕐᓂᖏᓐᓂᒃ ᐃᓐᓄᐃᕙᓪᓕᐊᓐᖏᑦᑐᒍᑦ ᐃᓚᖏᓐᓂᒃ. 

ᐃᓐᓄᒃᑕᐅᓯᒪᓐᖏᑦᑐᑦ ᐃᒡᓘᖕᒪᑦ ᐊᑕᐅᓯᖅ ᒪᕐᕉᖕᓄᑦ ᐱᓇᔪᒃᑕᐅᖃᑦᑕᖅᑐᑦ. ᑕᐃᒪᐃᒃᑲᓗᐊᖅᑎᓪᓗᒍᓗ 

ᐊᐱᖅᑯᑎᒋᔭᕐᓄᑦ, ᖃᔅᓯᑦ ᐊᑭᑦᑐᕋᐅᑏᑦ ᐃᖅᑲᓇᐃᔮᑦ ᓄᖅᑲᖓᑎᑕᐅᒪᖔᑦ ᑕᒪᒃᑯᓄᖔᖅᑐᓂᒃ, ᓇᓴᐅᑎᓂᒃ 

ᐱᓯᒪᓐᖏᑦᑐᖓ.  

 

ᐅᖃᖅᑏ, ᑭᓯᐊᓂ ᑐᑭᓯᒃᑲᓐᓂᕈᒪ ᑐᑭᓯᑎᓛᖅᑕᕋ ᑖᓐᓇ ᒪᓕᒐᓕᐅᖅᑎ ᐊᐱᕆᔪᖅ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᑐᒡᓕᐊ ᑭᖑᓪᓕᖅᐹᕐᓗ, ᒥᔅᑕ ᕼᐃᒃᔅ. 

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᑕᓪᓕᒪᑦ ᒪᓕᒐᓕᐅᖅᑏᑦ ᐃᒃᓯᕚᖅᑎᓪᓗᒋᑦ ᒪᓕᒐᒃᓴᒥᒃ 

ᓴᖅᑭᑦᑐᖃᓚᐅᖅᓯᒪᖕᒪᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑏᑦ ᐃᒡᓗᑖᕐᓂᕐᒧᑦ ᑮᓇᐅᔭᓂᒃ ᓴᕝᕙᐃᔾᔪᑎᒃᓴᓂᒃ 

ᐊᑐᐃᓐᓇᕈᐃᓯᒪᓚᐅᕐᒪᑕ ᐊᒻᒪᓗ ᓂᕈᐊᖅᑎᒃᑲ ᐊᑕᐅᓯᓐᖏᑦᑐᑦ ᑕᒪᒃᑯᓂᖓ ᐱᔪᒪᖃᑦᑕᓚᐅᖅᑐᑦ. ᐊᒻᒪᓗ 

ᐊᐱᕆᖃᑦᑕᓚᐅᖅᖢᑎᒃ ᖃᓄᐃᒻᒪᑦ ᐊᑐᐊᒐᖅᑕᖃᓐᖏᒻᒪᖔᑦ. 

 

ᐄ, ᖃᐅᔨᒪᔮᖃᖅᑐᖓ ᐃᓄᖕᓂᒃ ᓲᕐᓗ ᑕᐃᓐᓇ ᐊᑐᐊᒐᖅ ᑲᔪᓯᓚᐅᖅᐸᑦ ᓇᖕᒥᓂᖃᓕᕋᔭᖅᑐᖅ ᐅᓪᓗᒥ. ᐅᓇ 

ᐊᐱᖅᑯᑎᒋᔪᒪᔭᕋ, ᑖᓐᓇ ᒥᓂᔅᑕᕆᔭᐅᔪᖅ ᑕᐃᒪᓐᓇ ᒪᓕᒐᒃᓴᒥᒃ ᓴᖅᑭᑦᑎᓂᐊᖅᐹ? ᖁᔭᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᐃᖅᑲᓇᐃᔭᖅᑐᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᓚᐃᑦᓯᑑᓐ. 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᕈᒪᓪᓗᒍ ᑖᓐᓇ 

ᐊᐱᖅᑯᑎᖏᖕᒪᒍ. ᐅᖃᖅᑏ, ᓱᓕᔪᖅ ᒐᕙᒪᐅᓚᐅᖅᑐᑦ ᑕᐃᒃᑯᐊ ᓴᖅᑭᑦᑎᓇᓱᓚᐅᖅᓯᒪᒐᓗᐊᕐᒪᑕ ᒪᓕᒐᒃᓴᓂᒃ 

ᑕᐃᒃᑯᐊ ᐃᖅᑲᓇᐃᔭᖅᑏᑦ ᓇᖕᒥᓂᖅᑖᖅᐸᓪᓕᐊᔪᓐᓇᖁᓪᓗᒋᑦ ᐃᒡᓗᓂᒃ.  

 

ᐅᖃᖅᑏ, ᒫᓐᓇᔪᖅ ᐸᕐᓇᐅᓯᐅᖅᓯᒪᓐᖏᑦᑐᖓ ᑕᐃᓐᓇ ᓴᖅᑭᑕᐅᓂᐊᕐᓂᖓᓂᒃ, ᐱᔭᕐᓂᓐᖏᑦᑐᕈᓘᔭᐅᓯᒪᖕᒪᑦ 

ᐃᓱᒪᒃᓴᖅᓯᕈᑎᒋᖅᑳᕆᐊᖃᕐᓂᐊᖅᑕᕗᑦ ᓴᖅᑭᒃᑲᓐᓂᕐᓂᐊᕈᑦᑎᒃᑯᑦ.  

 

ᑖᒃᓰᔭᐅᑏᑦ ᑕᒪᒃᑯᐊ ᐊᒃᓱᐊᓗᒃ ᐊᒃᑐᐃᓂᖃᕐᓂᐊᖅᑐᑦ ᐊᒻᒪ ᓄᓇᕗᑦ ᒐᕙᒪᒃᑯᑦ ᓇᖕᒥᓂᖅᑖᖅᐸᓪᓕᐊᔪᒪᔪᑦ 

ᑮᓇᔾᔭᒃᓴᕐᓂᖅᓴᐅᔪᓄᑦ ᑭᓯᐊᓂ ᐊᑐᖅᑕᐅᔪᓐᓇᕋᔭᕐᒪᑦ ᓴᒡᕙᐃᑉᐸᑦ ᑮᓇᐅᔭᓂᒃ ᒐᕙᒪᒃᑯᑦ ᐅᓄᕐᓂᖏᑦᑕ ᐊᔾᔨᖏᓐᓂᒃ 

ᓴᖅᑭᑦᑎᒐᔭᕐᒪᑦ. ᐃᓛᒃ ᐲᓪᓚᕆᓐᖏᑕᕋᓗᐊᕗᑦ. ᖁᔭᓐᓇᒦᒃ, ᐅᖃᖅᑏ. 

 

ᐅᖃᖅᑎ (ᑐᓵᔨᑎᒍᑦ): ᖁᔭᓐᓇᒦᒃ. ᐊᐱᖅᓱᕐᓇᖅ ᐃᓱᓕᒻᒪᑦ. ᒥᔅᑕ ᒪᓕᑭ. 

 

ᒪᓕᑭ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐃᒍᒋᐊᕈᒪᔭᕋ ᑖᓐᓇ ᐊᐱᖅᓱᕐᓂᖅ ᐅᖃᐅᓯᒃᑯᑦ. ᖁᔭᓐᓇᒦᒃ, ᐅᖃᖅᑎᑦᑎᔩ. 

 

ᐅᖃᖅᑎ (ᑐᓵᔨᑎᒍᑦ): ᐅᖓᕙᕆᐊᖅᓯᔪᒪᔪᖅ ᐊᐱᖅᓱᕐᓇᕐᒥᒃ, ᐊᒃᑳᖅᑐᖃᖅᐹ? ᐋᒃᑳᖅᑐᖃᕐᒪᑦ. 

ᐊᓯᐊᓅᓚᐅᓐᖏᑦᑎᓪᓗᑕ, ᐅᐊᑦᑎᐊᕈᐊᐃᑦ. ᓇᓴᐅᑎᓕᒃ 7. ᑎᑎᖅᑲᑎᒍᑦ ᐊᐱᖅᑯᑏᑦ. 8. ᑭᐅᔾᔪᑏᑦ ᑎᑎᖅᑲᑎᒍᑦ 

ᐊᐱᖅᑯᑕᐅᓚᐅᖅᑐᓄᑦ. 9. ᑲᒥᓯᓇᐅᑉ ᐅᖃᐅᓯᕐᖓᐅᑎᖏᓐᓄᑦ ᑭᐅᔾᔪᑏᑦ. 10. ᑎᑎᖅᑲᑎᒍᑦ ᑐᒃᓯᕋᐅᑏᑦ. 11. 

ᑎᑎᖅᑲᑎᒍᑦ ᑐᒃᓯᕋᐅᑎᓄᑦ ᑭᐅᔾᔪᑏᑦ. 12. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᒃ ᐊᓯᖏᓐᓂᒡᓗ. 

ᑎᑎᖅᑲᑦ ᓴᖅᑭᑕᐅᓂᖏᑦ. 13. ᑎᑎᖅᑲᑦ ᓴᖅᑭᑕᐅᓂᖏᑦ. ᐱᖃᖅᑐᖓ.  

 

ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 

 

ᓴᖅᑭᑕᐅᔪᖅ ᑎᑎᖅᑲᒃ 025 - 6(1): ᐅᖃᖅᑎᐅᑉ ᑎᑎᕋᖅᓯᒪᔭᖏᑦ ᒪᓕᒐᖅᑎᒍᑦ ᒪᓕᒐᓕᐅᕐᕕᒻᒧᑦ ᓱᓕ 

ᓴᖅᑭᑕᐅᔭᕆᐊᓖᑦ (ᐅᖃᖅᑎ) 

 

ᐊᑕᐅᓯᕐᒥᒃ ᓴᖅᑭᑦᑎᓂᐊᖅᑐᖓ ᐅᓪᓗᒥ ᑖᒃᑯᐊ ᒪᓕᒐᖅᑎᒍᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᔭᕆᐊᓖᑦ 

ᓴᖅᑭᑦᑕᐅᓯᒪᓐᖏᑦᑐᑦ ᓱᓕ.  

 

ᐊᒻᒪᓗ ᑖᒃᑯᐊ ᓂᕈᐊᖅᑕᐅᓵᖅᓯᒪᔪᑦ ᑐᓴᐅᒪᖁᓪᓗᒋᑦ, ᓇᓗᓇᐃᖅᓯᒐᓛᑲᐃᓐᓇᕈᒪᔪᖓ ᖃᓄᐃᑦᑐᒥᒃ 

ᐱᔾᔪᑎᒃᓴᖃᕐᒪᖔᑦ ᑖᓐᓇ ᑎᑎᖅᑲᖅ.  

 

ᐅᓪᓗᒥᒧᑦ ᑎᑭᖦᖢᒍ 50 ᓄᓇᕗᒻᒥ ᒪᓕᒐᕐᔪᐊᑦ ᒪᓕᒐᖅᑎᒍᑦ ᐊᕐᕌᒍᑕᒫᑦ ᒪᓕᒐᓕᐅᕐᕕᖕᒧᑦ 

ᓴᖅᑭᑕᐅᖃᑦᑕᕆᐊᖃᕐᒪᑕ ᐊᒻᒪᓗ ᐊᓯᖏᑦ. 

 

ᑖᒃᑯᐊ ᐅᓂᒃᑳᑦ ᐃᓗᓕᖃᐅᖅᑐᑦ ᐱᕐᔪᐊᓂᒃ ᐱᔾᔪᑎᓕᒃ ᖃᓄᖅ ᓄᓇᕗᒻᒥ ᒪᓕᒐᐃᑦ ᐊᓯᖏᓪᓗ 

ᐊᐅᓚᑕᐅᖃᑦᑕᕐᒪᖔᖏᑦ.  

 

ᑎᑎᕋᕐᕕᒐ ᖃᐅᔨᒪᐃᓐᓇᖃᑦᑕᖅᑐᖅ ᖃᔅᓯᑦ ᓴᖅᑭᑕᐅᓚᐅᓐᖏᒻᒪᖔᖏᑦ ᐊᒻᒪ ᓇᓗᓇᐃᔭᖅᑕᐅᕙᒃᖢᑎᒃ 

ᒪᓕᒐᓕᐅᕐᕕᖕᒧᑦ ᓴᖅᑭᓯᒪᓐᖏᑦᑐᑦ. 

ᒪᓕᒐᓕᐅᖅᑏᑦ ᖃᐅᔨᒪᓂᐊᕐᒪᑕ ᐊᑕᐅᓯᐅᓐᖏᑦᑐᑦ ᐱᓕᕆᕝᕖᑦ ᐅᓪᓗᒥᒧᑦ ᑎᑭᓯᒪᓪᓗᑎᒃ ᓴᖅᑭᑦᑕᕆᐊᖃᖅᑕᒥᓂᒃ 

ᓴᖅᑭᑎᑦᑎᓯᒪᔪᐃᓐᓇᐃᑦ.  

 

ᐅᑯᐊᖑᕗᑦ ᐃᓕᓐᓂᐊᖅᑐᓕᕆᔨᒃᑯᑦ, ᐊᕙᑎᓕᕆᔨᒃᑯᑦ, ᑮᓇᐅᔭᓕᕆᔨᒃᑯᑦ, ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐊᒻᒪᓗ 

ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ, ᖁᓪᓕᑯᓪᓗ ᐆᒻᒪᖅᑯᑎᓕᕆᔨᖏᑦ.  

 

ᐊᒻᒪᓗ ᐊᑕᐅᓯᐅᓐᖏᑦᑐᑦ ᐱᓕᕆᕖᑦ ᐊᓐᖑᑎᓯᒪᓐᖏᑦᑐᑦ ᓴᖅᑭᑦᑕᕆᐊᖃᕋᓗᐊᖅᖢᑎᒃ. ᐊᑏ, ᒥᓂᔅᑕᐃᑦ ᑕᐃᒃᑯᐊ 

ᑭᖑᕙᖅᓯᒪᔪᑦ ᓴᖅᑭᓯᒪᓐᖏᑐᓪᓗ ᓴᖅᑭᑕᐅᓕᑦ.  

 

ᑎᑎᕋᕐᕕᒐ ᖃᐅᔨᒪᐃᓐᓇᖃᑦᑕᕐᒥᔪᑦ ᖃᓄᐃᑦᑐᓂᒃ ᐱᔭᒃᓴᖅᑖᖅᓯᒪᖕᒪᖔᑦ ᐃᒻᒥᒃᑰᖅᑐᑦ ᑲᒪᔨ 

ᒪᓕᒐᓕᐅᕐᕕᒃᑎᒎᖅᑐᑦ.  

 

ᐊᒻᒪᓗ ᐃᓱᓕᑦᑎᓕᕐᓗᖓ, ᐅᑯᐊ ᑕᐃᒪᓐᖓᓕᒫᖅ ᐅᑭᐅᖅᓯᐅᒻᒥᒃ ᐃᓱᓕᑦᑎᓕᕌᖓᑕ ᓇᓗᓇᐃᔭᖅᑕᐅᖃᑦᑕᖅᑐᑦ 

ᐅᐱᕐᖔᕐᓗ ᐅᑭᐊᒃᓵᕐᓗ.  

 

ᑖᓐᓇ ᑭᖑᓪᓕᖅᐹᖑᖕᒪᑦ ᓯᕗᓪᓕᖅᐹᖅ ᑲᑎᒪᕐᔪᐊᕐᓂᖓᑦ ᐱᖓᓲᔪᖅᑐᖓᓂᒃ ᒪᓕᒐᓕᐅᖅᑏᑦ. ᐊᑏ ᑕᐃᒃᑯᐊ 

ᑎᑎᖅᑲᑦ ᓴᖅᑭᑦᑕᕆᐊᓖᑦ ᐅᓪᓗᒥ ᓴᖅᑭᑕᐅᓕᑦ ᕿᒥᕐᕈᓇᒃᑕᐅᑎᐊᕐᓗᑎᒡᓗ. ᖁᔭᓐᓇᒦᒃ.  

 

ᑲᑎᒪᔾᔪᑎᒃᓴᖅ 14. ᐱᖁᔨᕗᖔᓕᐅᕐᓂᐊᓂᕐᒧᑦ ᖃᐅᔨᒃᑲᐅᑎ. ᑲᑎᒪᔾᔪᑎᔅᓴᖅ 15. ᐱᖁᔨᕗᖔᓕᐅᕐᓂᐊᓂᕐᒧᑦ 

ᖃᐅᔨᒃᑲᐅᑎ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᓐᓄᑦ ᒪᓕᒐᒃᓴᑦ. ᑲᑎᒪᔾᔪᑎᔅᓴᖅ 16. ᐱᖁᔨᕗᖔᕈᑏᑦ. ᐊᐃᕕᓕᖕᒧᑦ 

ᒪᓕᒐᓕᐅᖅᑎ, ᒥᔅᑕ ᒪᓕᑭ.  

 

ᑲᑎᒪᔾᔪᑎᒃᓴᖅ 16: ᐱᒋᐊᖅᑎᑕᐃᑦ 

 

ᐱᒋᐊᖅᑎᑕᖅ 011 - 6(1): ᓄᖅᑲᖓᑯᑖᕐᓂᖅ (ᒪᓕᑭ)  

 

ᒪᓕᑭ: ᖁᔭᓐᓇᒦᒃ, ᐅᖃᖅᑏ.  

 

(ᑐᓵᔨᑎᒍᑦ) ᐱᖁᔨᕗᖓ ᐊᐃᑉᐱᖅᑕᐅᓪᓗᖓ ᑲᖏᖅᖠᓂᐅᑉ ᓂᒋᐊᓄᑦ ᒪᓕᒐᓕᐅᖅᑎᒧᑦ, ᐊᒻᒪᓗ ᒪᓕᒃᖢᒍ ᒪᓕᒐᖅ 

3, ᑖᓐᓇ ᒪᓕᒐᓕᐅᕐᕕᒃ ᐅᐱᕐᖔᖅ 2022-ᒥ ᑲᑎᒪᕐᔪᐊᕐᓂᖓ ᑐᒡᓕᐊᓂᒃ ᐱᖓᓲᔪᖅᑐᑦ ᒪᓕᒐᓕᐅᖅᑏᑦ 

ᐱᒋᐊᖁᓪᓗᒍ ᒪᐃ 25, 2022-ᒥ.  

 

(ᑐᓴᔨᒃᑰᖏᑦᑐᖅ) ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑦ ᓈᒻᒪᖕᒪᑦ. ᐱᖁᔨᕗᖔᕐᒧᑦ ᓂᕈᐊᕈᒪᓕᕐᖓᑕ. ᐊᖏᖅᑐᐃᓐᓇᐃᑦ? 

ᐊᑭᕋᖅᑐᖅᑐᑦ? ᐱᖁᔨᕗᖔᕈᑦ ᑲᔪᓯᕗᖅ.  

 

ᑲᑎᒪᔾᔪᑎᒃᓴᖅ 17. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 18. ᑐᒡᓕᐊᓂᒃ 

ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᑲᑎᒪᔾᔪᑎᒃᓴᖅ 19. ᑲᑎᒪᑐᐃᓐᓇᕐᓂᕐᒥᑦ ᐃᓱᒪᒃᓴᖅᓯᐅᕈᑎᖃᕐᓂᖅ ᒪᓕᒐᒃᓴᓂᒃ 

ᐊᓯᖏᓐᓂᓪᓗ. ᒪᓕᒐᒃᓴᑦ 1, 3, ᐊᒻᒪᓗ 4, ᒥᔅᑕ ᓴᕕᑲᑖᖅ ᐃᒃᓯᕙᐅᑕᕆᔭᐅᓗᓂ.  

 

ᒫᓐᓇ ᑕᐃᒪ ᓂᕆᔭᖅᑐᕐᓂᐊᓕᖅᐳᒍᑦ 1:30-ᒥ ᐅᑎᕐᓂᐊᖅᐳᓯ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 11:53ᒥ ᐊᒻᒪᓗ ᑲᑎᒪᔨᕋᓛᑦ ᐱᒋᐊᒃᑲᓐᓂᖅᑐᑎᒃ 13:30ᒥ 

 



ᓇᒡᒐᔾᔭᐅ, ᒫᑦᓯ 21, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  29 

 

 

 

ᑲᑎᒪᔾᔪᑎᒃᓴᖅ 19: ᑲᑎᒪᔨᕋᓛᑦ ᑲᑎᒪᑐᐃᓐᓇᖅᑎᓪᓗᒋᑦ ᐃᓱᒪᒃᓴᖅᓯᐅᖅᑕᐅᓂᖏᑦ ᒪᓕᒐᒃᓴᐃᑦ ᐊᓯᖏᓪᓗ 

 

ᐃᒃᓯᕙᐅᑕᖅ (ᓴᕕᑲᑖᖅ)(ᑐᓵᔨᑎᒍᑦ): ᐅᓪᓗᒃᑯᑦ. ᑲᑎᒪᔨᑐᐃᓐᓇᕐᓄᑦ ᑐᓐᖓᓱᒋᑦᓯ. ᑲᑎᒪᓂᖅ ᐱᒋᐊᖅᑎᑉᐸᕋ. 

ᑲᑎᒪᔨᑐᐃᓐᓇᖅᑎᒍᑦ ᐅᑯᐊ ᐱᓕᕆᐊᕆᓂᐊᖅᑕᕗᑦ ᒪᓕᒐᒃᓴᑦ 1, 3, ᐊᒻᒪ 4. ᖃᓄᐃᑦᓱᒪᕙᑦ ᑲᑎᒪᔩᑦ? ᒥᔅᑕ 

ᒪᓕᑭ.  

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᒃᑯᐊ ᑲᒪᒋᔪᒪᔭᕗᑦ ᑲᔪᓯᓗᑕ ᒪᓕᒐᒃᓴᖅ 1, ᒪᓕᒃᑕᐅᓗᓂ 3, ᐊᒻᒪ 4-ᒧᑦ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ: ᒪ’ᓇ. (ᑐᓵᔨᑎᒎᓕᖅᑐᖅ) ᒪᓕᒐᒃᓴᑦ 1 ᐱᒋᐊᕈᓐᓇᖅᓯᕕᑎᒎᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᒪᓕᒐᒃᓴᖅ 01 - ᑮᓇᐅᔭᐃᑦ ᐊᑐᖅᑐᒃᓴᐅᑲᐃᓐᓇᖅᑐᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2022-2023 - ᑲᑎᒪᔨᕋᓛᓂᒃ ᐃᓱᒪᒃᓴᖅᓯᐅᖅᑕᐅᓂᖓ  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᖃᑎᒌᒍᓐᓇᖅᐳᒍᑦ. ᒥᓂᔅᑕ ᓚᐃᑦᓯᑑᓐ, ᐱᓕᕆᔨᐅᖃᑎᖕᓂᒃ ᑕᒫᓂᖃᑎᖃᕈᒪᕕᑦ?  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᐄ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᓈᒻᒪᒃᓴᖅᐸᑦ ᐱᓕᕆᔨᖏᑦ ᓵᓐᓃᑦᑐᓐᓇᖁᓪᓗᒋᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ ᑭᒃᑯᒪᖔᑖ ᐱᓕᕆᔨᑎᑦ ᐱᒋᐊᕐᓗᑎᓪᓗ ᒪᑐᐃᕈᑎᖕᓄᑦ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᒪᓕᒐᓕᐅᖅᑏᓪᓗ. ᓴᐅᒥᓐᓃᑦᑐᖅ ᑐᖏᓕᕋ 

ᒥᔅᑕ ᑦᓴᐅᓐ ᐊᒻᒪ ᑕᓕᖅᐱᓐᓂ ᐃᖅᑲᖅᑐᐃᓕᕆᓂᕐᒧᑦ, ᒥᔅᑕ ᒫᓐᓯᐅᓪ.  

 

ᖁᕕᐊᓱᑉᐳᖓ ᓵᓐᓃᑦᓴᕆᐊᔅᓴᖅ ᓴᖅᑭᑦᑐᒻᒪᓪᓗᒋᑦ ᓯᕗᓪᓕᖅᐹᖅ ᒪᓕᒐᑦᓴᖅ ᐊᕐᕕᓂᓕᐅᑉ ᒪᓕᒐᓕᐅᖅᑏᑦ, 

ᒪᓕᒐᒃᓴᖅ 1, ᑮᓇᐅᔭᖅᑐᕈᑎᑦᓴᓄᑦ ᐊᐅᓚᔾᔪᑎᓄᑦ ᓴᓇᒋᐊᕈᑎᓄᑦ, 2022-2023.  

 

ᒪᓕᒐᒃᓴᑎᒍᑦ ᐅᓄᖅᓯᒋᐊᕈᒪᒐᑦᑎᒍᑦ ᑮᓇᐅᔭᖅᑐᕈᑎᑦᓴᑦ $539.5-ᒥᓕᐊᓐᓂᒃ ᑮᓇᐅᔭᓂᒃ ᐊᒥᓲᓂᓕᖕᓂᒃ 2022-

2023-ᒥ.  

 

ᐊᖏᖅᑕᐅᒍᓂ ᑖᓐᓇ ᒪᓕᒐᒃᓴᖅ 1, ᑮᓇᐅᔭᖅᑐᕈᑎᖃᕈᓐᓇᓂᐊᖅᑐᒍᑦ ᐊᕐᕌᒎᓂᐊᖅᑐᒧᑦ ᐄᐳᕈᓪ 1 ᐱᒋᐊᕐᓗᒍ.  

 

ᐊᖏᑐᐊᕈᔅᓯ ᑖᒃᑯᐊ ᐱᓕᕆᕝᕕᕗᑦ ᐊᑭᓕᖅᑐᐃᒍᓐᓇᓂᐊᖅᑐᑦ ᐃᖅᑲᓇᐃᔭᖅᑎᓂᒃ ᐊᒻᒪᓗ ᑮᓇᐅᔭᓂᒃ 

ᐊᑭᓕᕆᐊᓕᓐᓂᒃ ᑲᔪᓯᒋᐊᕈᓐᓇᕐᓗᑎᓪᓗ ᐱᓕᕆᐊᑦᓴᐅᔪᓂᒃ ᐱᔨᑦᓯᕋᐅᑎᓄᑦ ᓄᓇᕗᒻᒥᐅᓄᑦ.  

 

ᐃᒃᓯᕙᐅᑖᖅ, ᐊᕐᕌᒍᓂᒃ ᐊᓂᒍᖅᑐᓂᒃ ᒥᓂᔅᑕᖓᑦ ᑮᓇᐅᔭᓕᕆᔨᒃᑯᑦ ᐊᕐᕌᒍᒧᑦ ᓴᓂᕝᕙᐃᖃᑦᑕᖅᑯᔨᓚᐅᖅᓯᒪᒻᒪᑕ 

ᑮᓇᐅᔭᖅᑐᕈᑎᑦᓴᓂᒃ ᐊᑭᓕᖅᑐᐃᒍᑎᐅᒍᓐᓇᕐᓂᐊᖅᑐᓂᒃ ᑕᖅᑭᓄᑦ 12-ᓄᑦ ᐄᐳᕈᓪᒥ ᒫᑦᓯᒧᑦ.  

 

ᑭᓯᐊᓂ ᐊᕐᕌᒍᒋᔭᑦᑎᓐᓂ ᐋᖅᑭᒋᐊᖅᓯᒪᒋᐊᖃᓚᐅᕐᓂᖏᓐᓄᑦ ᐅᓪᓗᖅᓯᐅᑎᐅᑉ ᒪᓕᒐᓕᐅᕐᕕᒻᒧᑦ ᐊᕐᕕᓂᓕᖓᓂᒃ 

ᒪᓕᒐᓕᐅᕐᕕᒃ ᓴᖅᑭᓵᓚᐅᕐᓂᖏᖕᓄᑦ ᐱᓕᕆᐊᑦᓴᕆᔭᑦᑎᓐᓄᑦ. ᐃᓚᐃᓐᓇᖓᓂᒃ ᐊᖏᖅᑕᐅᑎᑦᑎᓇᓱᑉᐳᖓ.  

ᒪᓕᒐᒃᓴᖅ 1, ᑲᔪᓯᒍᓐᓇᑦᓯᐊᕐᓂᐊᕋᑦᑕ ᒪᓕᒐᑎᒍᑦ ᐄᐳᕈᓪ 1 ᑭᖑᓂᐊᓂ ᐋᖅᑭᒋᐊᕆᒋᐊᖃᕐᓗᑕᓗ ᐱᔭᕇᖅᓯᓗᑕᓗ 

ᐊᐅᓚᔾᔪᑎᑦᑎᓐᓄᑦ ᒪᐃᒥ ᐱᒋᐊᖅᓱᒫᖅᑐᒧᑦ ᐃᓱᒪᔅᓴᖅᓯᐅᕈᑎᐅᓛᖅᑐᓂᓪᓗ ᐅᐱᕐᖔᖅ ᒪᐃᒥ.  

 

ᑕᐃᑲᓂ ᐱᕕᖃᓛᕋᑉᑕ ᐅᖃᖃᑎᖃᕈᓐᓇᕐᓗᑕ ᐱᓕᕆᕝᕕᑎᓐᓂᒃ ᑐᑦᓯᕋᐅᑎᒋᔭᑦᑎᓐᓄᑦ. ᑖᓐᓇ 

ᒪᓕᓪᓗᐊᑕᑐᐃᓐᓇᖅᑐᖅ ᓯᕗᓂᐊᓂ ᒪᓕᒐᓕᐅᕐᕖᑦ ᐊᑐᖃᑦᑕᖅᓯᒪᔭᖏᓐᓂᒃ ᓂᕈᐊᕐᓂᖃᓚᐅᖅᑎᓪᓗᒍ.  

 

ᒫᓐᓇᓕ ᐊᖏᖅᑕᐅᑎᑦᓯᑲᐃᓐᓇᕋᓱᑉᐳᒍᑦ ᐊᐅᓚᔾᔪᑎᑦᓴᓄᑦ ᒪᓕᒐᒃᓴᒃᑦ. ᒪᓕᒐᒃᓴᖅ ᐊᒡᒍᖅᑐᐃᓯᒪᕗᖅ ᐃᓗᓕᖏᖕᓂᒃ 

ᐱᓕᕆᕝᕖᑦ ᒪᓕᑦᑐᒋᑦ.  

 

ᐊᑐᓂ ᓇᓗᓇᐃᖅᓯᑦᓯᐊᖁᓪᓗᑕ ᑮᓇᐅᔭᖅᑐᕈᑎᑦᓴᓂᒃ ᐱᓕᕆᔨᖏᑦ ᑮᓇᐅᔭᓕᕆᔨᒃᑯᓐᓂᒃ ᐊᑐᓂᓗ ᑎᒥᐅᔪᓂᒃ 

ᐊᒻᒪᓗ ᓄᓇᕗᑦ ᑯᐊᐳᕇᓴᖁᑎᖏᑦ.  

 

ᑮᓇᐅᔭᖅᑐᕈᑎᓪᓚᑦᑖᓂᒃ ᑮᓇᐅᔭᓪᓚᑦᑖᕈᑎᐅᔭᕆᐊᖃᖅᑐᓂᓪᓗ ᐊᕐᕌᒎᓚᐅᖅᓯᒪᔪᓂᓪᓗ ᐊᕐᕌᒍᓂ ᐊᓂᒍᖅᑐᓂᒃ.  

 

ᒪᓕᑦᑐᒋᑦ ᑕᒪᒃᑯᐊ 2022-2023-ᒥ ᑮᓇᐅᔭᖅᑐᕈᑎᑦᓴᓄᑦ ᒪᓕᑦᑐᒋᑦ ᐃᓱᔅᒪᖅᓯᐅᕈᑎᔅᓴᐅᓂᐊᖅᑐᑦ 

ᐊᖏᖅᑕᐅᖁᓪᓗᒋᓪᓗ. 

 

ᐃᒃᓯᕙᐅᑖᖅ, ᑖᒃᑯᐊ ᐱᐊᓂᒃᐳᑦ ᐊᐱᖅᑯᑎᑦᓴᖃᕈᔅᓯ ᒪᑐᐃᖓᑦᑎᐊᓂᐊᖅᐳᖓ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᑎᔨᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐅᖃᐅᓯᑦᓴᖃᖅᑐᖃᖅᐸᑦ ᒪᑐᐃᕈᑕᐅᔪᒧᑦ? ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᐅᖃᐅᓯᑦᓵᕐᔪᑐᐃᓐᓇᖅ ᐊᐱᖅᓱᔾᔮᓐᖏᖦᖢᖓ ᒪᓕᒐᒃᓴᒧᑦ. ᑖᓐᓇ 

ᓇᓗᓇᐃᕆᓪᓗᐊᑕᑐᐃᓐᓇᕐᖓᑦ ᐅᕙᒍᑦ ᒪᓕᒐᓕᐅᖅᑎᐅᔪᒍᑦ ᐃᓛᒃ ᐊᐱᖅᑯᑎᔅᓴᖃᓛᖅᑐᑦᓴᐅᕗᒍᑦ 

ᑲᔪᓯᑎᑕᐅᕙᑦᑐᓂᒃ ᐱᓕᕆᐊᒃᓴᓂᒃ ᓄᓇᕗᒻᒥ.  

 

ᑮᓇᐅᔭᖅᑐᕈᑎᐅᔪᑎᒍᓪᓗ ᑮᓇᐅᔭᖃᓐᖐᓐᓇᖅᑎᑦᓯᔪᓐᓇᓐᖏᒻᒪᑕ ᐊᐅᓚᔾᔪᑎᓄᑦ ᐊᑐᑲᐃᓐᓇᖅᑐᓂᒃ. 

ᑕᐃᒪᐃᓐᓂᖓᓄᑦ ᐃᑲᔪᖅᑐᐃᓚᖓᕗᖓ ᒪᓕᒐᒃᓴᒥᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᖁᑎᖃᕈᓐᓃᕋᒪ ᐅᖃᐅᓯᑦᓴᑐᐃᓐᓇᕐᓄᑦ. ᒪᓕᒐᑦᓴᖅ 1-ᒨᕈᓐᓇᓕᕈᑦᑕ 

ᐊᑐᓃᑦᑕᕐᓂᐊᕋᑦᑎᒍᑦ ᒪᓕᒐᕐᓄᑦ ᐸᐃᑉᐹᖁᑎᔅᓯᖕᓂᒃ.  

 

ᒪᓕᒐᒃᓴᖅ 1, ᑮᓇᐅᔭᖅᑐᕈᑎᑦᓴᐅᓚᐅᑲᑦᑐᑦ ᐊᐅᓚᔾᔪᑎᓄᑦ 2022-2023-ᒥ. ᑎᑎᕋᖅᓯᒪᔪᓂᒃ 1? 

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 2?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 3?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᐱᒐᖓᓄᑦ 2-ᒨᕐᓗᑕ. ᐅᓪᓗᖅᓯᐅᑎᓄᑦ ᑕᒪᒃᑯᐊ ᒫᑦᓯ 31-ᒧᑦ ᑎᑭᑦᑐᒍ 

ᑮᓇᐅᔭᖅᑐᕈᑎᑦᓴᐅᑲᐃᓐᓇᖅᑐᔅᓴᑦ ᑲᑎᑦᑐᒋᑦ ᓴᓂᕝᕙᖅᑕᐅᒍᒪᔪᑦ $539,523. ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐅᑎᓕᕐᒥᓗᑕ ᒪᓕᒐᒃᓴᖅ 1. ᑎᑎᕋᖅᓯᒪᓂᖓ 4?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 5?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 6?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᒪᓕᒐᒃᓴᒥ ᐃᓘᓐᓈᓂᒃ ᐊᖏᖅᐹᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐊᖏᖅᐹᑦ ᒪᓕᒐᒃᓴᖅ 1 ᑲᑎᒪᔾᔪᑎᔅᓴᓅᑕᐅᖁᓕᖅᐱᓯᐅᒃ ᐱᖓᔪᐊᓐᓂᒃ 

ᐅᖃᓕᒫᖅᑕᐅᓂᐊᕐᒪᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓄᖅᑲᐅᓯᕐᓄᑦ, ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᒪᓕᒐᓕᐅᖅᑏᑦ. ᒥᔅᑕ ᕼᐃᒃᔅ 

ᐅᖃᑦᓯᐊᕋᑖᕐᒪᑦ ᖁᕕᐊᒋᔭᕋ ᐃᑲᔪᖅᑐᐃᓂᐊᕋᑦᓯ ᒪᓕᒐᒃᓴᖅ ᑖᓐᓇ ᓴᓂᕝᕙᐃᒍᑎᐅᓚᐅᑲᒍᓐᓇᓂᐊᕐᒪᑦ 

ᐊᐅᓚᔾᔪᑎᑦᓴᓄᑦ ᑯᐊᑕᖓᓐᓂᒃ ᐊᕐᕌᒎᑉ ᐊᐅᓚᔾᔪᑎᑦᓴᓄᑦ ᑕᖅᑭᓪᓗ ᐊᓂᒍᖅᐸᑕ ᖃᑦᓯᒐᓛᑦ ᓴᖅᑮᓛᖅᐳᖓ 

ᑕᒪᑐᒪᑉ ᓴᓂᕝᕙᐃᒃᑲᓐᓂᓂᖅᓴᐅᑉ ᒥᔅᓵᓄᑦ ᑮᓇᐅᔭᖅᑐᕈᑎᑦᓴᓂᒃ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

>>ᐸᑦᑕᑐᖅᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ, ᒪᑐᐃᕈᑎᖕᓄᑦ ᒪᓕᒐᒃᓴᒥᒃ 3 ᐱᓪᓗᒍ.  

 

ᒪᓕᒐᒃᓴᖅ 03 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 2, 

2021-2022 - ᑲᑎᒪᔨᕋᓛᓂᒃ ᐃᓱᒪᒃᓴᖅᓯᐅᖅᑕᐅᓂᖓ  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ ᒪᓕᒐᓕᐅᖅᑏᓪᓗ. ᑕᒫᓃᑉᐳᖓ ᒪᓕᒐᒃᓴᖅ 

3, ᐃᓚᒋᐊᕈᑎᓄᑦ ᑮᓇᐅᔭᖅᑐᕈᑎᑦᓴᓄᑦ ᐊᐅᓚᔾᔪᑎᓄᑦ 2, 2021-2022-ᒧᑦ.  

 

ᑖᒃᑯᑎᒎᓇᖅ ᒪᓕᒐᑦᓴᑎᒍᑦ ᐊᖏᖅᑕᐅᓇᓱᑉᐳᒍᑦ ᐅᓄᖅᓯᒋᐊᖅᑕᐅᓗᓂ ᓄᓇᕗᑦ ᐊᐅᓚᔾᔪᑎᑦᓴᓄᑦ ᑮᓇᐅᔭᐃᑦ 

$33.179,000 ᒥᓕᐊᓐ. ᑖᒃᑯᐊ ᐅᓄᖅᓯᒋᐊᕈᑎᐅᓂᐊᕐᒪᑦ ᑮᓇᐅᔭᖅᑐᕈᑎᒋᔪᓐᓇᑕᑦᑎᓐᓂ 1.5%-ᒥᒃ $1.9-ᒥᓕᐊᓐ 

ᑮᓇᐅᔭᑦ ᐊᒥᓲᓂᖏᑦ ᐅᖓᑦᑎᐊᕐᔪᐊᓅᓯᒪᓂᐊᕐᓗᓂ.  

 

ᒪᕐᕈᐃᓕᖅᑲᖓᓂᐊᖅᑐᑦ ᑖᒃᑯᐊ ᐃᓚᒋᐊᕈᑎᐅᔪᑦ ᑮᓇᐅᔭᖅᑐᕈᑎᑦᓴᑦ. ᖃᐃᑦᓯᒪᕗᒍᑦ ᐅᓂᒃᑳᓂᒃ ᐃᓗᓕᖏᓐᓂᒃ.  

ᓇᐃᓈᕐᓂᐊᖅᐸᒃᑲ ᐅᑯᓇᓂ.  

 

ᒐᕙᒪᐅᖃᑎᒌᒃᑐᓕᕆᔨᒃᑯᑦ 

ᐱᓕᕆᕝᕕᑎᒍᑦ ᒐᕙᒪᓕᕆᔨᒃᑯᑎᒍᑦ $22,197,000 ᒥᓕᐊᓐ ᑮᓇᐅᔭᑦ ᐊᒥᓲᓂᖏᖕᓂᒃ ᕿᓄᕗᒍᑦ ᒐᕙᒪᒃᑯᑦ 

ᐃᑲᔪᖅᑐᐃᑲᓐᓂᖁᓪᓗᒋᑦ ᐅᑭᐅᖅᑕᖅᑐᒥ ᑎᒻᒥᓲᓕᕆᔨᐅᔪᓂᒃ.  

 

ᓄᕙᔾᔪᐊᕐᓇᖅ ᐊᒃᑐᐃᓯᒪᓂᖓᓄᑦ ᖃᖓᑕᖃᑦᑕᓂᕐᒥᒃ ᓄᓇᓕᖁᑎᑦᑎᓐᓂ ᑮᓇᐅᔭᐃᑦ ᒐᕙᒪᕗᑦ ᓈᒻᒪᑐᐃᓐᓇᖅᑐᓂᒃ 

ᑮᓇᐅᔭᖃᕈᓐᓇᖅᑎᑦᑎᓯᒪᕗᑦ ᑎᒻᒥᓲᓕᕆᔨᓄᑦ ᑎᒻᒥᓲᖃᐃᓐᓇᖁᑉᓗᒍ.  

 

ᐱᕙᓪᓕᐊᕈᓯᕗᑦ ᑎᒻᒥᓲᓄᑦ ᑐᕌᖓᓇᓂᐊᖅᑐᑎᑦ ᑮᓇᐅᔭᓕᐅᕈᑎᓂᒃ ᑮᓇᐅᔭᖅᑐᕈᑎᑦᓴᓄᓪᓗ ᐊᒡᒋᖅᑐᓄᑦ. 

ᒪᓕᑦᑐᒋᑦ ᓂᕈᑐᐊᕆᓯᒪᔭᕗᑦ ᐊᓯᐅᔨᖁᓇᒋᑦ ᑮᓇᐅᔭᓂᒃ ᑎᒻᒥᓲᓕᕆᔩᑦ. ᑎᒻᒥᓲᓕᕆᔩᑦ ᐅᓂᒃᑳᓕᐅᕆᐊᖃᕈᒫᖅᑐᑦ 

ᑮᓇᐅᔭᓕᐊᓪᓚᑦᑖᒥᓂᕐᒥᓂᒃ ᐊᒻᒪ ᑮᓇᐅᔭᖅᑐᕈᑎᓪᓚᑦᑖᒥᓂᕐᒥᓂᒃ. ᑖᒃᑯᐊ ᐅᓂᒃᑳᑦ ᑕᒻᒪᖅᓯᒪᔪᕐᓂᐊᖅᑎᓄᑦ 

ᕿᒥᕐᕈᔭᐅᕙᑦᑐᑦ. ᑎᒻᒥᓲᓕᕆᔩᑦ ᑮᓇᐅᔭᓂᒃ ᐱᓯᒪᑦᓯᒍᓐᓇᓂᐊᖅᑐᑦ ᐃᖏᕐᕋᑦᓴᐃᓐᓇᕈᑎᑦᓴᖏᓐᓄᑦ 

ᐅᑎᖅᑎᒋᐊᖃᓛᕐᓗᓂᒋᓪᓗ ᐊᒥᐊᒃᑯᖃᕈᑎᒃ ᓄᓇᕗᑦ ᒐᕙᒪᒃᑯᖏᓐᓄᑦ.  

 

ᐄᐳᕈᓪ 2020 ᓰᑏᕝᕙ 2021 ᑎᑭᑦᑐᒍ, ᓄᓇᕗᑦ ᒐᕙᒪᒃᑯᑦ $109 ᒥᓕᐊᓐᓂᒃ ᑮᓇᐅᔭᓂᒃ ᒪᓂᒪᑎᑦᓯᓚᐅᕐᒪᑕ 

ᑎᒻᒥᓲᓕᕆᔨᓄᑦ. ᑕᕝᕙᓐᖓᑦ ᑎᒻᒥᓲᓕᕆᔨ ᐅᑎᖅᑎᑦᓯᓚᐅᖅᓯᒪᔪᖅ $53-ᒥᓕᐊᓐᓂᒃ ᑮᓇᐅᔭᓂᒃ ᐊᒥᓲᑎᒋᔪᓂᒃ 

ᐊᒻᒪᓗ ᑲᓇᑕᐅᑉ ᒐᕙᒪᒃᑯᖏᑦ $36-ᒥᓕᐊᓐᓂᒃ ᑮᓇᐅᔭᖃᖅᑎᑦᓯᓪᓗᑎᑦ. ᑲᑎᑦᑐᒋᑦ ᓄᓇᕗᑦ ᒐᕙᒪᒃᑯᑦ ᑐᓂᓯᓯᒪᕗᑦ 

$20-ᒥᓕᐊᓐᓂᒃ ᑮᓇᐅᔭᓂᒃ ᐊᒥᓲᓂᖏᖕᓂᒃ ᑎᒻᒥᓲᓕᕆᔨᓄᑦ ᑕᖅᑭᑦ 18 ᐊᓂᒍᕋᓱᓐᓂᖏᓐᓂ.  

 

ᒐᕙᒪᕗᑦ ᑕᐃᒪᓐᖓᓂᒃ ᐊᖏᖅᓯᒪᕗᑦ ᐃᓚᒋᐊᖅᓯᑲᓐᓂᖅᓱᑎᒃ $12.8 ᒥᓕᐊᓐᓂᒃ ᑮᓇᐅᔭᓂᒃ ᐊᒥᓲᑎᒋᔪᓂᒃ 

ᐊᒃᑑᕝᕙ 2021 ᑎᓰᕝᕙ 2021-ᒧᑦ ᑎᑭᑦᑐᒍ. ᐊᐅᓚᑦᑎᔩᑦ ᒐᕙᒪᓕᕆᔨᒃᑯᓪᓗ ᐊᐅᓚᑦᓯᓯᒪᕗᑦ ᑮᓇᐅᔭᖅᑐᕈᑎᑦᓴᓂᒃ 

ᐊᒡᒍᖅᓱᑎᒃ ᐊᒥᐊᒃᑯᓂᒃ ᑮᓇᐅᔭᓂᓪᓗ ᐅᑎᖅᑎᑕᐅᓯᒪᔪᑦ ᑎᒻᒥᓲᓕᕆᔨᓄᑦ ᐊᒻᒪ ᒐᕙᒪᑐᖃᒃᑯᓐᓃᖔᖅᑐᓂᒃ.  

 

ᑎᒻᒥᓲᓕᕆᔩᑦ ᒫᓐᓇ ᐃᑲᔪᖅᑕᐅᒐᓱᒻᒪᑕ ᔮᓐᓄᐊᕆ ᐱᒋᐊᖅᑐᒍ ᒫᑦᓯ 2022-ᒧᑦ ᑎᑭᑦᑐᒍ. ᑲᑎᑦᑐᒋᑦ 

ᓂᕆᐅᑦᑐᐊᖅᓯᒪᕗᑦ ᐱᔭᕆᐊᖃᕐᓂᐊᕐᓂᖏᓐᓂᒃ $22,179,000 ᒥᓕᐊᓐᓂᒃ ᑮᓇᐅᔭᓂᒃ ᐊᒥᓲᑎᒋᔪᓂᒃ 

ᐊᓯᐅᔨᓂᐊᓐᖏᑐᐊᕈᑎᒃ. ᒐᕙᒪᓕᕆᔨᒃᑯᑦ ᓈᒻᒫᓂᓐᖏᒻᒪᑕ ᑮᓇᐅᔭᖅᑑᑎᑦᓴᐅᑲᐃᓐᓇᕈᓐᓇᖅᑐᓂᒃ ᐊᒻᒪᓗ 

ᐃᓚᒋᐊᕈᑎᑦᓴᓂᒃ ᕿᓂᓕᖅᐳᑦ ᒪᓕᒐᒃᓴᑎᒍᑦ ᐅᑯᑎᒎᓇᖅ. 

 

ᐃᖅᑲᖅᑐᐃᕕᓕᕆᓂᖅ  

 

ᐃᑦᓯᕙᐅᑖᖅ, ᐊᐃᑉᐹ ᑮᓇᐅᔭᖅᑐᕈᑎᑦᓴᓄᑦ ᓴᓂᕐᕙᖅᑕᐅᔪᒃᓴᓂᒃ ᐃᖅᑲᖅᑐᐃᕕᓕᕆᔨᒃᑯᓐᓄᑦ ᐱᔪᖅ. 

ᐃᖅᑲᖅᑐᐃᕕᓕᕆᔨᒃᑯᑦ $11 ᒥᓕᐊᓐᑲᓂᕐᓂᒃ ᑮᓇᐅᔭᑦ ᐊᒥᓲᑎᒋᔪᓂᒃ ᐱᔭᕆᐊᖃᕐᒪᑕ ᐊᒥᒐᕐᓂᖏᓐᓄᑦ 

ᐸᓖᓯᓕᕆᓂᕐᒧᑦ ᑐᕌᖓᔪᓂᒃ.  

 

ᑖᒃᑯᐊ ᐊᒥᒐᓗᐊᕈᑎᐅᓯᒪᔪᑦ ᐅᖓᑕᐅᔾᔪᓯᒪᓂᖏᓐᓄᑦ ᐸᓖᓯᒃᑯᑦ ᑮᓇᐅᔭᖅᑑᑎᓂᒃ ᐊᑭᓕᑦᓴᖃᕐᓂᐊᖅᓱᕆᒻᒪᑕ 

$16-ᒥᓕᐊᓐᓂᒃ ᑮᓇᐅᔭᓂᒃ ᐊᒥᓲᑎᒋᔪᓂᒃ ᐊᕐᕌᒍᒋᔭᑦᑎᓐᓂ ᐸᓖᓯᓕᕆᓂᕐᒥ ᓄᓇᕗᒻᒥ. ᐊᖏᕈᑎᑎᒍᑦ ᓄᓇᕗᑦ 

ᒐᕙᒪᒃᑯᑦ ᐊᑭᓕᖅᑐᐃᕙᒻᒪᑕ 70%-ᖏᓐᓂᒃ ᐸᓖᓯᓕᕆᔾᔪᑎᓄᑦ.  

 

ᑕᐃᒪᐃᒻᒪᑦ ᐊᑭᓕᐅᖅᑐᐃᓂᕆᓂᐊᖅᑕᕗᑦ ᐸᓖᓯᒃᑯᓐᓂ $11.8 ᒥᓕᐊᓐᒦᖅᐳᖅ ᑮᓇᐅᔭᑦ ᐊᒥᓲᓂᖏᑦ:  

 

 $3.6 ᒥᓕᐊᓐ ᑮᓇᐅᔭᑦ ᐊᒥᓲᓂᖏᑦ ᐊᑭᓕᖅᑐᐃᒍᑎᐅᓂᐊᖅᑐᑦ ᐃᖅᑲᓇᐃᔭᓕᖅᑭᒋᐊᖃᓯᕙᓐᓂᖏᓐᓄᑦ 25-

ᓂᒃ ᐸᓖᓯᖃᕐᕕᐅᔪᓂᒃ;  

 $3.6 ᒥᓕᐊᓐ ᑮᓇᐅᔭᑦ ᐊᒥᓲᓂᖏᑦ ᐅᓄᖅᓯᓂᖅᓴᐅᓯᒪᓂᖓᓄᑦ ᑮᓇᐅᔭᖅᑐᕈᑏᑦ ᐊᓯᐊᒎᖅᑐᑦ; ᐊᒻᒪ  

 $4.6 ᒥᓕᐊᓐ ᑮᓇᐅᔭᑦ ᐊᒥᓲᓂᖏᑦ ᐊᑭᓕᐅᑎᐅᓂᐊᖅᑐᑦ ᐊᑭᑦᑐᐸᓪᓕᐊᓯᒪᓂᖏᓐᓄᑦ ᐊᑐᓂ ᐸᓖᓯᖃᕐᕖᑦ.  

 

ᐃᖅᑲᖅᑐᐃᕕᓕᕆᔨᒃᑯᑦ ᐃᓚᖏᓐᓂᒃ ᐊᐅᓚᑦᓯᔪᓐᓇᖅᑑᒐᓗᐊᑦ ᐊᑭᓕᕆᐊᓕᓐᓂᒃ ᑭᓯᐊᓂᓕ 

ᑮᓇᐅᔭᖃᖅᑎᑕᐅᑲᓐᓂᕆᐊᖃᕐᒪᑕ $11 ᒥᓕᐊᓐ ᑮᓇᐅᔭᑦ ᐊᒥᓲᓂᖏᑦ ᑕᒪᒃᑯᐊ ᐅᖓᑕᐅᔾᔨᓯᒪᔪᑦ ᐱᓪᓗᒋᑦ.  

 

ᐃᑦᓯᕙᐅᑖᖅ ᒪᓕᒐᓕᐅᖅᑏᓪᓗ, ᑖᒃᑯᐊ ᐃᓱᓕᑉᐳᑦ ᒪᑐᐃᕈᑎᒃᑲ. ᖁᕕᐊᓱᑉᐳᖓ ᐊᐱᖅᓱᒋᐊᒥᒃ ᒪᓕᒐᒃᓴᐅᑉ 

ᒥᑦᓵᓄᑦ. ᖁᔭᓐᓇᒥᒃ, ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᐱᖅᑯᑎᔅᓴᑐᐃᓐᓇᖃᖅᐹᑦ ᑲᔪᓯᓚᐅᓐᖏᓂᒃᑎᓐᓂᒃ? 

ᑐᓴᓐᖏᑲᐃᓐᓇᕋᒪ. ᐱᖓᔪᐊᓐᓄᑦ ᑎᑎᕋᖅᓯᔪᓄᑦ ᒪᒃᐱᒐᖓᓂ 4-ᒨᕈᓐᓇᖅᓯᕗᒍᑦ ᒪᓕᒐᒃᓴᖅ 3 ᐱᓪᓗᒍ.  

 

ᒐᕙᒪᐅᖃᑎᒌᑦᑐᓕᕆᔨᒃᑯᑦ ᐊᐅᓚᑦᑎᔾᔪᑏᑦ ᒪᑭᒪᐅᑏᓪᓗ ᐊᖏᖅᑕᐅᕙᒌᖅᓯᒪᓐᖏᑦᑐᑦ $22,179,000. ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐃᒃᓯᕙᐅᑖᖅ, ᒥᓂᔅᑕ ᐅᖃᖃᑦᑕᖅᓯᒪᒻᒪᑦ ᐊᑕᐅᓯᐊᕐᓇᓂ ᓱᒻᒪᑦ 

ᓂᐅᕕᕐᓂᕐᒥᒃ ᐱᕕᔅᓴᐅᓐᖏᒻᒪᖔᖅ ᑮᓇᐅᔭᖃᖅᑎᑦᑎᓯᒪᓂᒃᑎᓐᓄᑦ ᑎᒻᒥᓲᓕᕆᔨᓄᑦ ᐊᕐᕋᒎᕋᑖᓚᐅᖅᑐᓂᒃ.  

ᐊᐱᖅᓱᑐᐃᓐᓇᕐᓗᖓ ᑖᒃᑯᐊ ᓂᐅᕕᕋᔭᕐᒪᖔᑕ ᐱᖁᑎᖃᖃᑕᐅᒐᔭᕐᓗᑕ ᑎᒻᒥᓲᒥᒃ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᑦᓯᕙᐅᑖᖅ. ᐊᒻᒪ ᖁᕕᐊᒋᕙᕋ ᐊᐱᖅᓱᕐᒪᑦ 

ᒪᓕᒐᓕᐅᖅᑎ. ᒫᓐᓇᐅᔪᖅ ᐅᖃᖃᑎᖃᖅᓯᒪᓐᖏᑦᑐᒍᑦ ᑕᒪᒃᑯᐊ ᐱᓪᓗᒋᑦ. ᐃᓱᒪᒋᔭᖃᕋᔭᕈᑦᑕ ᐃᒻᒪᖄ 

ᓂᐅᕕᕋᔭᕐᓗᑕ ᐱᖁᑎᑖᖃᑕᐅᓕᕐᓗᑕ ᑎᒻᒥᓲᓕᕆᔨᒃᑯᓐᓂᒃ ᐊᒃᓱᑲᓪᓚᒃ ᑮᓇᐅᔭᖅᑐᕈᑎᓇᔭᕋᑉᑎᒍᑦ. $22-ᒥᓕᐊᓐ 

ᑮᓇᐅᔭᑦ ᐊᒥᓲᓂᖏᑦ ᐊᒥᒐᓗᐊᕋᔭᕐᒪᑦ.  

 

ᑕᐃᒪᐃᒻᒪᑦ, ᒫᓐᓇᓕ ᐃᒪᐃᓕᖓᓕᖅᐳᒍᑦ, ᓄᕙᔾᔪᐊᕐᓇᐅᑉ ᑭᖑᓂᐊᓂ ᓱᓕ ᐊᒃᑐᐃᓂᖃᖅᓯᒪᖕᒪᐃᓛᒃ 

ᑎᒻᒥᓲᓕᕆᔨᖁᑎᑉᑎᒻᓂ. ᒫᓐᓇᓗ ᐃᒪᐃᓕᖓᓕᖅᐳᒍᑦ ᑎᒥᓲᓕᕆᔩᑦ ᓱᓕ ᐅᕙᒍᑦ ᐃᑲᔪᖅᑐᕆᑦᑎᕙᑦᑕᑎᓐᓂᒃ 

ᑐᓐᖓᕕᖃᓪᓚᕆᒻᒪᑕ. ᐅᕙᒍᑦᑕᐅᖅ ᑐᓐᖓᕕᒋᓪᓚᕆᒃᑲᑦᑎᒍᑦ ᐱᔨᑦᓯᕋᐅᑎᖃᖅᐸᓐᓂᖏᑦ ᓄᓇᓕᖁᑎᑉᑎᒻᓄᑦ. 

ᑕᐃᒪᐃᒻᒪᑦ, ᐃᒫᑐᐃᓐᓇᖅ ᐃᑲᔪᖅᑐᐃᓂᕆᕙᑦᑕᑎᓐᓂ ᓄᖅᑲᐅᓯᑐᐃᓐᓇᕈᓐᓇᓐᖏᓐᓇᑉᑕ ᐊᒃᑐᐃᓂᓪᓗᑦᑕᖅᐱᐊᕋᑦᑕ 

ᓄᓇᓕᖁᑎᑉᑎᒻᓂ. ᑕᐃᒪᐃᒻᒪᑦ ᑕᒫᓃᓚᕿᕗᒍᑦ ᐃᓚᒋᐊᕈᑎᑦᓴᓂᒃ $22-ᒥᓕᐊᓐᓂᒃ ᑮᓇᐅᔭᓂᒃ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᑦᓯᕆᑦᓯᐊᖅᐸᕋ ᖃᐅᔨᒪᓪᓗᒍᓪᓗ ᑐᒃᓯᕋᐅᑎᒋᔮ ᑮᓇᐅᔭᖅ 

ᐃᑲᔪᖅᑐᐃᓂᐅᒻᒪᑦ ᖃᖓᑕᓲᕐᓂᒃ ᑭᓯᐊᓂ ᓇᒻᒥᓂᖅᑖᕋᓱᓐᓂᕐᒨᓐᖏᑦᑐᖅ.  

 

ᒥᓂᔅᑕ ᐅᖃᖃᑦᑕᖅᓯᒪᒻᒪᑦ ᐊᒥᓱᐃᖅᖢᓂ ᑕᒪᓐᓇ ᓇᒻᒥᓂᖃᕆᐊᖃᕐᓂᕐᒥᒃ ᑮᓇᐅᔭᖅ ᐊᑐᕐᓗᒍ. ᖃᓄᖅ ᒐᕙᒪᒃᑯᑦ 

ᑲᓇᐃᑎᐊᓐ ᓄᐊᑦᒧᑦ ᓇᒻᒥᓂᖅᑖᕋᓱᓐᓂᕐᒧᑦ ᐱᓇᓱᑉᐸ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.   

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᖅᑯᑎᒋᒻᒪᒍ. ᑭᓯᐊᓂ 

ᑖᓐᓇ ᒥᑭᓗᐊᕐᒪᑦ ᑕᒪᓐᓇ ᒫᓐᓇ ᑕᑯᒋᐊᖅᑕᐅᓯᒪᓐᖏᑦᑐᖅ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᑲᑎᒪᔨ ᐅᖃᖅᑐᖅ ᒥᑭᓗᐊᖅᑐᖅ ᒫᓐᓇ ᑕᐅᑐᑦᑕᐅᓐᖏᒻᒪᑦ 

ᑕᒪᓐᓇ ᐅᖃᖃᑎᒌᓐᓂᖅ ᓱᓕ ᒪᑐᐃᖓᕙ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐅᖃᐅᓯᕆᔪᓐᓇᖅᑕᕋ ᐃᒪᓐᓇ, 

ᑖᒃᑯᐊ ᐱᓕᕆᑦᑎᐊᕆᐊᖃᕋᑦᑕ ᖃᐅᔨᒪᓗᑕ ᐃᓱᒪᓕᐅᕈᑎᒋᓗᒋᑦ ᓵᓐᖓᓕᕌᖓᑦᑎᒍ ᑕᕝᕙᓂ ᐱᓗᐊᖅᖢᒍ. ᑖᒃᑯᐊ 

ᐃᓱᒪᓕᐅᕈᑕᐅᔪᐃᑦ ᐱᒻᒪᕆᐅᔪᐃᑦ ᖃᓄᑐᐃᓐᓇᖅ ᓱᓇᑐᐃᓐᓇᖅ ᒪᑐᐃᖓᐃᓐᓇᕐᒪᑦ ᖃᖓᓗᒃᑖᖅ. ᖁᔭᓐᓇᒦᒃ, 

ᐃᒃᓯᕙᐅᑖᖅ.  

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᓯᒪᐃᓚᒃ.  

 

ᓯᒪᐃᓚᒃ (ᑐᓵᔨᑎᒍᑦ): ᖁᔭᓐᓇᒦᒃ ᐃᒃᓯᕙᐅᑖᖅ ᐊᒻᒪ ᒥᓂᔅᑕ ᐃᖅᑲᓇᐃᔭᖅᑎᑎᓪᓗ. ᖃᖓᑕᓲ ᐃᑲᔫᓯᐊᖓᓄᑦ 

ᑲᓇᐃᑎᐊᓐ ᓄᐊᑦ ᓄᑖᒥᒃ ᐃᖃᓗᓐᓂᒃ ᑐᕌᓐᑐᒧᑦ ᓄᑖᒥᒃ, ᑖᒃᑯᐊ ᐃᑲᔪᕆᐊᖃᕋᓗᐊᖅᐱᑎᒍᑦ ᓱᓕ ᓄᑖᓂᒃ 

ᒪᑐᐃᖅᓯᕙᓪᓕᐊᑎᓪᓗᒋᑦ? ᑖᓐᓇ ᒪᓕᒐᒃᓴᖅ ᑮᓇᐅᔭᖅ ᓄᑖᒥᒃ ᐃᑲᔪᖅᑐᐃᓂᐊᕆᕙ ᒪᑐᐃᖅᐸᓪᓕᐊᔪᒥᒃ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᖅᑯᑎᑦᑎᐊᕙᐅᒻᒪᑦ. ᑖᓐᓇ 

ᒪᓕᒐᒃᓴᖅ ᖃᖓᑕᓲᖃᖅᑎᐅᔪᑦ ᔮᓐᓄᐊᕆᒥ ᒫᑦᓯᒧᑦ ᑕᕝᕙᓂ ᐊᕐᕌᒍᔪᒥ ᑖᒃᑯᐊ ᓄᑖᖅ ᓴᖅᑭᑦᑐᒪᔭᖓᑦ ᑖᓐᓇ 

ᐊᐅᔭᖅ ᐊᐅᓪᓛᓕᕐᓂᐊᖅᑐᖅ. ᑖᓐᓇ ᐃᓚᒋᔭᐅᓇᔭᓐᖏᑦᑐᖅ ᐃᑲᔫᓯᐊᖑᔪᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒪᒥᐊᓇᖅ. ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ ᐃᒃᓯᕙᐅᑖᖅ ᐊᒻᒪ ᖁᔭᓐᓇᒦᒃ ᒥᓂᔅᑕ ᐊᒻᒪ ᐱᓕᕆᔨᑎᑦ. ᑖᒃᑯᐊ ᑮᓇᐅᔭᑲᓪᓚᒻᒪᕆᐊᓗᖕᒥᒃ 

ᑎᖕᒥᓲᓕᕆᔩᑦ ᐱᓂᐊᕐᒪᑕ ᐊᖏᕈᑦᑎᒍ. ᑭᓯᐊᓂ ᑎᖕᒥᓲᖅᑕᐅᖃᑦᑕᕐᓃᑦ ᓄᓇᓖᑦ ᐃᓚᖏᑦ (ᑐᓵᔨᑎᒎᓕᖅᑐᖅ) 

ᖃᑦᑏᓇᒻᒪᕆᐅᕙᑉᐳᑦ. ᒪᕐᕈᐊᖅᑎᖅ ᐱᖓᓱᐊᖅᑎᓘᓐᓃᑦ ᐱᓇᓱᐊᕈᓯᖅᑕᒫᑦ. ᖃᓄᖅ ᑖᓐᓇ ᑎᑭᑕᐅᖃᑦᑕᕐᓂᖏᓐᓂᒃ 

ᐊᒃᑐᐃᓂᐊᖅᐸ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ. ᐊᐱᕆᒃᑲᓐᓂᕈᓐᓇᖅᐲᑦ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑭ ᐊᐱᕆᒃᑲᓐᓂᕈᓐᓇᕈᕕᑦ.  

 

ᒪᓕᑭ: ᖁᔭᓐᓇᒦᒃ, ᐃᒃᓯᕙᐅᑖᖅ. ᐊᐱᕆᓵᖅᑐᖓ ᑮᓇᐅᔭᑲᓪᓚᒃ ᐊᖏᔪᒻᒪᕆᖕᓂᒃ ᑮᓇᐅᔭᕐᒥᒃ ᑐᓂᔭᐅᓕᒑᖕᒪᑕ 

ᑎᖕᒥᓲᖃᖅᑎᐅᔪᐃᑦ. ᐊᐱᕆᓵᖅᑐᖓ ᖃᓄᑭᐊᖅ (ᑐᓵᔨᑎᒎᓕᖅᑐᖅ) ᐱᔨᑦᑎᕋᕐᓂᖏᖅᑲᐃ (ᑐᓵᔨᑎᒎᕈᓐᓃᖅᑐᖅ) 

ᐊᖏᓪᓕᒋᐊᕐᓂᐊᕋᓗᐊᖅᐳᑦ ᑎᖕᒥᓲᓕᕆᔩᑦ ᐃᓚᖏᑦ ᓄᓇᓖᑦ ᒥᑭᓐᓂᖅᓴᐅᔪᐃᑦ (ᑐᓵᔨᑎᒎᓕᖅᑐᖅ) 

ᐱᔨᑦᑎᕋᖅᑕᐅᓂᖏᑦ (ᑐᓵᔨᑎᒎᕈᓐᓃᖅᑐᖅ) ᒥᑭᑦᑐᒻᒪᕆᐊᓘᒻᒪᑦ ᓲᕐᓗ (ᑐᓵᔨᑎᒎᓕᖅᑐᖅ) ᒪᕐᕈᐊᖅᑎ 

ᐱᖓᓱᐊᖅᑎᓘᓐᓃᑦ ᐱᓇᓱᐊᕈᓯᖅᑕᒫᑦ (ᑐᓵᔨᑎᒎᕈᓐᓃᖅᑐᖅ) ᓇᐅᔮᑦ ᐊᒻᒪ ᓴᓪᓕᖅ ᐆᒃᑑᑎᒋᓗᒍ ᑕᐃᒪᐃᑦᑑᒻᒪᑕ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᒥᐊᓇᖅ. ᐄ, ᑐᑭᓯᕙᕋ ᐊᐱᖅᑯᑏᑦ. ᑖᒃᑯᐊ 

ᐱᔨᑦᓯᕋᕐᓂᕆᔭᖓᑦ ᑖᓐᓇ ᒥᔅᑕ ᓴᐅᓐ ᑐᒡᓕᕆᔭᕋ ᑭᐅᔪᓐᓇᖅᐸᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᑦᓴᐅᓐ.  

 

ᑦᓴᐅᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐅᖃᑦᑎᐊᖅᑐᖅ ᑕᐃᑲᓂ ᓇᓗᓇᐃᖅᓯᔪᖅ ᓄᓇᓖᑦ 

ᑎᑭᑕᐅᖃᑦᑕᕐᓂᖏᑦ ᑕᐃᒃᑯᐊ ᖃᖓᑕᓲᑦ ᒪᓕᒋᐊᖃᖅᑐᐃᑦ.  

 

ᑭᓯᐊᓂ ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᕙᓪᓕᐊᔪᓕᕆᔨᒃᑯᓪᓗ ᐅᖃᖃᑎᒋᔭᐅᓐᖏᓐᓇᖅᑐᐃᑦ ᓄᓇᓕᓐᓂ ᖃᓄᖅ 

ᑕᒪᒃᑯᐊ ᑎᑭᓐᖏᒃᑳᖓᑕ ᑭᖑᕙᖅᓯᒪᕙᓪᓘᓐᓃᑦ ᐊᐅᓪᓛᕈᒪᔪᐃᑦ. ᖃᖓᑕᓲᖃᖅᑏᑦ ᐅᖃᖃᑎᒋᔪᓐᓇᖅᑕᕗᑦ 

ᐋᖅᑭᒋᐊᕐᓗᑎᒡᓘᓐᓃᑦ ᐃᓚᒃᑲᓐᓂᕆᐊᖃᖅᐸᑕᓘᓐᓃᑦ ᐱᔪᓐᓇᖅᑐᒍᑦ.  

ᑭᓯᐊᓂ ᓂᕆᐅᑦᑐᒍᑦ ᑖᒃᑯᐊ ᒪᑐᐃᖅᐸᓪᓕᐊᓂᐊᓕᕐᒪᑦ ᑕᒪᓐᓇᓗ ᑎᑭᑉᐸᓪᓕᐊᓂᐊᖅᑐᑦ ᐊᐅᓪᓚᐸᓪᓕᐊᔪᐃᑦ 

ᐊᒥᓱᓐᖑᖅᐸᓪᓕᐊᓂᐊᖅᑐᐃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᒪᓕᑭ.  

 

ᒪᓕᑭ: ᖁᔭᓐᓇᒦᒃ ᐃᒃᓯᕙᐅᑖᖅ ᐊᒻᒪ ᖁᔭᓐᓇᒦᒃ ᑭᐅᔪᓐᓇᕋᔅᓯ. ᐱᖃᑖ ᑖᓐᓇ ᐊᐱᖅᑯᑎᒋᔪᒪᔭᕋ, ᑖᓐᓇ ᑮᓇᐅᔭᖅ 

ᐊᖏᔪᑲᓪᓚᐅᒻᒪᑦ $33,197,000 ᒥᓕᐊᓐ. ᓄᓇᓖᑦ ᑎᑭᑕᐅᖃᑦᑕᕐᓂᕆᓂᐊᖅᑕᖏᑦ ᖁᕝᕙᕆᐊᓂᐊᕋᓗᐊᖅᐳᖅ? 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᑖᓐᓇ ᓱᓕᔪᖅ ᑮᓇᐅᔭᑲᓪᓚᒃ ᑕᕝᕙ 

ᑐᒃᓯᕋᖅᑕᕗᑦ ᑭᓯᐊᓂ ᑖᓐᓇ ᐃᑲᔫᓯᐊᖑᔪᖅ ᖃᖓᑕᓲᖃᖅᑎᐅᔪᓄᑦ. ᒫᓐᓇ ᐊᖏᕈᑎᒃᑯᑦ ᐱᒻᒪᑦ ᑖᒃᑯᐊ 

ᖃᖓᑕᓲᖃᖅᑏᑦ ᑲᔪᓯᑦᑎᐊᕈᓐᓇᖁᓪᓗᒋᑦ ᐱᔨᑦᓯᕋᕐᓂᕆᔭᖏᑦ ᐊᖏᕈᑎᑉᑕ ᐃᓗᐊᓂ. ᑖᒃᑯᐊ ᖃᖓᑕᓲᖃᖅᑎᐅᔪᐃᑦ 

ᐱᔭᕆᐊᖃᖅᑐᐃᑦ ᑖᒃᑯᐊ ᑎᑭᒋᐊᖃᖅᑐᐃᑦ ᐱᓇᓱᐊᕈᓯᐅᑉ ᐃᓗᐊᓂ ᐋᖅᑭᓯᒪᔪᓂᒃ ᒪᓕᒡᓗᑎᒃ ᐊᒻᒪ ᒫᓐᓇ 

ᑕᑯᓪᓗᒋᑦ ᑕᐃᒪᓐᓇ ᖃᖓᑕᓲᑦ ᐅᑎᖅᐸᓪᓕᐊᓂᐊᓕᕐᒪᑕ ᓄᕙᓐᓇᕐᔪᐊᖅ ᓯᕗᓂᐊᓂ ᐋᖅᑭᓯᒪᓂᕆᓚᐅᖅᑕᖏᑦᑕ 

ᒥᔅᓵᓄᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᖃᕈᓐᓃᕋᒪ. ᑭᓇᓗ? ᐊᑕᐅᓯᕐᒥᒃ ᑐᑭᓯᒋᐊᕈᑎᖃᖅᑯᖓ, ᑖᒃᑯᐊ 

ᐅᖃᕋᔭᕈᑦᑕ ᓱᓕᕙ ᑖᒃᑯᐊ ᑮᓇᐅᔭᑦ ᖃᖓᑕᓲᖃᖅᑎᐅᔪᓄᑦ ᒪᕐᕉᓐᓄᒃ ᐊᕐᕌᒍᓐᓄᒃ ᑖᒃᑯᐊ ᐳᒃᑕᓛᕈᑎᑐᐃᓐᓇᐅᔪᐃᑦ 

ᑮᓇᐅᔭᓕᐅᕈᑕᐅᓐᖏᑦᑐᐃᑦ. ᑖᒃᑯᐊ ᐅᖃᕐᕕᔅᓴᐅᕚ ᑮᓇᐅᔭᓕᐅᖅᓯᒪᓐᖏᑦᑐᐃᑦ ᒪᕐᕉᒃ ᐊᕐᕌᒎᑉ ᐃᓗᐊᓂ? ᑕᒪᓐᓇ 

ᓱᓕᕚ? ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᐄ, ᐃᓱᒪᓴᑦᑎᐊᕙᐅᔪᖅ. ᐃᑲᔫᓯᐊᖃᖅᑐᒍᑦ 

ᑖᒃᑯᐊ ᐳᒃᑕᓛᑦᑎᐊᕈᓐᓇᖁᓪᓗᒋᑦ ᑲᑕᖁᓇᒋᑦ ᑖᒃᑯᐊ ᐅᑭᐅᖅ ᐊᒻᒪ ᓇᑉᐸᖓᓂᒃ $109 ᒥᓕᐊᓐᒥᒃ ᑖᒃᑯᐊ 

ᐅᑎᖅᑎᑦᑎᓯᒪᔪᐃᑦ $53 ᒥᓕᐊᓐ ᑖᒃᑯᓄᖓ ᐅᑎᖅᑎᖦᖢᒋᑦ ᐋᓐᓂᐊᕐᕕᓕᐊᖅᑐᐃᑦ ᐅᕝᕙᓘᓐᓃᑦ 

ᐅᖓᑕᐅᒍᑎᖃᕈᑎᒃ ᐅᑎᖅᑎᑦᑎᖃᑦᑕᖅᑐᐃᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᑎᖁᑎᖃᕈᓐᓃᕋᒪ. ᐃᓗᐃᑦᑑᓪᓗᒍ $22,179,000. ᐊᖏᖅᐱᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᖃᑖᓄᑦ, ᒪᒃᐱᖅᑐᒐ 5. ᐃᖃᖅᑐᐃᔪᓕᕆᔨᒃᑯᑦ ᐊᐅᓪᓛᕈᑎᖓᑦ 

ᐊᖏᖅᑕᐅᓯᒪᓐᖏᑦᑐᖅ. 30 ᓴᑲᓐᔅ−ᖃᖅᑎᓐᓂᐊᖅᐸᒋᑦ. ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐅᑎᖅᑕᐅᔭᖅᑐᖅ ᑮᓇᐅᔭᖅᑑᑎᑦ ᐱᒻᒪᑦ ᐊᒻᒪ ᒥᓂᔅᑕ 

ᐃᖃᖅᑐᐃᔪᓕᕆᓂᕐᒧᑦ ᐅᖃᖃᑎᖃᕐᓂᖃᕐᓂᖅ ᑭᒃᑯᑐᐃᓐᓇᕐᓂ ᐊᑦᑕᓇᓐᖏᑦᑐᓕᕆᔨᒃᑯᓐᓂᒃ ᑲᓇᑕᒥ 

ᐃᓄᓕᕆᔨᑐᖃᒃᑯᑦ ᓄᓇᖃᖅᑳᖅᑐᐃᑦ ᑮᓇᐅᔭᖃᖅᑎᑕᐅᓂᖏᑦ ᐳᑭᖅᑕᓖᑦ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᓪᓗ ᐊᐱᕆᒻᒪᑦ. ᐄ, ᓱᓕᔪᖅ. 

ᑖᒃᑯᐊ ᐸᓖᓯᒃᑯᑦ ᑮᓇᐅᔭᑭᔅᓴᖃᑦᑕᖅᓯᒪᒻᒪᑕ ᐊᕐᕌᒎᑉ ᐃᓗᐊᓂ ᐃᖅᑲᖅᑐᐃᔪᓕᕆᔨᒃᑯᑦ ᑮᓇᐅᔭᕐᓂᒃ 

ᑐᒃᓯᕋᒃᑲᓐᓂᖃᑦᑕᕐᒪᑕ ᐊᐅᓪᓛᕐᓂᖏᓐᓄᑦ.   

ᑭᓯᐊᓂ ᑖᒃᑯᐊ ᐅᐱᒋᔪᒪᕙᒃᑲ ᐃᖅᑲᖅᑐᐃᔪᓕᕆᔨᒃᑯᑦ ᐱᓕᕆᖃᑎᖃᖅᑎᓪᓗᒋᑦ ᐳᑭᖅᑕᓕᒃᑯᓐᓂᒃ ᑖᒃᑯᐊ 

ᑮᓇᐅᔭᖏᑦ ᐋᖅᑭᑦᑎᐊᕈᓐᓇᖁᓪᓗᒋᑦ ᐅᓂᒃᑳᕐᓂᖏᓪᓗ. ᑕᒪᓐᓇ ᐱᐅᓯᕚᓪᓕᖅᑐᖅ ᐅᑎᖅᑖᕈᑕᐅᓂᖓ ᐊᒻᒪ 

ᑐᑭᓯᐅᒪᖃᑎᒌᓐᓂᖅ ᑮᓇᐅᔭᖅ ᐳᑭᖅᑕᓕᒃᑯᓐᓄᑦ ᐊᔪᕐᓇᕈᑕᐅᖃᑦᑕᖅᑎᓪᓗᒍ.  

 

ᐊᒻᒪ ᑲᑎᒪᔨ ᓱᓕᔪᖅ ᐃᖅᑲᖅᑐᐃᔪᓕᕆᔨᒃᑯᑦ ᒥᓂᔅᑕᒋᓚᐅᖅᑕᖓᑦ ᐅᖃᓪᓚᖃᑎᒌᓐᓂᖃᓚᐅᕐᒪᑦ 

ᐊᖏᖃᑎᒌᒐᓱᓐᓂᒃᑯᑦ ᑖᒃᑯᐊ ᑎᒍᓯᕙᓪᓕᐊᓂᖅ ᓄᓇᖃᖅᑳᖅᑐᐃᑦ ᑮᓇᐅᔭᖏᓐᓂᒃ ᑐᕌᖓᔪᐃᑦ ᑖᒃᑯᓄᖓ. ᑭᓯᐊᓂ 

ᑖᒃᑯᐊ ᓱᓕ ᐅᖃᓪᓚᖃᑎᒌᓐᓂᖅ ᐊᕝᕙᓂᒃ ᐱᐊᓂᓐᖏᒻᒪᑕ. ᐃᖅᑲᖅᑐᐃᔪᓕᕆᔨᒃᑯᑦ ᑲᓇᑕᐅᑉ ᒐᕙᒪᒃᑯᖏᓐᓂ 

ᖃᓄᖅ ᑮᓇᐅᔭᒃᑲᓂᕐᒥᒃ ᐱᔪᓐᓇᕋᔭᕐᒪᖔᑦᑕ ᐱᓕᕆᒃᑲᓐᓂᕈᓐᓇᓂᕐᒧᑦ ᐱᔨᑦᓯᕋᕐᓂᕐᒧᑦ ᑮᓇᐅᔭᖃᖅᑎᑕᐅᓂᕐᒧᓪᓗ. 

ᑕᒪᓐᓇ ᐱᓯᒪᓕᖅᐸᑦ ᐅᓂᒃᑳᕈᒫᕆᕙᕋ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐃᖅᑲᖅᑐᐃᔪᓕᕆᓂᕐᒧᑦ ᒥᓂᔅᑕ ᑮᓇᐅᔭᖅᑖᕈᓐᓇᖅᐸ 

ᓄᓇᖃᖅᑖᖅᑐᐃᑦ ᐳᑭᖅᑕᓖᑦ ᑖᒃᑯᐊ ᓄᓇᕗᑦ ᑮᓇᐅᔭᖏᑦ ᒥᑭᓪᓕᔭᐅᑦᑕᐃᓕᔪᓐᓇᖅᐹᑦ? ᑖᓐᓇ ᑮᓇᐅᔭᖅ 

ᐃᓚᓕᐊᕈᑕᐅᔪᖅ ᓲᕐᓗ ᑕᐃᒪᓐᓇ ᐅᖓᑖᓄᑦ ᑮᓇᐅᔭᖅᑖᕋᔭᖅᐸᑦ ᐃᓚᓕᐊᕈᑎᒋᓗᒍ ᑕᒪᓐᓇ ᐱᕚᓪᓕᕈᓐᓇᖁᓗᒍ 

ᐳᑭᖅᑕᓕᓐᓄᑦ ᐱᔨᑦᓯᕋᕐᓂᕆᔭᕗᑦ ᐃᒡᓗᖃᕐᓂᕆᔭᖏᓪᓗ? ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᓂᔅᑕ ᓚᐃᑦᓯᑑᓐ.  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑖᓐᓇ ᐅᖃᐅᓯᔅᓴᑦᑎᐊᕙᓪᓚᕆᒃ. ᑭᓯᐊᓂ 

ᐃᖅᑲᖅᑐᐃᔪᓕᕆᓂᐅᑉ ᒥᓂᔅᑕᖓᓄᑦ ᑭᒡᒐᑐᕐᓂᖅ ᐊᔪᕋᒃᑯ ᐅᖃᕈᑎᓂ ᐊᔪᕋᒃᑯ. ᑭᓯᐊᓂ ᓄᓇᕗᖑᓗᑕ 

ᐳᑭᖅᑕᓕᒃᑯᑦ ᑮᓇᐅᔭᖅᑑᑎᒋᔭᖓᑦ ᑕᒪᓐᓇ ᐊᒥᒐᖏᓐᓇᕐᒪᑦ. ᐱᐅᓇᔭᖅᑐᖅ ᑕᒪᓐᓇ ᑮᓇᐅᔭᖅ ᓈᒻᒪᒃᑐᒥᒃ 

ᑮᓇᐅᔭᖃᖅᑎᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᑎᖁᑎᖃᕈᓐᓃᕋᒪ. ᐃᖅᑲᖅᑐᐃᔪᓕᕆᓂᕐᒧᑦ ᐊᖏᖅᑕᐅᓯᒪᓐᖏᑦᑐᑦ $11 ᒥᓕᐊᓐ 

ᑮᓇᐅᔭᑦ. ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᐱᖅᑐᒐᖅ 2, ᑮᓇᐅᔭᖅᑑᑎᑦ ᐃᓚᓕᐊᕈᑏᑦ ᐊᐅᓪᓛᓂᕐᒧᑦ 2, 2021-2022. 

ᑮᓇᐅᔭᖅᑑᑎᑦ ᐊᐅᓪᓛᓂᕐᒧᑦ $33,179,000. ᐊᖏᖅᐱᓯ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᒃᓴᖅ 3 ᐅᖃᓕᒫᕐᓗᒍ ᑎᑎᕋᖅᓯᒪᓂᖓ ᕿᒥᕐᕈᓂᐊᕋᑦᑎᒍ ᒪᓕᒐᒃᓴᖅ 3. 

ᒪᓕᒐᒃᓴᖅ 3, ᑮᓇᐅᔭᖅᑑᑎᑦ ᐊᐅᓪᓛᓂᕐᒧᑦ ᒪᓕᒐᖅ 2, 2021-2022. ᑎᑎᕋᖅᓯᒪᓂᖓ 1. ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 2?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 3?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᒃᐱᖅᑐᒐᖅ 2. ᑕᕝᕙ ᐃᓗᐃᑦᑑᓪᓗᒍ ᒫᑦᓯ 31, 2022 ᑮᓇᐅᔭᖅ ᐃᓗᐃᑦᑑᓪᓗᒍ 

$33,179,000. ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᒃᓴᖅ 3 ᐅᑎᕐᕕᒋᓗᒍ. ᑎᑎᕋᖅᓯᒪᓂᖓ 4. ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 5. ᐊᖏᖅᐱᓰ?    

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 6. ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑎᑎᕋᖅᓯᒪᓂᖓ 7. ᐊᖏᖅᐱᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ ᒪᓕᒐᒃᓴᖅ 3 ᐃᓗᐃᑦᑑᓪᓗᒍ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᑲᑎᒪᔩᑦ ᐊᖏᖅᐹᑦ ᒪᓕᒐᒃᓴᖅ 3 ᑲᑎᒪᔾᔪᑎᔅᓴᓅᕈᓐᓇᓯᒻᒪᑦ ᐱᖓᔪᐊᓐᓂᒃ 

ᐅᖃᓕᒫᖅᑕᐅᔪᓐᓇᓯᓪᓗᓂ ᒪᓕᒐᒃᓴᓂᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᑐᐃᖅᓯᔾᔪᑎᔅᓴᖃᖅᐲᑦ ᐅᖃᐅᓯᔅᓴᓂ, ᒥᓂᔅᑕ ᓚᐃᑦᓯᑑᓐ?  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᑲᑎᒪᔩᑦ ᐃᑲᔪᖅᑐᐃᒐᑉᓯ 

ᑖᒃᓱᒥᖓ. ᐊᒻᒪ ᐅᔾᔨᕆᓪᓗᒍ ᖃᐅᔨᒪᓪᓗᒍ ᑮᓇᐅᔭᖅ ᐃᑲᔪᖃᑦᑕᕐᒪᑦ ᖃᖓᑕᓲᖃᖅᑎᐅᔪᓂᒃ ᑕᒪᓐᓇ 

ᐳᒃᑕᓛᕈᑎᒃᓴᐅᓪᓗᓂ ᐃᓛᒃ ᑲᑕᒍᑎᒌᑲᑕᑐᐃᓐᓇᓪᓚᕆᐅᖕᒪᑦ ᓂᕆᐅᒋᔭᖏᑦᑕ ᒥᒃᓵᓄᑦ. ᑭᓯᐊᓂ ᑖᒃᑯᐊ 

ᑮᓇᐅᔭᖅᑖᕆᕙᓪᓕᐊᔭᖏᑦ ᐅᖓᑖᓅᖅᐸᓪᓕᐊᓕᕐᓗᑎᑦ ᓂᕆᐅᖕᓇᖅᑐᖅ. ᐃᑲᔪᖅᑕᐅᒋᐊᖃᓐᖏᒍᑎᑦ 

ᑕᐃᒪᐃᓐᓇᐃᑐᐃᓐᓇᕆᐊᖃᕐᒪᑕ. ᖁᔭᓐᓇᒦᖑᔪᓯ ᑖᑉᓱᒪ ᒥᒃᓵᓄᑦ.  

 

ᐊᒻᒪ ᐊᔾᔨᒋᔮ ᐃᖅᑲᖅᑐᐃᔪᓕᕆᔨᒃᑯᑦ ᐊᐅᓪᓛᕈᑎᖏᑦ ᑮᓇᐅᔭᐃᑦ ᐳᑭᖅᑕᓕᓐᓄᑦ ᑐᕌᖓᔪᐃᑦ. ᖁᔭᓐᓇᒦᒃ ᑖᒃᑯᐊ 

ᐳᑭᖅᑕᓕᒃᑯᑦ ᐸᓖᓯᒃᑯᑦ ᐱᓕᕆᐊᖃᓪᓗᐊᕐᒪᑕ ᐱᒻᒪᕆᐅᔪᓂᒃ ᖃᓄᐃᓐᖏᑦᓯᐊᖁᔨᓂᕐᒧᑦ ᓄᓇᓕᓐᓂ. ᖁᔭᓐᓇᒦᒃ 

ᐃᒃᓯᕙᐅᑖᖅ ᐊᒻᒪ ᑲᑎᒪᔩᑦ. 

 

>>ᐸᑦᑕᒃᑐᑦ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ, ᒥᓂᔅᑕ ᓚᐃᑦᓯᑑᓐ. ᒪᑐᐃᖅᓯᔪᓐᓇᕈᕕᑦ ᒪᓕᒐᒃᓴᖅ 4-ᒧᑦ.  

 

ᒪᓕᒐᒃᓴᖅ 04 – ᖁᔭᓈᖅᑕᐅᓂᖏᓐᓄᑦ ᐱᖁᑏᑦ ᐊᑭᓕᒃᓴᐃᓪᓗ ᒪᓕᒐᖅ, 2020-2021 - ᑲᑎᒪᔨᕋᓛᓂᒃ 

ᐃᓱᒪᒃᓴᖅᓯᐅᖅᑕᐅᓂᖓ  

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᑕᕝᕙᓃᑉᐳᖓ ᒪᓕᒐᒃᓴᖅ 4 

ᓴᖅᑭᕆᐊᖅᑐᖅᑐᒍ ᐊᑭᓕᔅᓴᑐᖃᕐᓂᖅ ᐊᑭᓕᔅᓴᓂᒃ ᐱᖁᑎᓂᓪᓗ ᐲᔭᐃᔾᔪᑎ, 2020−2021. 

 

ᓯᕗᓪᓕᐹᑦᑎᐊᒥ ᐅᑯᐊ ᒪᓕᒐᓕᐅᖅᑎᐅᔪᑦ ᑕᐃᒪᐃᑦᑐᒥᒃ ᐃᒪᐃᑦᑐᒥᒃ ᐃᓱᒪᔅᓴᖅᓯᐅᕈᑎᖃᓐᖑᓱᒻᒪᑕ.  

 

ᒐᕙᒪᒃᑯᑦ ᐃᓪᓗᑖᕋᐃᒻᒪᑕ ᓄᓇᓯᐅᑎᑖᕋᐃᒻᒪᑕᓗ ᐱᖁᑎᐅᓂᕋᓕᓲᕆᒐᑦᑎᒍ. ᐱᖁᑏᑦ ᐊᑭᓕᒥᓃᑦ ᑕᑯᓐᓈᓲᕗᑦ 

ᑕᐃᒫᒃ. ᐊᑐᓲᕗᑦ ᐱᔨᑦᑎᕋᖅᑐᑕ ᓄᓇᕗᒻᒥᐅᓂᒃ. ᐊᕐᕌᒍᒐᓛᓗᓐᓂᒃ ᐃᓛᓐᓂᒃᑯᑦ ᐊᑐᓲᕆᔭᕗᑦ ᖃᑦᑎᕌᓕᕐᒪᖔᑕ 

ᐊᖏᔫᑕᐅᓂᖅᓴᐃᑦ ᑕᒪᒃᑯᐊ ᐃᓪᓗᐃᑦ,  ᐅᖅᓱᐊᓗᖃᐅᑏᑦ, ᐃᖏᕐᕋᓲᓪᓗ ᐅᓂᒃᑳᖃᕆᐊᖃᓲᖑᔪᒍᑦ ᐊᕐᕌᒍᑕᒫᖅ 

ᑮᓇᐅᔭᓕᕆᔾᔪᑎᑦᑎᓐᓂ.  

 

ᐱᖁᑏᑦ ᑎᒍᔭᔅᓴᐅᖏᓐᓇᐸᓐᖏᑦᑐᑦ ᐊᑭᓕᔅᓴᐃᑦᑕᐅᖅ ᑮᓇᐅᔭᖅᑎᒍᑦ ᐱᖁᑎᐅᓐᖑᐊᐸᒻᒥᔪᑦ.  

 

ᐱᓕᕆᕕᕗᑦ ᐊᐅᓚᑕᐅᓗᑎᑦ ᑮᓇᐅᔭᓕᕆᔨᒃᑯᖏᓐᓄᑦ ᖃᐅᔨᒪᑦᑎᐊᕋᓱᓲᑦ ᑮᓇᐅᔭᓕᕆᔾᔪᑏᑦ ᓇᓗᓇᐃᖅᑐᕈᑎᖏᑦ 

ᓴᖅᑭᔮᖅᑎᑎᑦᑎᐊᕋᓗᐊᕐᒪᖔᑕ ᐱᖁᑎᑦᑕ ᐊᑭᖏᓐᓂᒃ ᐊᑭᖏᓪᓗ ᐊᓯᔾᔨᐸᓪᓕᐊᓲᖑᒻᒪᑕ. ᐃᓛᓐᓂᒃᑯᑦ ᐱᖁᑎᕗᑦ 

ᐊᑭᖏᑦ ᖁᕝᕙᕆᐊᓲᑦ ᓴᓇᒋᐊᕋᐃᒐᑦᑎᒍᑦ ᐃᓚᒐᐃᒐᑦᑎᒍᑦ ᐅᕝᕙᓘᓐᓃᑦ ᓄᑖᒥᒃ ᓱᓇᒃᑯᑖᓕᕋᐃᒐᑦᑎᒍᑦ.  

ᐊᒻᒪᑦᑕᐅᖅ ᐃᒪᔾᔮᖑᓲᖑᒻᒥᔪᖅ ᐱᖁᑎᑦᑕ ᐊᑭᒥᓂᖏᑦ ᐊᕝᕙᕆᐊᓲᑦ ᐱᑐᖃᕈᖅᐸᓪᓕᐊᑎᓪᓗᒋᑦ ᐊᕐᕌᒍᓪᓗᐊᒥ 

ᐱᑐᖃᕈᒃᑲᓐᓂᕋᐃᒻᒪᑕ ᐊᑭᒥᓂᖏᑦ ᐊᕝᕙᕆᐊᓲᑦ.  

 

ᐊᕐᕌᒍᑕᒫᖅ ᐅᓂᒃᑳᖃᓲᖑᔪᑦ ᐊᑭᑭᓪᓕᕙᓪᓕᐊᓂᖏᓐᓂ ᐱᖁᑎᑦᑕ. ᖃᐅᑕᒫᖅ ᐊᑐᖅᑕᐅᑐᐃᓐᓇᖅᑐᑎᑦ ᐃᓪᓗᓗ 

ᓇᔪᖅᑕᐅᑐᐃᓐᓇᖅᑐᑎᒃ ᐊᑭᑭᓪᓕᒋᐊᖅᐸᓪᓕᐊᓲᖑᒻᒪᑕ.  

 

ᐱᖁᑏᑦ ᑕᒪᒃᑯᐊ ᖃᑦᑎᕌᓕᕐᒪᖔᑕ ᖃᐅᔨᔭᐅᓲᑦ ᐊᓪᓚᕕᑦᑎᓐᓂ ᒪᓕᑦᑐᑎᓪᓗ ᑮᓇᐅᔭᓕᕆᔾᔪᑎᓂᒃ 

ᒪᓕᑦᑕᐅᒋᐊᖃᓲᓂᒃ.  

 

ᒪᓕᒐᓕᐅᖅᑎᓄᓪᓕ ᑕᑯᔭᐅᒍᒪᓂᖅᓴᐅᕙᓪᓚᐃᔪᑦ ᑕᐃᒫᒃ ᐱᑕᖃᓲᖑᒻᒥᒻᒪᑦ ᑲᑕᑲᓪᓚᑦᑐᓂᒃ ᔭᒐᑲᓪᓚᑦᑐᓂᓪᓘᓐᓃᑦ 

ᐊᑭᖏᓐᓂᒃ ᓂᕆᐅᓇᓐᖏᑦᑐᒃᑯᑦ. ᑕᐃᒪᐃᑦᑐᖃᕋᐃᒻᒪᑦ ᑮᓇᐅᔭᓕᕆᓂᕐᒧᑦ ᒪᓕᒐᖅ 

ᒪᓕᒐᓕᐅᕐᕕᒻᒨᕆᐊᖃᖅᑎᑦᑎᖃᑦᑕᖅᑐᖅ ᓴᖅᑭᖅᑕᐅᒋᐊᖃᕐᖓᑕ ᐊᒻᒪ ᐲᔭᖅᑕᐅᒋᐊᖃᕐᖓᑕ ᑮᓇᐅᔭᓕᕆᔾᔪᑎᓂᒃ.  

 

ᓈᓴᐅᑎᓕᒃ 24 ᐊᒻᒪ 82 ᑮᓇᐅᔭᓕᕆᓂᕐᒧᑦ ᒪᓕᒐᕐᔪᐊᕐᒥ, ᒪᓕᒐᖅᑎᒍᑦ ᑭᓯᐊᓂ ᐲᔭᖅᑕᐅᒋᐊᖃᓲᑦ $20,000-

ᕌᓗᐊᕐᓂᐊᖅᑲᑦ ᐊᑭᑭᓪᓕᒋᐊᕐᓂᖓ.  

 

ᑕᒪᒃᑯᐊ ᒪᓕᒐᐃᑦ ᐊᑐᖅᑕᐅᔾᔮᓲᑦ ᒐᕙᒪᒃᑯᑦ ᑮᓇᐅᔭᓂᒃ ᐊᐅᓚᑦᑎᓂᑐᐃᓐᓇᓐᖏᓐᓄᑦ.  

 

ᐊᕐᕌᒍᑕᒫᑦ ᑮᓇᐅᔭᓕᕆᔾᔪᑏᑦ ᐊᕐᕌᒍᑕᒫᖏᓐᓂᒃ ᓴᖅᑭᖅᓯᖃᑦᑕᓂᐊᖅᑐᒋᔪᖓ.  

 

ᐱᔾᔪᑎᖏᑦ ᑖᒃᑯᐊ ᓴᖅᑭᓯᔾᔪᑎᒋᓲᕗᑦ ᐊᑭᑭᓪᓕᑲᓪᓚᑦᑐᖃᕐᓂᕋᐃᒻᒪᑦ ᖃᐅᔨᖃᑦᑕᕐᓂᐊᕋᔅᓯ.  

 

ᒪᓕᒐᓕᐅᖅᑏᓪᓕ ᓇᒻᒥᓂᖅ ᑲᑎᖅᓱᐃᖃᑦᑕᓐᖏᒻᒪᑕ ᐊᑭᑭᓪᓕᒋᐊᖅᑎᑦᑎᒐᓱᖃᑦᑕᓐᖏᒻᒪᑕᓗ ᐃᖅᑲᓇᐃᔭᖅᑎᓄᓪᓕ 

ᐱᓕᕆᐊᖑᓲᖑᒻᒪᑦ ᑲᓇᑕᒥ ᐊᖏᖅᑕᐅᓯᒪᔪᓂᒃ ᒪᓕᑦᑕᐅᔾᔮᓲᓂᒃ ᑮᓇᐅᔭᓕᕆᔾᔪᓯᕐᓂᒃ ᒪᓕᓲᑦ ᐃᖅᑲᓇᐃᔭᖅᑏᑦ. 

ᑕᑯᔅᓴᐅᓐᖏᑦᑐᒥᐅᒐᓗᐊᖅ ᑕᐃᒫᒃ ᐱᓕᕆᖃᑦᑕᖅᑐᑦ. ᐊᕐᕌᒍᑕᒫᕐᓗ ᑕᒻᒪᖅᓯᒪᔪᖅᓯᐅᖅᑕᐅᖃᑦᑕᕆᐊᖃᕆᓪᓗᑎᒃ.  

ᑭᓯᐊᓂ ᑕᐃᒪᐃᒃᑲᓗᐊᖅᑎᓪᓗᒍ ᒪᓕᒐᓕᐅᖅᑎᐅᓪᓗᑕ ᖃᐅᔨᒪᖃᑦᑕᕆᐊᖃᕋᑦᑕ ᓂᓪᓕᕐᕕᖃᖃᑦᑕᕈᓐᓇᕆᐊᖃᕋᑦᑕ 

ᓂᕆᐅᓇᓐᖏᑐᒃᑯᑦ ᐊᓯᔾᔨᑲᓪᓚᔅᓯᒪᔪᒥᓂᕐᓂᒃ ᐊᑭᖏᓐᓂᒃ.  

 

ᐊᑭᑭᓪᓕᒋᐊᕐᓂᐊᑎᓪᓗᒋᑦ ᒐᕙᒪᒃᑯᑦ ᐱᖁᑎᖏᑦ ᐊᑭᑭᓪᓕᒋᐊᕆᓂᐅᑐᐃᓐᓇᕐᓗᓂ ᑕᐃᔭᐅᓲᖅ. ᐱᖁᑎᓕ ᑕᐃᒪ 

ᐊᑭᖃᓐᖏᑎᐊᒻᒪᕆᓕᖅᑲᑦ ᐲᔭᖅᑕᐅᒋᐊᖃᓲᖅ ᑮᓇᐅᔭᓕᕆᔾᔪᑎᓂᒃ. ᑕᒪᒃᑮᑦ ᑖᒃᑯᐊ ᐅᖃᐅᓯᕆᖅᑲᑦᑕᕐᓂᐊᕋᒃᑭ.  

 

ᑕᐃᒪᓕ ᓇᓗᓇᐃᖅᑐᐃᒌᕋᒪ ᒪᓕᒐᒃᓴᖅ ᐃᓗᓕᖏᑦ ᐅᖃᐅᓯᕆᓐᖑᓱᓕᕋᒃᑭᑦ.  

ᒪᓕᒐᒃᓴᖅᑎᒍᑦ ᐊᖏᖅᑕᐅᔪᒪᔪᒍᑦ ᒐᕙᒪᒃᑯᑦ ᐱᖁᑎᖏᑦ ᐊᑭᑭᓪᓕᒋᐊᖁᓪᓗᒋᑦ $843,000−ᓂᒃ.  

 

 ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ ᐊᑭᑭᓪᓕᒋᐊᕆᓯᒪᔪᑦ ᐃᓪᓗᖁᑎᖏᓐᓂᒃ $323,000-ᓂᒃ. ᑲᑎᑦᑐᒋᑦ ᑖᒃᑯᐊ 

ᐊᑭᑭᓪᓕᒋᐊᕆᓂᐅᔪᐃᑦ 8-ᓂᒃ ᐃᓪᓗᓂᒃ ᓱᕋᕈᔪᑦᑐᒥᓂᕐᓂᒃ ᐃᑭᓐᓂᕐᒧᑦ ᐅᖁᒧᓪᓗ $300,000-ᐸᓗᐃᑦ 

ᐊᒻᒪᑦᑕᐅᖅ ᐊᑭᖃᕈᓐᓃᑎᑕᐅᑦᑎᐊᒻᒪᕆᑦᑐᓂ ᓱᕋᓪᓚᕆᑦᑐᒥᓂᖅ ᐃᓪᓗ ᐃᖃᓗᒃᑑᑦᓯᐊᕐᒥ ($20,000ᐸᓗᐃᑦ);  

 

 ᓄᓇᕗᑦ ᓯᓚᑦᑐᓴᕐᕕᒃᑯᑦᑕᐅᖅ ᐲᔭᐃᓯᒪᒻᒥᔪᒍᑦ $114,000-ᓂᒃ ᐊᑭᓕᔅᓴᕆᔭᐅᔪᓂᒃ ᒫᓐᓇ ᑲᑕᔅᓯᒪᓕᖅᑐᓄᑦ 

ᑭᕙᓪᓕᕐᒥ ᓴᓇᔨᕈᕆᐅᖅᓴᓂᕐᒧᑦ ᑎᒥᐅᓚᐅᖅᓯᒪᔪᓂᒃ ᐅᔭᕋᓐᓂᐊᓂᕐᒧᑦ; ᐊᒻᒪᑦᑕᐅᖅ  

 

 ᓄᓇᕗᑦ ᒐᕙᒪᖓ ᐅᖅᓱᐊᓗᖁᑎᒥᓂᒃ ᐊᑭᖏᓐᓂᒃ ᐊᕝᕙᕆᐊᖅᓯᓯᒪᒻᒥᔪᑦ $400,000 ᐅᖓᑎᑦᑎᐊᖓᒍᑦ.  

 

ᒪᓕᒐᒃᓴᖅ ᓵᔅᓯᓃᑦᑐᖅ ᓴᖅᑭᔮᖅᑎᑦᑎᔪᖅ ᑕᒪᒃᑯᓂᖓ ᐃᓛᒃᑯᑦ. 

 

ᒫᓐᓇ ᑕᑯᖁᓕᕐᒥᒋᔅᓯ ᖃᖓᒃᑯᓄᓇ ᓴᖅᑭᑕᐅᒻᒪᖔᖅ ᐱᔾᔪᑎᖃᖅᑐᖅ ᐃᓗᓕᖃᕐᖓᓂᓛᒃ ᐃᓱᓕᕝᕕᖃᖅᑐᒥᒃ ᒫᑦᓯ 

2021-ᒥ. ᑮᓇᐅᔭᓕᕆᔾᔪᑏᑦ ᐋᖅᑭᒋᐊᖅᑕᐅᔪᐃᑦ ᐅᕙᓂ ᐊᖏᖅᑕᐅᖁᔭᕋᓗᐊᒃᑲ ᐃᓕᔅᓯᓐᓄᑦ. 

ᐊᑐᖅᑕᐅᓚᐅᖅᓯᒪᒻᒪᑕ 6-ᒋᔭᖓ ᒪᓕᒐᓕᐅᕐᕕᒃ ᓂᕈᐊᖅᑕᐅᓚᐅᖅᑎᓐᓇᒍ ᐊᒻᒪᓗ ᐃᓚᓕᐅᑎᔭᐅᒌᖅᓯᒪᓪᓗᑎᑦ 

2020-2021-ᒥ ᑮᓇᐅᔭᓕᕆᔾᔪᑎᒥᓂᕐᓄᑦ.  

 

ᑕᒪᓐᓇ ᐱᔾᔪᑎᖃᖅᑐᖅ 2021-ᒥ ᓂᕈᐊᕐᓂᐅᔪᔪᒥ ᐅᖓᕙᕆᐊᖅᑎᑦᑎᒋᐊᖃᔪᒻᒪᑦ ᒪᓕᒐᔅᓴᓕᕆᓲᖑᒐᓗᐊᖅᑎᓪᓗᒋᑦ 

ᐊᒃᑑᕝᕙᒥ ᐊᒻᒪ ᐅᑭᐊᔅᓵᒃᑯᑦ ᑕᐃᒪᐃᑦᑐᓂᒃ ᓴᖅᑭᖅᓯᖃᑦᑕᓂᐊᖅᑐᒋᔪᖓ ᒪᓕᒐᔅᓴᓂᒃ. ᑕᐃᒪᐃᒃᑲᓗᐊᖅᑎᓪᓗᒍᓕ 

ᒪᓕᒐᓕᐅᕐᕕᒃ ᐱᕕᖃᕆᐊᖃᕐᖓᓂᓛᒃ ᕿᒥᕐᕈᓂᕐᒥᒃ ᐊᐱᖅᓱᕈᓐᓇᓂᕐᒥᓪᓗ ᓇᓗᓇᐃᖅᓯᓂᕐᒥᓪᓗ ᑕᒪᒃᑯᓂᖓ 

ᐊᑭᖃᕈᓐᓃᖅᑎᑕᐅᔪᓂᒃ.  

 

ᐃᒃᓯᕙᐅᑖᖅ ᒪᓕᒐᓕᐅᖅᑏᓪᓗ, ᑕᕝᕙ ᐱᒋᐊᖅᓯᒍᑎᒃᑲ ᐃᓱᓕᑉᐳᑦ. ᐊᐱᕆᒍᒪᓐᓂᕈᔅᓯ ᑐᓐᖓᓱᑦᑎᓂᐊᕐᒥᒋᔅᓯ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐃᒃᓯᕙᐅᑕᐅᖃᑕᐅᔪᖅ ᑲᑎᒪᔨᕋᓛᓄᑦ ᐅᖃᐅᓯᔅᓴᖃᖅᑳ? ᒥᔅ ᐳᕉᔅᑐ, ᐊᑏ.  

 

ᐳᕉᔅᑐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ ᒥᓂᔅᑕᓗ.  

 

ᐃᒃᓯᕙᐅᑕᐅᖃᑕᐅᓪᓗᖓ ᑲᑎᒪᔨᕋᓛᖑᔪᓄᑦ ᒪᓕᒐᓕᕆᓂᕐᒧᑦ ᖁᕕᐊᓱᑉᐳᖓ ᓇᐃᑦᑐᓂᒃ ᒪᑐᐃᖅᓯᒍᑎᓂᒃ 

ᐅᖃᐅᓯᖃᕈᓐᓇᓐᖑᓱᒃᑲᒪ ᑲᑎᒪᑐᐃᓐᓇᓂᕐᒥᒃ ᐃᓱᒪᔅᓴᖅᓯᐅᕈᑎᖃᓕᖅᑎᓪᓗᒋᑦ ᒪᓕᒐᒃᓴᖅ 4, ᐊᑭᓕᔅᓴᓂᒃ 

ᐲᔭᐃᔾᔪᑏᑦ ᐊᒻᒪ ᐱᖁᑎᓂᒃ ᐲᔭᐃᔾᔪᑏᑦ 2020-2021.  

 

ᑲᑎᒪᔨᕋᓛᑦ ᐃᓕᓴᖅᓯᔪᑦ ᓱᒻᒪᑦ ᑖᓐᓇ ᒪᓕᒐᔅᓴᖅ ᓴᖅᑭᕆᐊᖃᕐᒪᖔᖅ ᒥᓂᔅᑕᐅᑉ ᐅᓂᒃᑳᕆᕋᑖᕐᖓᒋᑦ 

ᒪᑐᐃᖅᓯᒍᑎᖏᓐᓂ.  

 

ᒥᓂᔅᑕ ᑲᑎᒪᔨᕋᓛᑦ ᓵᖓᓃᑎᓪᓗᒍ ᒪᓕᒐᓕᐅᖅᑏᑦ ᐊᐱᖅᑯᑎᖃᖃᑦᑕᔪᔪᑦ ᐅᖅᓱᐊᓗᓕᕆᓂᐅᑉ ᒥᔅᓵᓄᑦ 

ᐱᖁᑎᖏᓐᓂᓪᓗ ᐊᐅᓚᑦᑎᓂᕐᒥᒃ ᐃᒡᓗᓕᕆᔨᕐᔪᐊᑯᓪᓗᑦᑕᐅᖅ ᐃᑭᓐᓂᒃᑯᑦ ᐊᓯᐅᔨᔭᒥᓂᖏᓐᓂᒃ. ᒪᓕᒐᓕᐅᖅᑏᑦ 

ᑲᔪᖏᖅᑯᑦ ᑕᑯᓛᕐᓂᕐᒥᓂᒃ ᐅᖅᓱᐊᓗᓕᕆᔨᒃᑯᑦ ᐊᕐᕌᒍᑕᒫᖅᓯᐅᑎᖏᓐᓂᒃ ᐅᓂᒃᑳᓕᐊᒥᓂᖏᓐᓂᒃ 

ᒪᓕᒐᓕᐅᕐᕕᒻᒨᖅᑕᐅᔪᓂᒃ.  

 

ᑕᕝᕙ ᐃᓱᓕᑉᐳᑦ ᒪᑐᐃᖅᓯᒍᑎᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐅᖃᐅᓯᔅᓴᑐᐃᓐᓇᖃᕐᕕᐅᕚᑦ? ᒥᔅᑕ ᕼᐃᒃᔅ.  

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᒪᕐᕉᓐᓂᒃ ᒥᓂᔅᑕᐅᑉ ᐅᖃᐅᓯᕆᕋᑖᖅᑕᖓᓂᒃ ᒪᒃᐱᒐᖓᓂ 2-ᖓᓂᒃ 

ᑕᑯᔭᐅᖁᔨᒐᒪ ᑎᓴᒪᒋᔭᖓᑦ ᑕᓪᓕᒪᖓᓗ ᑲᑎᓐᖓᐅᖅᑐᑦ. ᑮᓇᐅᔭᓕᕆᓂᕐᒧᑦ ᒪᓕᒐᕐᓂᒡᒎᖅ ᒪᓕᒋᐊᖃᕐᖓᑕ 

ᒪᓕᒐᓕᐅᕐᕕᒻᒧᑦ ᓴᖅᑭᖅᓯᖃᑦᑕᕆᐊᖃᕐᖓᑕ ᒪᓕᒐᖅ ᒪᓕᑦᑐᒍ ᐊᑭᑦᑐᕆᐊᖅᑐᖃᕋᐃᑉᐸᑦ ᐊᑭᑭᓪᓕᒋᐊᖅᑐᖃᕋᐃᑉᐸᑦ 

$20,000-ᓂᒃ. 

 

ᐃᔅᓯᕙᐅᑖᖅ, ᑕᐃᒪᓕᖓᒻᒥᒪᑦᑕᐅᖅ ᒪᒃᐱᒐᖓᓂᒃ 3 ᐊᓪᓕᖅᐹᐸᓗᖓᓂ, ᒪᓕᒐᓕᐅᕐᕕᒃ ᐱᕕᖃᕆᐊᖃᕐᖓᑦ 

ᕿᒥᕐᕈᓂᕐᒥᒃ ᐊᐱᖅᑯᑎᖃᕐᓂᕐᒥᒃ ᐊᒻᒪ ᐊᖏᖅᓯᓂᕐᒥᒃ ᐲᔭᖅᑕᐅᒍᒪᔪᓂᒃ.  

 

ᐃᒃᓯᕙᐅᑖᖅ, ᒪᕐᕈᑲᓐᓃᒃ ᖁᓛᓐᓃᑦᑑᒃ ᑲᑎᓐᖓᐅᖅᑑᒃ ᐃᓱᒫᓘᑎᒋᒻᒥᒐᒃᑭᒃ. ᑖᒃᑯᐊ ᑮᓇᐅᔭᓕᕆᔾᔪᑎᓂᒃ 

ᐋᖅᑭᒋᐊᖅᑕᐅᓯᒪᔪᒥᓃᒡᒎᖅ ᐊᖏᖅᑕᐅᖁᔭᐅᒻᒪᑕ ᒪᓕᒐᓕᐅᖅᑎᕈᓚᐅᖅᓯᓐᓇᓯ ᐊᑐᖅᑕᐅᔭᕇᖅᑐᒥᓃᑦ ᐊᒻᒪ 

ᐃᓚᓕᐅᔾᔭᐅᓯᒪᓕᕇᖅᑐᑎᒡᒎᖅ 2020-2021 ᑮᓇᐅᔭᓕᕆᔾᔪᑎᖏᓐᓄᑦ.  

 

ᐃᔅᓯᕙᐅᑖᖅ, ᑖᒃᑯᐊ ᐅᖃᐅᓯᐅᓕᖅᑭᑦᑖᓯᒪᒻᒪᑕ ᑮᓇᐅᔭᑦ ᐊᖏᖅᑕᐅᖅᑳᕆᐊᖃᕐᖓᑕ 

ᐊᑐᖅᑕᐅᓚᐅᓐᖏᓐᓂᖏᓐᓂᒃ. ᑕᕝᕙ ᓴᖅᑭᔮᓪᓚᕆᑦᑐᐊᓘᓕᕆᕗᖅ ᐱᓕᕆᕕᒃ 

ᑕᐃᒪᐃᓕᐅᖅᓯᒪᓐᖏᓐᓂᒥᓂᕆᔭᖏᓐᓂᒃ. ᑖᒃᑯᐊ ᒪᓕᒐᒃᓴᖅ 4 ᐲᖅᑕᐅᖁᓪᓗᒍ ᐱᒋᐊᖅᑎᑦᑎᕗᖓ ᑮᓇᐅᔭᖏᑦ 

ᐲᖅᑕᐅᖁᓪᓗᒋᑦ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᒥᔅᑕ ᕼᐃᒃᔅ ᐊᔾᔨᖓᓂᒃ ᐱᖁᔨᕗᖔᕈᑎᒥᒃ ᐱᓯᒪᕕᑦ? ᒫᓐᓇ 5 ᒥᓂᔅᓯᒥᒃ  

ᓄᖅᑲᑲᐃᓐᓇᓚᐅᕐᓗᑕ ᐱᖁᔨᕗᖔᕈᑎ ᐸᐃᑉᐹᒨᖅᑕᐅᓂᐊᕐᖓᑦ ᐃᓄᑦᑎᑐᑦ ᖃᓪᓗᓈᑎᑐᓪᓗ. 5 ᒥᓂᔅᓯᒥᒃ 

ᓄᖅᑲᖓᑲᐃᓐᓇᖅᑕ.   

 

>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 14:10ᒥ ᐊᒻᒪᓗ ᐱᒋᐊᒃᑲᓐᓂᖅᑐᑎᒃ 14:24ᒥ 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐱᒋᐊᓕᕐᒥᑕ. ᒥᔅᑕ ᕼᐃᒃᔅ.  

 

ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖁᔭᓐᓇᒦᒃ ᐃᓕᓴᕆᒐᕕᓐᖓ. ᒫᓐᓇ 

ᐱᖁᔨᕗᖔᕈᑎᓕᐊᕆᒍᒪᖅᑲᐅᔭᕋ ᖁᔭᓐᓇᒦᕈᒪᔭᕋ ᐃᒃᓯᕙᐅᑕᕐᓗ ᓈᓴᐅᑎᖏᑎᒍᑦ ᕿᒥᕐᕈᐊᑎᑦᑎᖁᓕᖅᑕᕋ. 

ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐊᖏᖅᑭᓰ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᐆᑮ. ᑲᔪᓯᒋᐊᓕᖅᑕ. ᒪᓕᒐᒃᓴᖅ 4, ᐲᔭᐃᔾᔪᑏᑦ ᐱᖁᑎᓂᒃ ᐊᒻᒪ 

ᐊᑭᓕᔅᓴᓂᒃ 2020-2021. ᑕᕝᕙᓂ ᐃᔾᔪᔪᖁᑎᔅᓯᓐᓂ ᖃᑯᖅᑕᒥ.  

 

ᐱᒋᐊᕐᓚᖔ? ᒪᓕᒐᒃᓴᖅ 4, ᐲᔭᐃᔾᔪᑏᑦ ᐱᖁᑎᓂᒃ ᐊᑭᓕᔅᓴᓂᓪᓗ ᒪᓕᒐᖅ 2020-2021. ᓈᓴᐅᑎᓕᒃ 1. 

ᐊᖏᖅᑭᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓈᓴᐅᑎᓕᒃ 2. ᐊᖏᖅᑭᓯᐅᒃ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓈᓴᐃᒋᐊᖃᕐᓂᐊᐸᓪᓚᐃᔪᖓ ᐊᖏᖅᑐᓂᒃ. ᐅᑎᕆᐊᕐᓚᖓᐃ? ᓈᓴᐅᑎᓕᒃ 1 

ᐃᓵᖅᑎᑦᑎᑲᐃᓐᓇᕐᓂᐊᕋᒪ. ᐊᖏᖅᑭᓯᐅᒃ? ᓈᓴᐅᑎᓕᒃ 1. ᐊᖏᓐᖏᑦᑐᑦ ᓈᓴᐅᑎᓕᒃ 1-ᒥ ᐋᒡᒑᕈᓐᓇᖅᑐᓯ.  

ᐃᓚᖏᑦ ᑲᑎᒪᔩᑦ: ᐋᒡᒑᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓈᓴᐅᑎᓕᒃ 1 ᐋᒡᒑᖅᑕᐅᔪᖅ. ᐊᖏᖅᑭᓯᐅᒃ ᓈᓴᐅᑎᓕᒃ 2? ᐃᓵᓪᓗᓯ.  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᐊᖏᓐᖏᑦᑐᐃᑦ ᓈᓴᐅᑎᓕᒃ 2-ᒥ ᐃᓵᓪᓕᑦ.  

 

ᐃᓚᖏᑦ ᑲᑎᒪᔩᑦ: ᐋᒡᒑᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): 2 ᐋᒡᒑᖅᑕᐅᔪᖅ. ᒪᓕᒐᓕᐅᖅᑏᑦ ᐃᓵᓪᓗᓯ ᓈᓴᐅᑎᓕᒃ 3-ᒥ.  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐊᖏᓐᖏᑦᑐᑦ ᓈᓴᐅᑎᓕᒃ 3-ᒥ.  

 

ᐃᓚᖏᑦ ᑲᑎᒪᔩᑦ: ᐋᒡᒑᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓈᓴᐅᑎᓕᒃ 3 ᐋᒡᒑᖅᑕᐅᔪᖅ. ᒪᓕᒐᓕᐅᖅᑏᑦ ᐊᖏᖅᑐᑦ ᓈᓴᐅᑎᓕᒃ 4-ᒥ ᐃᓵᓪᓕᑦ.  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒪᓕᒐᓕᐅᖅᑏᑦ ᐊᖏᓐᖏᑦᑐᑦ ᓈᓴᐅᑎᓕᒃ 4-ᒥ.  

 

ᐃᓚᖏᑦ ᑲᑎᒪᔩᑦ: ᐋᒡᒑᖅᐳᒍᑦ. 

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᓈᓴᐅᑎᓕᒃ 4 ᐋᒡᒑᖅᑕᐅᔪᖅ. ᒪᓕᒐᓕᐅᖅᑏᑦ ᐊᖏᖅᑭᓰ ᒪᓕᒐᒃᓴᖅ 4 ᓵᓚᐅᒻᒪᑦ?  

 

ᐃᓚᖏᑦ ᑲᑎᒪᔩᑦ: ᐊᖏᖅᐳᒍᑦ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᒥᓂᔅᑕ ᓚᐃᑦᓯᑑᓐ ᒪᑐᓯᔾᔪᑎᔅᓴᖃᖅᑮᑦ?  

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐃᒃᓯᕙᐅᑖᖅ. ᖃᓄᐃᓕᓂᐊᓕᕋᒪᑭᐊᖅ. ᑐᑭᓯᓐᖏᑦᑐᖓ 

ᓱᒻᒪᑦ ᑮᓇᐅᔭᓕᕆᔨ ᒥᓂᔅᑕᐅᔪᔪᖅ ᐊᖏᓐᖏᒻᒪᖔᖅ. ᑖᒃᑯᐊ ᒐᕙᒪᒃᑯᑦ ᑮᓇᐅᔭᖁᑎᖏᑦ ᐅᑎᖅᑎᒻᒪᕆᑦ 

ᑲᑎᒪᔾᔪᐊᕕᒻᒧᑦ. ᑖᓐᓇ ᓴᖅᑭᑲᓐᓂᕆᐊᖃᓛᓕᖅᑕᕋ ᓄᑖᖑᓗᒍ ᒪᓕᒐᒃᓴᐅᓗᒍ.  

 

ᐊᒻᒪ ᐃᓚᒍᒪᔭᕋ ᑕᒪᒃᑯᐊ ᑮᓇᐅᔭᓕᕆᔾᔪᑎᓂ ᑎᑎᕋᕐᓃᑦ ᑕᒪᒃᑯᓂᖓ ᑮᓇᐅᔭᓂᒃ ᐊᐅᓚᔾᔭᐃᓐᖏᑦᑎᐊᕐᖓᑦ ᐅᑯᐊ 

ᑮᓇᐅᔭᐅᓐᖏᑦᑐᑦ ᐅᑯᐊ ᐸᐃᑉᐹᖏᓐᓇᖅᑎᒍᑦ ᐊᐅᓚᔾᔭᐃᓂᐅᒻᒪᑕ. ᑕᐃᒪᐃᓕᓪᓗᑕ ᑮᓇᐅᔭᓕᕆᔾᔪᑏᑦ ᑖᒃᑯᐊ 

ᐱᔭᕇᖅᓯᒪᓕᕐᖓᑕ ᐱᔭᕇᖅᑕᐅᓲᖑᒻᒪᑕ ᒪᓕᒐᒃᓴᐃᑦ ᐅᕗᖓ ᓴᖅᑭᖅᑕᐅᓚᐅᖅᑎᓐᓇᒋᑦ. ᑕᐃᒪᐃᒋᐅᓐᖏᑦᑐᑦ 

ᑕᐃᒪᐃᔾᔮᓲᖅ. ᐱᒍᓐᓇᑎᑦᑎᓲᖑᒻᒪᑦ ᒐᕙᒪᒃᑯᓐᓂ ᑮᓇᐅᔭᓕᕆᔾᔪᑎᓂᒃ ᓴᖅᑭᖅᓯᒍᓐᓇᕐᓗᑎᑦ ᖄᖏᐅᑎᓐᖏᑦᑐᓂᒃ 

ᐅᕙᑦᑎᓄᓪᓕ ᑕᖅᑲᒃᑯᓄᖓᓗ ᑭᒃᑯᓕᒫᓄᑦ.  

 

ᐃᓚᒍᒪᔭᕋ ᑮᓇᐅᔭᓕᕆᔾᔪᑏᑦ ᓇᓗᓇᐃᖅᑐᕈᑎᖏᑦ ᒐᕙᒪᒃᑯᓪᓗ ᑮᓇᐅᔭᖏᑦ ᐊᒃᑐᕝᕙ ᒪᓕᒐᓕᐅᕐᕕᒻᒧᑦ 

ᓴᖅᑭᑕᐅᔾᔮᓲᖑᒻᒪᑕ ᐊᒻᒪ ᓯᕗᓂᐊᒍᑦ ᒪᓕᒐᒃᓴᐃᑦ ᑕᐃᒪᐃᑦᑐᑦ ᕿᒥᕐᕈᔭᐅᑎᓪᓗᒋᑦ ᓱᓕ. ᑖᓐᓇ ᒪᓕᒐᒃᓴᖅ 

ᑲᔪᓯᓐᖏᒻᒪᑦ ᑕᐃᒪᓕ ᒐᕙᒪᒃᑯᑦ ᐅᑎᕆᐊᖃᓛᓕᖅᑯᑦ ᑮᓇᐅᔭᓕᕆᔨᒃᑯᑎᒥᓂᒃ ᑲᓇᑕᐅᓪᓗ ᑕᒻᒪᖅᓯᒪᔪᖅᓯᐅᖅᑎᖓ 

ᑕᑯᓛᓕᕐᒥᔭᖓ ᐱᑲᒻᒪᔅᓯᒪᓂᕋᕐᓗᓂᐅᒃ ᑮᓇᐅᔭᔾᔪᑎᓂᒃ ᑕᐃᒫᒃ ᑕᒻᒪᖅᓯᒪᔪᖅᓯᐅᖅᑕᒥᓂᕐᒥᓂᒃ ᐅᓂᒃᑳᖃᓕᕈᓂ.  

ᐃᒃᓯᕙᐅᑖᖅ, ᐅᓇᓗ ᒪᓕᒐᒃᓴᖅ ᓴᖅᑭᔮᖅᑎᑦᑎᒋᐊᕈᑎᒋᒐᓱᓚᐅᕋᑦᑎᒍ ᑮᓇᐅᔭᓕᕆᔾᔪᑎᑦᑎᓐᓂ 

ᐋᖅᑭᒋᐊᕆᓯᒪᓂᕆᔭᑦᑎᓐᓂ ᒪᓕᑦᑐᑕ ᒐᕙᒪᒃᑯᑦ ᑮᓇᐅᔭᖏᑕ ᐊᐅᓚᑕᐅᓂᖏᓐᓄᑦ ᒪᓕᑦᑕᐅᒋᐊᓕᓐᓂᒃ. ᑕᐃᒫᓪᓗ 

ᒪᓕᒐᓕᐅᕐᕕᒃ ᐃᔨᕋᖅᑐᕐᕕᐅᒐᓱᓚᐅᖅᓯᒪᓐᖏᑦᑐᖅ. ᐃᑲᔫᑎᖃᓪᓚᕆᓐᖏᒻᒪᓂᓛᒃ ᑕᖅᑲᒃᑯᓄᖓ ᒪᓕᒐᓕᐅᕐᕕᒧᓪᓗ 

ᑲᑕᑦᑎᑎᓂᓪᓗᓂ ᒪᓕᒐᒃᓴᕐᒥᑦ.  

 

ᑕᐃᒫᒃᑲᓐᓂᕐᖏᓛᖅ, ᐃᒃᓯᕙᐅᑖᖅ ᒪᓕᒐᓕᐅᖅᑏᓪᓗ, ᑐᑭᓯᓐᖏᓐᓇᒪ ᓱᒻᒪᑦ ᑮᓇᐅᔭᓕᕆᓂᕐᒧᑦ ᒥᓂᔅᑕᐅᔪᔪᖅ 

ᒪᓕᒐᒃᓴᕐᒥᒃ ᑖᔅᓱᒥᖓ ᓴᖅᑭᖅᓯᔪᓐᖏᒻᒪᑦ ᒐᕙᒪᒃᑯᑦ ᑮᓇᐅᔭᖏᑦ ᓴᖅᑭᖅᑕᐅᓂᐅᓴᓕᖅᑎᓪᓗᒋᑦ 

ᓴᖅᑭᑕᐅᓚᐅᖅᑎᓐᓇᒋᑦ. ᓄᑖᒥᒃ ᑕᐃᒪ ᐱᓕᕆᐊᕆᓕᕈᑦᑎᒍ ᖄᖏᐅᑎᓐᖏᓪᓗᓂ 

ᐱᓕᕆᐊᖑᒍᓐᓇᓛᖅᑐᔅᓴᐅᔫᒐᓗᐊᖅ. ᓄᑖᒥᒃ ᐱᓕᕆᔾᔪᑎᖃᓛᓕᕋᑦᑕ ᖃᕋᓴᐅᔭᕐᒥ. ᖄᖏᐅᑎᓐᖏᑦᑐᓂᓪᓗ 

ᓴᖅᑭᖅᓯᖃᑦᑕᕈᓐᓇᓛᓕᖅᑐᑕ ᑮᓇᐅᔭᓕᕆᔾᔪᑎᓂᒃ ᐊᒻᒪ ᑕᐃᒫᔾᔮᖅ ᒪᓕᒐᓕᐅᖅᑎᓄᑦ 

ᐊᖏᖅᑕᐅᒍᒪᖃᑦᑕᓂᐊᕐᒥᔪᒍᑦ ᑮᓇᐅᔭᐅᓐᖏᑦᑐᓂᒃ ᐊᐅᓪᓛᖅᓯᒐᐃᒍᑦᑕ ᑕᒪᒃᑯᓂᖓᐃᓛᒃ ᐲᔭᐅᔾᔪᑎᓂᒃ ᐊᑭᓕᔅᓴᓂ 

ᐱᖁᑎᑐᖃᕐᓂᓪᓗ.  

 

ᑕᒪᓐᓇ ᐊᔾᔨᐸᓗᒋᒻᒪᒍ ᐅᐱᕐᖔᖅ ᑕᑯᓛᕐᒥᔭᓯ ᐊᑭᑐᔪᖅᑐᕈᑎᔅᓴᐃᑦ ᐊᕐᕌᓂ ᐊᒥᐊᒃᑯᒥᓃᑦ ᐊᐅᓪᓛᖅᑕᐅᒍᒪᓲᖑᒻᒪᑕ 

ᒪᕐᕈᐊᑎᖅᑐᑎᑦ ᐅᐱᕐᖔᒃᑯᑦ ᓴᖅᑭᑕᐅᖅᑳᓲᖑᑦᑕᖅᑯᑦ ᐊᑭᑐᔪᑦ ᐊᕐᕌᓂᓴᐃᑦ ᐊᒥᐊᒃᑯᒥᓃᑦ ᓄᑖᕐᒨᖅᑎᒐᓱᑦᑐᑎᒍ 

ᐊᒻᒪᓗ ᐅᑭᐊᔅᓵᒃᑯᑦ ᐊᕐᕌᓂᓴᕐᓂ ᐊᒥᐊᒃᑯᒥᓂᕐᓂᒃ ᑕᑯᓐᓂᓐᖏᑕᑦᑎᓐᓂ ᐊᐅᓪᓛᖅᓯᒍᓐᓇᓲᖑᒻᒥᒐᑦᑕᑦᑕᐅᖅ 

ᐊᐅᓪᓛᖅᓯᒍᒪᓲᖑᒻᒥᒐᑦᑕ.  

 

ᐃᒃᓯᕙᐅᑖᖅ, ᑐᑭᓯᓐᖏᑦᑐᖓᐃᓛᒃ ᓱᒻᒪᑦ ᑕᐃᒪᐃᒐᓱᒻᒪᑕ ᒪᓕᒐᓕᐅᖅᑎ ᐱᖁᔨᕗᖔᕈᒻᒥᑦ ᓴᖅᑭᖅᓯᒍᒪᖅᑲᐅᓪᓗᓂ 

ᓵᓚᖃᕈᒪᓪᓗᓂ ᐃᓗᓕᖏᓐᓂ ᒪᓕᒐᒃᓴᐅᑉ. ᐅᒡᒍᓇᖅᑑᒐᓗᐊᖅ ᑖᓐᓇ ᒪᓕᒐᒃᓴᖅ ᓵᓚᐅᕋᑖᕐᖓᑦ. . .  

 

ᐃᓚᖓᑦ ᑲᑎᒪᔨ: ᐄᓛᒃ, ᐄᓛᒃ! 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): . . . ᑭᓯᐊᓂᓕ ᐅᑎᒃᑲᓐᓂᓛᖅᑯᖓ ᐊᔾᔨᖓᓂᒃ ᒪᓕᒐᒃᓴᕐᒥᑦ 

ᓴᖅᑮᑲᓐᓂᕆᐊᖃᓛᖅᑐᖓ ᒪᓕᒐᖅᑎᒍᑦ ᓴᖅᑭᖅᓯᖃᑦᑕᕆᐊᖃᕋᑦᑕ ᐲᔭᐃᖁᔨᓗᑕ ᐊᐱᕆᖃᑦᑕᕆᐊᖃᕋᑦᑕ.  ᑕᕝᕙ 

ᐃᓱᓕᑉᐳᑦ ᒪᑐᓯᕙᓪᓕᐊᒍᑎᒃᑲ. ᖁᔭᓐᓇᒦᒃ, ᐃᒃᓯᕙᐅᑖᖅ.  

 

ᐃᒃᓯᕙᐅᑕᖅ (ᑐᓵᔨᑎᒍᑦ): ᖁᔭᓐᓇᒦᒃ. ᑕᕝᕙᓕ ᐱᓕᕆᐊᔅᓴᕗᑦ ᐃᓱᓕᑉᐳᑦ ᑲᑎᒪᑐᐃᓐᓇᓂᕐᒥ. ᒫᓐᓇ 

ᓂᑯᕕᓐᖑᓱᓕᖅᑯᖓ ᐱᕙᓪᓕᐊᓂᕆᓯᒪᔭᑦᑎᓐᓂ ᐅᓂᒃᑳᖃᕐᓗᖓ. ᐃᖅᓱᖅᑏ, ᐅᖃᕆᐊᖅᑐᖅᓯᒪᔪᑦ 

ᐊᓂᑎᓚᐅᕐᒥᒃᑭᑦ.  

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᔅᓴᖅ 20, ᐊᕙᑎ. ᐅᓂᒃᑳᖏᑦ ᑲᑎᒪᑐᐃᓐᓇᕐᓂᐅᑉ. ᒥᔅᑕ ᓴᕕᑲᑖᖅ.  

 

ᑲᑎᒪᔾᔪᑎᒃᓴᖅ 20: ᑲᑎᒪᔨᕋᓛᑦ ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖓᑦ 

 

ᓴᕕᑲᑖᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᖁᑎᑎᑦ ᐃᓱᒪᔅᓴᖅᓯᐅᕈᑎᖃᕋᑖᕐᖓᑕ 1, 3, ᐊᒻᒪ 4. 

ᐅᓂᒃᑳᕈᒪᓪᓗᑎᒃ ᒪᓕᒐᒃᓴᖅ 1 ᐊᒻᒪ 3 ᐊᑐᐃᓐᓇᐅᓕᖅᑐᖅ ᐱᖓᔪᐊᓐᓂ ᐅᖃᓕᒫᖅᑕᐅᒍᓐᓇᓯᓪᓗᑎᒃ ᐊᒻᒪ 

ᒪᓕᒐᒃᓴᖅ 4 ᓵᓚᐅᕋᑖᖅᑐᖅ ᐱᖓᔪᐊᓐᓂ ᐅᖃᓕᒫᖅᑕᐅᒍᓐᓇᓯᓐᖏᑦᑐᖅ. ᐱᒋᐊᖅᑎᑦᑎᕗᖓ ᑲᑎᒪᑐᐃᓐᓇᕐᓂᐅᑉ 

ᐅᓂᒃᑳᖏᑦ ᓈᒻᒪᒋᔭᐅᖁᓪᓗᒋᑦ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎᑕᖃᕐᖓᑦ. ᐊᐃᑉᐱᖅᑕᐅᕚ? ᒥᔅᑕ ᒪᐃᓐ. ᐱᖁᔨᕗᖔᕈᑎ ᓈᒻᒪᑦᑐᖅ. 

ᐱᖁᔨᕗᖔᕈᒻᒧᑦ. 

 

ᐃᓚᖓᑦ ᒪᓕᒐᓕᐅᖅᑎ: ᓂᕈᐊᖅ. 

 

ᐅᖃᖅᑎ (ᑐᓵᔨᑎᒍᑦ): ᓂᕈᐊᕈᒪᔪᖃᕐᖓᑦ. ᓈᒻᒪᓴᖅᑐᐃᑦ? ᐊᑭᕋᖅᑐᖅᑐᐃᑦ ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑎ 

ᑲᔪᓯᔪᖅ.  

ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᐃᓕᓴᕆᕙᕋ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᓚᐃᑦᓯᑑᓐ.  

 

ᑲᑎᒪᔾᔪᑎᒃᓴᖅ 21: ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ 

 

ᒪᓕᒐᒃᓴᖅ 01 - ᑮᓇᐅᔭᐃᑦ ᐊᑐᖅᑐᒃᓴᐅᑲᐃᓐᓇᖅᑐᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, 

2022-2023 - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᑲᖏᖅᓯᓂᖅ-ᐅᐊᓐᓇᖓᓄᑦ ᐊᒻᒪ ᑎᑭᕋᕐᔪᐊᒧᑦ, ᒪᓕᒐᒃᓴᖅ 1, ᐊᑯᓐᓂᖓᒍᑦ ᑮᓇᐅᔭᓂᒃ 

ᐃᓚᒋᐊᖅᓯᒍᑏᑦ ᐊᐅᓚᒍᑎᔅᓴᓄᑦ 2022-2023, ᐱᖓᔪᐊᓐᓂᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᒻᒧᑦ. ᓈᒻᒪᑦᑐᖅ ᐱᖁᔨᕗᖔᕈᑦ. ᓂᕈᐊᕈᒪᔪᖃᕐᖓᑦ. ᓈᒻᒪᓴᖅᑐᐃᑦ? 

ᓈᒻᒪᓴᓐᖏᑦᑐᑦ? ᐱᖁᔨᕗᖔᕈᑎ ᑲᔪᓯᔪᖅ.  

 

ᐱᖓᔪᐊᓐᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᐃᓕᓴᕆᕙᕋ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ, ᒥᔅᑕ ᓚᐃᑦᓯᑑᓐ.  

 

ᒪᓕᒐᒃᓴᖅ 03 - ᑮᓇᐅᔭᐃᑦ ᐊᑐᖅᑐᒃᓴᓄᑦ (ᐊᐅᓚᔾᔪᑏᑦ ᐋᖅᑭᐅᒪᐃᓐᓇᕈᑏᓪᓗ) ᒪᓕᒐᖅ, ᓈᓴᐅᑎᖓ 2, 

2021-2022 - ᐱᖓᔪᐊᓐᓂᒃ ᐅᖃᓕᒫᖅᑕᐅᓂᖓ 

 

ᐊᖓᔪᖅᑳᖅ ᐋᑕᒻ ᓚᐃᑦᓯᑑᓐ (ᑐᓵᔨᑎᒍᑦ):  ᖁᔭᓐᓇᒦᒃ, ᐅᖃᖅᑏ. ᐱᒋᐊᖅᑎᑦᑎᕗᖓ ᐊᐃᑉᐱᑕᐅᓪᓗᖓ 

ᒪᓕᒐᓕᐅᖅᑎᐅᔪᒧᑦ ᐊᕐᕕᐊᑦ-ᓂᒋᐊᓄᑦ ᑎᑭᕋᕐᔪᐊᒧᓪᓗ, ᒪᓕᒐᒃᓴᖅ 3, ᑮᓇᐅᔭᓂᒃ ᐃᓚᒋᐊᖅᓯᒍᒪᔾᔪᑏᑦ 

ᐊᐅᓚᒍᑎᔅᓴᓄᑦ ᓈᒻᒪᒋᔭᐅᖁᓪᓗᒍ. ᓇᓴᐅᑎᓕᒃ 2, 2021-2022, ᐱᖓᔪᐊᓐᓂᒃ ᐅᖃᓕᒫᖅᑕᐅᖁᓪᓗᒍ. ᖁᔭᓐᓇᒦᒃ, 

ᐅᖃᖅᑏ.  

 

ᐅᖃᖅᑎ (ᑐᓵᔨᑎᒍᑦ): ᐱᖁᔨᕗᖔᕈᑎ ᓈᒻᒪᑦᑐᖅ. ᐱᖁᔨᕗᖔᕈᒻᒧᑦ. ᐱᖁᔨᕗᖔᕈᑎᒧᑦ. ᓈᒻᒪᓴᖅᑐᐃᑦ 

ᐱᖁᔨᕗᖔᕈᒻᒥᑦ? ᐊᑭᕋᖅᑐᖅᑐᑦ? ᐱᖁᔨᕗᖔᕈᑎ ᑲᔪᓯᔪᖅ. ᒪᓕᒐᒃᓴᖅ 3 ᐊᑐᐃᓐᓇᐅᓕᖅᑯ ᐱᓐᖑᖅᑎᑕᐅᓂᕐᒧᑦ.  

 

ᒫᓐᓇ ᓄᖅᑲᖓᒐᓛᑲᐃᓐᓇᓚᐅᕐᓗᑕ, ᑲᒥᓯᓇ ᓄᓇᕗᑦ ᖃᐃᑉᐸᑦ ᐱᒋᐊᒃᑲᓂᕐᓂᐊᖅᑐᒍᑦ.  

 

ᐃᖅᓱᖅᑏ.  

 

>>ᑲᑎᒪᓂᖅ ᓄᖅᑲᖓᑲᐃᓐᓇᖅᑐᖅ 14:37ᒥ ᐊᒻᒪᓗ ᐱᒋᐊᒃᑲᓐᓂᖅᑐᓂ 14:50ᒥ 

 

ᐅᖃᖅᑎ (ᑐᓵᔨᑎᒍᑦ): ᑎᑎᕋᖅᑏ, ᖃᐅᔨᒋᐊᑲᐃᓐᓇᕈᓐᓇᕈᕕᑦ ᑲᒥᓯᓇ ᒪᓕᒐᓕᐅᕐᕕᒻᒧᐊᕈᓐᓇᖅᓯᒻᒪᖔᑦ 

ᐊᖏᕆᐊᖅᑕᐅᕐᓗᓂᒋᑦ ᒪᓕᒐᒃᓴᐃᑦ. 

 

ᐊᖏᖅᑕᐅᓂᖏᑦ ᒪᓕᒐᒃᓴᐃᑦ 

 

ᑲᒥᓯᓇ ᐄᕙ ᖃᒪᓂᖅ ᐋᕆᐊᒃ: ᐅᓐᓄᓴᒃᑯᑦ. ᓄᓇᕗᒻᒥ ᑕᕝᕙᓂ ᑲᒥᓯᓇᐅᑎᓪᓗᖓ, ᖁᕕᐊᓱᑦᑎᐊᖅᐳᖓ ᐅᑯᐊ 

ᒪᓕᒐᒃᓴᑦ ᒪᓕᒐᕐᓐᖑᖅᑎᑐᓐᓇᕐᓂᐊᕋᒃᑭᑦ:  

 

 ᒪᓕᒐᒃᓴᖅ 1, ᐊᑐᑲᐃᓐᓇᕐᓂᐊᖅᑐᑦ ᑮᓇᐅᔭᖅᑑᑎᑦ ᐊᐅᓚᔾᔪᑎᑦ ᒪᑭᒪᐅᑎᓪᓗ ᒪᓕᒐᕐᔪᐊᖓ 2022-2023; 

 

 ᒪᓕᒐᒃᓴᖅ 2, ᑮᓇᐅᔭᖅᑑᑎᑦ ᐊᑭᑐᔪᖅᑐᕈᑎᑦ ᒪᓕᒐᕐᔪᐊᖓ 2022-2023; ᐊᒻᒪᓗ 

 

 ᒪᓕᒐᒃᓴᖅ 3, ᑮᓇᐅᔭᑦ ᐃᓚᒋᐊᕈᑎᑦ ᐊᐅᓚᔾᔪᑏᑦ ᒪᑭᒪᐅᑎᓪᓗ ᒪᓕᒐᕐᔪᐊᖓ 2, 2021-2022. 

 

ᑖᒃᑯᐊᑯᖑᕗᑦ ᑕᕝᕙ.  

ᑕᐃᒪ ᓇᓗᓇᓐᖏᑦᑐᖅ ᐅᐱᕐᖔᖑᖅᑐᐊᓐᓅᓕᕐᒥᖕᒪᑦ ᖃᐅᒪᑦᑎᐊᖅᑐᐊᓘᕙᓕᖅᖢᓂᓗ ᓇᓗᓇᐃᕆᑦᑎᐊᕆᕗᖅ 

ᐊᐅᔭᕆᓂᐊᖅᑕᕗᑦ ᑕᐃᒪ ᐊᒡᒋᓕᖅᐳᖅ ᓂᕆᐅᓇᖅᓯᓪᓗᓂ.  

 

ᑕᐃᒪᐃᒻᒪᑦ, ᐱᖓᓲᔪᖅᑐᖓᓐᓂᒃ ᒪᓕᒐᓕᐅᖅᑏᑦ ᓯᕗᓪᓕᖅᐹᖓᓐᓂᒃ ᑲᑎᒪᖅᔪᐊᕐᓂᖓ ᐃᓱᓕᑎᑉᐸᕋ ᐊᒻᒪ 

ᒪᓕᒐᓕᐅᖅᑎᓕᒫᑦ ᑲᑎᒪᕕᔾᔪᐊᕐᕕᒻᒧᐊᖁᓪᓗᒋᑦ ᖃᐅᒃᐸᑦ, 1:30-ᐸᑦ ᐅᓐᓄᓴᒃᑯᑦ. ᑕᐃᒫᒃ ᑐᒡᓕᐊᓂᒃ 

ᑲᑎᒪᕐᔪᐊᕐᓇᖅ ᒪᑐᐃᖅᑕᐅᖁᓪᓗᒍ ᖃᐅᒃᐸᓐᖑᖅᐸᑦ. ᖁᔭᓐᓇᒦᒻᒪᕆᐊᓗᒃ.  

 

>>ᐸᑦᑕᑐᖅᑐᑦ 

 

ᐅᖃᖅᑎ (ᑐᓵᔨᑎᒍᑦ): ᑲᑎᒪᔾᔪᑎᔅᓴᖅ 22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ.  

 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 

 

ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᓕᕆᔨᒃᑯᑦ ᖃᐅᑉᐸᑦ 10-ᒧᐊᖅᐸᑦ ᑲᑎᒪᓂᐊᖅᑐᑦ ᑐᒃᑑᑉ 

ᑲᑎᒪᕕᐊᓂ.  

 

ᑲᑎᒪᔾᔪᑎᒃᓴᐃᑦ ᒫᑦᓯ 22.  

 

1. ᑐᒃᓯᐊᕐᓂᖅ 

2. ᒪᑐᐃᕈᑎ 

3. ᐊᖓᔪᖅᑳᑦ ᐅᖃᐅᓯᖏᑦ 

4. ᒪᓕᒐᓕᐅᖅᑏᑦ ᐅᖃᐅᓯᖏᑦ 

5. ᐃᓕᑕᖅᓯᓂᖅ ᐳᓛᖅᑎᓂᒃ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᐊᑎᓕᐅᕈᑕᐅᓯᒪᔪᑦ 

9. ᑲᑎᒪᔨᕋᓛᑦ ᑲᑎᒪᔨᕋᓛᖑᑲᐃᓐᓇᖅᑐᓪᓗ ᒪᓕᒐᒃᓴᓂᒃ ᐊᓯᖏᓐᓂᓪᓗ ᐅᓂᒃᑳᖏᑦ 

10. ᑎᑎᖅᑲᓂᒃ ᓴᖅᑭᑎᕆᓂᖅ 

11. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ 

12. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᒃ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

13. ᐱᒋᐊᖅᑎᑕᐃᑦ 

14. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

15. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

16. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 

 

ᐅᖃᖅᑎ (ᑐᓵᔨᑎᒍᑦ): ᑖᓐᓇ ᑲᑎᒪᓂᖅᐳᑦ ᓄᖅᑲᖓᑲᐃᓐᓇᕐᓂᐊᓕᕐᒥᔪᖅ ᐊᐃᑉᐱᕈᕋᓱᓐᓂᖓᓂ, ᒫᑦᓯ 22, 1:30-ᒥ 

ᐅᓐᓄᓴᒃᑯᑦ.  

 



ᓇᒡᒐᔾᔭᐅ, ᒫᑦᓯ 21, 2022 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ  45 

 

 

ᐃᖅᓱᖅᑏ.  

 

>>ᓄᖅᑲᖅᑐᑦ 14:56ᒥ  


